
Улсын Их Хурлын тав дахь удаагийн сонгуулийн анхдугаар чуулганы 2008 оны 9 дүгээр сарын 19-ний өдөр /Баасан гариг/-ийн хуралдаан Төрийн ордны УИХ-ын чуулганы нэгдсэн хуралдааны танхимд 19 цаг 05 минутад эхлэв.


УИХ-ын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.  


Өглөөний нэгдсэн хуралдаанд ирвэл зохих 72 гишүүнээс 63 гишүүн ирж, 87.5 хувийн ирцтэй байв. Үүнд:


Чөлөөтэй: Б.Батбаяр,


Өвчтэй: Д.Одхүү


Тасалсан: З.Алтай, Н.Батбаяр, Д.Загджав, Д.Тэрбишдагва, Ц.Цэнгэл, Ц.Шинэбаяр, Ц.Элбэгдорж


Нэг.Монгол Улсын Засгийн газрын гишүүн, сайд нарыг томилох тухай


Хэлэлцэж буй асуудалтай холбогдуулан Монгол Улсын Ерөнхий сайд С.Баяр, зөвлөх Д.Батбаяр, Б.Долгор, нэр дэвшигч Ё.Отгонбаяр, Т.Бадамжунай, Д.Зоригт, Т.Ганди, УИХ-ын Тамгын газрын ерөнхий нарийн бичгийн дарга Д.Сандаг-Очир, Нэгдүгээр нарийн бичгийн дарга Ж.Нарантуяа, зөвлөх Н.Мөнхзэсэм, Төрийн байгуулалтын байнгын хорооны референт Г.Чагнаадорж нар байлцав.

Монгол Улсын Засгийн газрын гишүүн, сайд нарыг томилуулах талаар Монгол Улсын Ерөнхий сайд С.Баяр танилцуулга хийв.

Монгол Улсын Тэргүүн шадар сайдаар томилуулах талаархи Төрийн байгуулалтын байнгын хорооны санал, дүгнэлтийг УИХ-ын гишүүн Ч.Сайханбилэг танилцуулав.

Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно.

Д.Дэмбэрэл:-Монгол Улсын Засгийн газрын гишүүн, Монгол Улсын Тэргүүн шадар сайдаар Н.Алтанхуягийг томилох саналыг дэмжье.

Зөвшөөрсөн

52

Татгалзсан

6

Бүгд


58

89.7 хувийн саналаар дэмжигдлээ. 

Монгол Улсын шадар сайдаар томилуулах талаархи Төрийн байгуулалтын байнгын хорооны санал, дүгнэлтийг УИХ-ын гишүүн Су.Батболд танилцуулав.

Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно.

Д.Дэмбэрэл:-Монгол Улсын Засгийн газрын гишүүн, Монгол Улсын шадар сайдаар М.Энхболдыг томилох саналыг дэмжье.

Зөвшөөрсөн

58

Татгалзсан

1

Бүгд


59

98.3 хувийн саналаар дэмжигдлээ. 

Сангийн сайдаар томилуулах талаархи Төсвийн байнгын хорооны санал, дүгнэлтийг УИХ-ын гишүүн Ч.Хүрэлбаатар танилцуулав.

Байнгын хорооны санал, дүгнэлттэй холбогдуулан УИХ-ын гишүүн Л.Гантөмөрийн асуусан асуултад Байнгын хорооны дарга Ч.Хүрэлбаатар хариулж, тайлбар хийв.

УИХ-ын гишүүн Д.Арвин санал хэлэв.

Д.Дэмбэрэл:-Монгол Улсын Засгийн газрын гишүүн, Сангийн сайдаар С.Баярцогтыг томилох саналыг дэмжье.

Зөвшөөрсөн

56

Татгалзсан

3

Бүгд


59

94.9 хувийн саналаар дэмжигдлээ. 

Гадаад харилцааны сайдаар томилуулах талаархи Аюулгүй байдал, гадаад бодлогын байнгын хорооны санал, дүгнэлтийг УИХ-ын гишүүн З.Энхболд танилцуулав.

Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно.

Д.Дэмбэрэл:-Монгол Улсын Засгийн газрын гишүүн, Гадаад харилцааны  сайдаар Сү.Батболдыг томилох саналыг дэмжье.

Зөвшөөрсөн

58

Татгалзсан

0

Бүгд


58

100 хувийн саналаар дэмжигдлээ. 

Хууль зүй, дотоод хэргийн сайдаар томилуулах талаархи Хууль зүйн байнгын хорооны санал, дүгнэлтийг УИХ-ын гишүүн Ж.Энхбаяр танилцуулав.

Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно.

Д.Дэмбэрэл:-Монгол Улсын Засгийн газрын гишүүн, Хууль зүй, дотоод хэргийн сайдаар Ц.Нямдоржийг томилох саналыг дэмжье.

Зөвшөөрсөн

58

Татгалзсан

0

Бүгд


58

100 хувийн саналаар дэмжигдлээ. 

Байгаль орчин, аялал жуулчлалын сайдаар томилуулах талаархи Байгаль орчин, хүнс, хөдөө аж ахуйн байнгын хорооны санал, дүгнэлтийг УИХ-ын гишүүн Г.Баярсайхан танилцуулав.

Байнгын хорооны санал, дүгнэлттэй холбогдуулан УИХ-ын гишүүн Ш.Сайхансамбуугийн асуусан асуултад нэр дэвшигч Л.Гансүх хариулж, тайлбар хийв.

УИХ-ын гишүүн Су.Батболд, Б.Бат-Эрдэнэ нар санал хэлэв.

Д.Дэмбэрэл:-Монгол Улсын Засгийн газрын гишүүн, Байгаль орчин, аялал жуулчлалын сайдаар Л.Гансүхийг томилох саналыг дэмжье.

Зөвшөөрсөн

53

Татгалзсан

5

Бүгд


58

91.4 хувийн саналаар дэмжигдлээ. 

Батлан хамгаалахын сайдаар томилуулах талаархи Аюулгүй байдал, гадаад бодлогын байнгын хорооны санал, дүгнэлтийг УИХ-ын гишүүн З.Энхболд танилцуулав.

Байнгын хорооны санал, дүгнэлттэй холбогдуулан УИХ-ын гишүүн Су.Батболдын асуусан асуултад нэр дэвшигч Л.Болд хариулж, тайлбар хийв.

УИХ-ын гишүүн Су.Батболд, Д.Арвин, Ж.Энхбаяр, Ц.Батбаяр, Ж.Батсуурь нар санал хэлэв.

Д.Дэмбэрэл:-Монгол Улсын Засгийн газрын гишүүн, Батлан хамгаалахын сайдаар Л.Болдыг томилох саналыг дэмжье.

Зөвшөөрсөн

53

Татгалзсан

5

Бүгд


58

91.4 хувийн саналаар дэмжигдлээ. 

Боловсрол, соёл, шинжлэх ухааны сайдаар томилуулах талаархи Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг УИХ-ын гишүүн Д.Оюунхорол танилцуулав.

Байнгын хорооны санал, дүгнэлттэй холбогдуулан УИХ-ын гишүүн Р.Гончигдоржийн асуусан асуултад нэр дэвшигч Ё.Отгонбаяр хариулж, тайлбар хийв.

УИХ-ын гишүүн Л.Гантөмөр, Су.Батболд, Р.Буд нар санал хэлэв.

Д.Дэмбэрэл:-Монгол Улсын Засгийн газрын гишүүн, Боловсрол, соёл, шинжлэх ухааны сайдаар Ё.Отгонбаярыг томилох саналыг дэмжье.

Зөвшөөрсөн

56

Татгалзсан

1

Бүгд


57

98.2 хувийн саналаар дэмжигдлээ. 

Зам, тээвэр, барилга, хот байгуулалтын сайдаар томилуулах талаархи Эдийн засгийн байнгын хорооны санал, дүгнэлтийг УИХ-ын гишүүн Д.Дамба-Очир танилцуулав.

Байнгын хорооны санал, дүгнэлттэй холбогдуулан УИХ-ын гишүүн Д.Арвин, Р.Буд, Ж.Энхбаяр нарын асуусан асуултад нэр дэвшигч Х.Баттулга хариулж, тайлбар хийв.

УИХ-ын гишүүн Р.Буд, Ж.Батсуурь, Ө.Энхтүвшин, Ц.Батбаяр, Д.Очирбат, Ц.Даваасүрэн нар санал хэлэв.

Д.Дэмбэрэл:-Монгол Улсын Засгийн газрын гишүүн, Зам, тээвэр, барилга, хот байгуулалтын сайдаар Х.Баттулгыг томилох саналыг дэмжье.

Зөвшөөрсөн

54

Татгалзсан

1

Бүгд


55

98.2 хувийн саналаар дэмжигдлээ. 

Нийгмийн хамгаалал, хөдөлмөрийн сайдаар томилуулах талаархи Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг УИХ-ын гишүүн Д.Арвин танилцуулав.

УИХ-ын гишүүн Д.Балдан-Очир санал хэлэв.

Д.Дэмбэрэл:-Монгол Улсын Засгийн газрын гишүүн, Нийгмийн хамгаалал, хөдөлмөрийн сайдаар Т.Гандийг томилох саналыг дэмжье.

Зөвшөөрсөн

54

Татгалзсан

1

Бүгд


55

98.2 хувийн саналаар дэмжигдлээ. 

Хүнс, хөдөө аж ахуй, хөнгөн үйлдвэрийн сайдаар томилуулах талаархи Байгаль орчин, хүнс, хөдөө аж ахуйн байнгын хорооны санал, дүгнэлтийг УИХ-ын гишүүн Г.Баярсайхан танилцуулав.

Байнгын хорооны санал, дүгнэлттэй холбогдуулан УИХ-ын гишүүн Ц.Сэдванчигийн асуусан асуултад нэр дэвшигч Т.Бадамжунай хариулж, тайлбар хийв.

УИХ-ын гишүүн Ж.Энхбаяр, Р.Буд, Су.Батболд, Н.Ганбямба, Л.Гантөмөр нар санал хэлэв.

Д.Дэмбэрэл:-Монгол Улсын Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдаар Т.Бадамжунайг томилох саналыг дэмжье.

Зөвшөөрсөн

55

Татгалзсан

0

Бүгд


55

100 хувийн саналаар дэмжигдлээ.

Эрдэс баялаг, эрчим хүчний сайдаар томилуулах талаархи Эдийн засгийн байнгын хорооны санал, дүгнэлтийг УИХ-ын гишүүн Ц.Баярсайхан танилцуулав.

УИХ-ын гишүүн Д.Батбаяр, Х.Бадамсүрэн, Д.Балдан-Очир, А.Тлейхан, Ж.Энхбаяр, Ж.Батсуурь нар санал хэлэв.

Д.Дэмбэрэл:-Монгол Улсын Засгийн газрын гишүүн, Эрдэс баялаг, эрчим хүчний сайдаар Д.Зоригтыг томилох саналыг дэмжье.

Зөвшөөрсөн

56

Татгалзсан

0

Бүгд


56

100 хувийн саналаар дэмжигдлээ.

Эрүүл мэндийн сайдаар томилуулах талаархи Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг УИХ-ын гишүүн Ц.Дашдорж танилцуулав.

УИХ-ын гишүүн Д.Хаянхярваа, Б.Бат-Эрдэнэ, Д.Очирбат нар санал хэлэв.

Д.Дэмбэрэл:-Монгол Улсын Засгийн газрын гишүүн, Эрүүл мэндийн сайдаар С.Ламбааг томилох саналыг дэмжье.

Зөвшөөрсөн

56

Татгалзсан

0

Бүгд


56

100 хувийн саналаар дэмжигдлээ.

Монгол Улсын сайд, Засгийн газрын Хэрэг эрхлэх газрын даргаар томилуулах талаархи Төрийн байгуулалтын байнгын хорооны санал, дүгнэлтийг УИХ-ын гишүүн Ж.Батсуурь танилцуулав.

Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно.

Д.Дэмбэрэл:-Монгол Улсын сайд, Засгийн газрын Хэрэг эрхлэх газрын даргаар Б.Долгорыг томилох саналыг дэмжье.

Зөвшөөрсөн

57

Татгалзсан

0

Бүгд


57

100 хувийн саналаар дэмжигдлээ.

Д.Дэмбэрэл:-Монгол Улсын сайд, Засгийн газрын гишүүдийг томилох тухай Улсын Их Хурлын тогтоолын төслийг баталъя.

Зөвшөөрсөн

56

Татгалзсан

0

Бүгд


56

100 хувийн саналаар тогтоол батлагдлаа.

Д.Дэмбэрэл:-Засгийн газрын гишүүдийг үүрэгт ажлаас нь чөлөөлөх тухай УИХ-ын тогтоолын төслийг баталъя.

Зөвшөөрсөн

52

Татгалзсан

4

Бүгд


56

92.9 хувийн саналаар тогтоол батлагдлаа.

Монгол Улсын Ерөнхий сайд С.Баяр Засгийн газрын гишүүд томилогдсонтой холбогдуулан товч үг хэлэв. УИХ-ын гишүүд, Засгийн газрын гишүүн, сайд нарт баяр хүргэж, алга ташив.

Байнгын хорооны бүрэлдэхүүнд өөрчлөлт оруулах тухай УИХ-ын тогтоолын төслийг баталъя.

Зөвшөөрсөн

54

Татгалзсан

2

Бүгд


56

96.4 хувийн саналаар тогтоол батлагдлаа.

Зарим дэд хорооны бүрэлдэхүүнд өөрчлөлт оруулах тухай УИХ-ын тогтоолын төслийг баталъя.

Зөвшөөрсөн

53

Татгалзсан

2

Бүгд


55

96.4 хувийн саналаар тогтоол батлагдлаа.

Уг асуудлыг 22 цаг 50 минутад хэлэлцэж дуусав.
Хоёр.УИХ-ын 2008 оны намрын ээлжит чуулганаар хэлэлцэх асуудлыг батлах тухай УИХ-ын тогтоолын төсөл /хэлэлцэх эсэх/

Хэлэлцэж буй асуудалтай холбогдуулан УИХ-ын Тамгын газрын зөвлөх Г.Цэрэндулам, Төрийн байгуулалтын байнгын хорооны референт Г.Чагнаадорж нар байлцав.

Уг асуудлын талаархи Төрийн байгуулалтын байнгын хорооноос гаргасан санал дүгнэлтийг УИХ-ын гишүүн Ө.Энхтүвшин танилцуулав.

Байнгын хорооны санал дүгнэлттэй холбогдуулан УИХ-ын гишүүн Э.Бат-Үүлийн асуусан асуултад УИХ-ын дарга Д.Дэмбэрэл хариулж, тайлбар хийв.

УИХ-ын дарга Д.Дэмбэрэл Монгол Улсын сайд, Засгийн газрын гишүүдийг томилох тухай, Засгийн газрын гишүүдийг үүрэгт ажлаас нь чөлөөлөх тухай, Байнгын хорооны бүрэлдэхүүнд өөрчлөлт оруулах тухай, Зарим дэд хорооны бүрэлдэхүүнд өөрчлөлт оруулах тухай УИХ-ын тогтоолын эцсийн найруулгыг уншиж танилцуулав.

Эцсийн найруулгатай холбогдуулан УИХ-ын гишүүн Р.Гончигдорж, Ц.Нямдорж нар санал хэлэв.

УИХ-ын гишүүд дээрх тогтоолын эцсийн найруулгыг сонсов.

Д.Дэмбэрэл:-УИХ-ын 2008 оны намрын ээлжит чуулганаар хэлэлцэх асуудлыг батлах тухай УИХ-ын тогтоолын төслийг хэлэлцье гэсэн саналыг дэмжье.

Зөвшөөрсөн

51

Татгалзсан

3

Бүгд


54

94.4 хувийн саналаар дэмжигдэж, анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлэв.

УИХ-ын гишүүн Ч.Сайханбилэг Ардчилсан намын нэр дээр ирүүлсэн Улсын ерөнхий прокурорын бичгийг уншиж, танилцуулав.

Хуралдаан 23.00 цагт өндөрлөв.

ТАНИЛЦСАН:


ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА



Д.САНДАГ-ОЧИР


ТОВЧ ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН


БИЧГИЙН ДАРГА






Ц.НАРАНТУЯА

УИХ-ЫН  ТАВ ДАХЬ УДААГИЙН СОНГУУЛИЙН АНХДУГААР ЧУУЛГАНЫ

2008 ОНЫ 09 ДҮГЭЭР САРЫН 19-НИЙ ӨДӨР /БААСАН ГАРИГ/-ИЙН

НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Хуралдаан 19 цаг 05 минутанд эхлэв.

Д.Дэмбэрэл –УИХ-ын гишүүдийн энэ өдрийн амгаланг айлтгая. Гишүүдийн ирцийг танилцуулъя. Хуралдааны танхимд одоогоор 41 гишүүн орж ирсэн байна. 56.9 хувьтай байна. 


2008 оны анхдугаар чуулганы 9 дүгээр сарын 19-ний өдрийн хуралдааныг нээснийг мэдэгдье.


Өнөөдрийн хуралдаанаар хэлэлцэх асуудлыг танилцуулъя. 


1.Засгийн газрын гишүүдийг томилох тухай асуудал.


2.Зарим байнгын хороод болон Дэд хорооны бүрэлдэхүүнд өөрчлөлт оруулах тухай УИХ-ын тогтоолын төсөл.


3.УИХ-ын 2008 оны намрын ээлжит чуулганаар хэлэлцэх асуудлын тухай УИХ-ын тогтоолын төсөл. 


Эдгээр асуудлыг хэлэлцэнэ. Одоо хэлэлцэх асуудалдаа оръё.


Монгол Улсын Үндсэн хуулийн 39 дүгээр зүйлийн 3 дахь хэсэгт заасны дагуу Засгийн газрын гишүүдийг Монгол Улсын Ерөнхий сайдын өргөн мэдүүлснээр хүн тус бүрээр хэлэлцэж томилно гэсэн заалт байгаа. Ийм учраас бид нар Засгийн газрын гишүүдийг томилох тухай асуудлыг хэлэлцэхдээ хүн тус бүр дээр ярих нь ээ.


Одоо Монгол Улсын Ерөнхий сайд Баяр Засгийн газрын гишүүдийг томилуулах саналаа танилцуулна уу. Ерөнхий сайдыг индэрт урьж байна. 


С.Баяр: -УИХ-ын эрхэм дарга, гишүүд ээ,


Монгол Улсын Үндсэн хуулийн 39 дүгээр зүйлийн 3 дахь хэсэгт Засгийн газрын гишүүдийг Ерөнхий сайдын өргөн мэдүүлснээр УИХ хүн бүрээр хэлэлцэж томилно гэж заасны дагуу Засгийн газрын тухай хуулийн 23 дугаар зүйлийн 1 дэх хэсгийн 1-д заасныг үндэслэн Засгийн газрын гишүүдийг томилуулах асуудлыг Монгол Улсын Ерөнхийлөгчид танилцуулж зөвшилцсөний үндсэн дээр УИХ-д өргөн мэдүүлж байна. 


Засгийн газрын гишүүнээр томилуулахаар нэр дэвшүүлэхдээ Засгийн газраас дэвшүүлж байгаа гол гол зорилтыг биелүүлж, танхимын зарчмаар ажиллах чадвар, тухайн ажил үүргийг гүйцэтгэх мэргэжлийн туршлага, хуримтлуулсан туршлагыг харгалзан үзэж удирдан зохион байгуулах чадвар, ажил хэрэгч чанарыг удирдлага болгосон болно.


Эдгээр шалгуурыг үндэслээд Норовын Алтанхуягийг Монгол Улсын Засгийн газрын гишүүн, Монгол Улсын тэргүүн шадар сайдаар, Миеэгомбын Энхболдыг Монгол Улсын Засгийн газрын гишүүн, Монгол Улсын шадар сайдаар, Лүүмэдийн Гансүхийг Монгол Улсын Засгийн газрын гишүүн, Байгаль орчин, аялал жуулчлалын сайдаар, Лувсанвандангийн Болдыг Монгол Улсын Засгийн газрын гишүүн, Батлан хамгаалахын сайдаар, Ёндонгийн Отгонбаярыг Монгол Улсын Засгийн газрын гишүүн, Боловсрол, соёл, шинжлэх ухааны сайдаар, Сүхбаатарын Батболдыг Монгол Улсын Засгийн газрын гишүүн, Гадаад харилцааны сайдаар, Халтмаагийн Баттулгыг Монгол Улсын Засгийн газрын гишүүн, Зам тээвэр, барилга хот байгуулалтын сайдаар, Сангажавын Баярцогтыг Монгол Улсын Засгийн газрын гишүүн, Сангийн сайдаар, Төгсжаргалын Гандийг Монгол Улсын Засгийн газрын гишүүн, Нийгмийн хамгаалал, хөдөлмөрийн сайдаар, Цэндийн Нямдоржийг Монгол Улсын Засгийн газрын гишүүн, Хууль зүй, дотоод хэргийн сайдаар, Түнжингийн Бадамжунайг Монгол Улсын Засгийн газрын гишүүн, Хүнс хөдөө аж ахуй, хөнгөн үйлдвэрийн сайдаар, Дашдоржийн Зоригтыг Монгол Улсын Засгийн газрын гишүүн, Эрдэс баялаг, эрчим хүчний сайдаар, Самбуугийн Ламбааг Монгол Улсын Засгийн газрын гишүүн, Эрүүл мэндийн сайдаар, Бадраагийн Долгорыг Монгол Улсын Засгийн газрын гишүүн, Монгол Улсын сайд, Засгийн газрын Хэрэг эрхлэх газрын даргаар тус тус томилуулахаар Улсын Их Хуралд танилцуулж байна. 


Засгийн газрын гишүүнээр томилогдож байгаатай холбогдуулан бүрэн эрх нь дуусгавар болж байгаа өмнөх Засгийн газрын гишүүдийг үүрэгт ажлаас нь чөлөөлөх тухай УИХ-ын тогтоолын төслийг боловсруулан хамт өргөн барьж байгааг уламжилж байна. Оруулж байгаа саналыг хэлэлцэж дэмжиж өгөхийг хичээнгүйлэн хүсч байна. Их баярлалаа.


Д.Дэмбэрэл: -За Ерөнхий сайдад баярлалаа. Засгийн газрын гишүүдийг томилуулах Ерөнхий сайдын саналтай холбогдуулж асуух асуулттай гишүүд байна уу?   За алга байна. 


Одоо байнгын хороод өөрийнхөө эрхлэх асуудлын хүрээнд нэр дэвшигчдийг хэлэлцэж, санал дүгнэлт гаргасан байгаа. Хуульд заасны дагуу нэр дэвшигчид тус бүрээр асуудлыг хэлэлцүүлнэ гэдгийг би дээр хэлсэн. Одоо байнгын хороодын санал, дүгнэлтийг сонсъё. Эхлээд Монгол Улсын Засгийн газрын гишүүн, Монгол Улсын тэргүүн шадар сайдад нэр дэвшигчийг хэлэлцье. Нэр дэвшигчийн талаар гаргасан Төрийн байгуулалтын байнгын хорооны санал, дүгнэлтийг УИХ-ын гишүүн Сайханбилэг танилцуулна. Сайханбилэг гишүүнийг индэрт урьж байна.


Ч.Сайханбилэг: -УИХ-ын дарга, эрхэм гишүүд ээ,


Үндсэн хуулийн 39 дүгээр зүйлийн 3 дахь хэсэгт заасан журмын дагуу Монгол Улсын Ерөнхий сайдаас УИХ-д өргөн мэдүүлсэн Монгол Улсын Засгийн газрын гишүүн, Монгол Улсын тэргүүн шадар сайдаар томилуулах саналыг Төрийн байгуулалтын байнгын хороо 2008 оны 9 дүгээр сарын 19-ний өдрийн хуралдаанаараа хэлэлцээд дараахь санал дүгнэлтийг нэгдсэн хуралдаанд оруулж байна.


УИХ-ын 2008 оны ээлжит сонгуулийн үр дүнгээр байгуулагдсан Засгийн газрын өмнө дэвшигдэж байгаа зорилтыг хэрэгжүүлэх, Засгийн газрын танхимын нэгдмэл байдлыг хангах, тухайн ажлыг хариуцах мэдлэг, чадвар зэргийг харгалзан Норовын Алтанхуягийг Монгол Улсын Засгийн газрын гишүүн, Монгол Улсын тэргүүн шадар сайдаар томилуулах Монгол Улсын Ерөнхий сайдын саналыг хуралдаанд оролцсон гишүүд санал нэгтэй дэмжсэн болно.


УИХ-ын эрхэм гишүүд ээ, Монгол Улсын Засгийн газрын гишүүн, 
Монгол Улсын тэргүүн шадар сайдаар Норовын Алтанхуягийг томилуулах саналыг хэлэлцсэн талаархи Төрийн байгуулалтын байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.


Анхаарал тавьсанд баярлалаа.


Д.Дэмбарэл: -За Сайханбилэг гишүүнд баярлалаа. Нэр дэвшигчээс асуух асуулттай гишүүд байна уу? Тэргүүн шадарт нэр дэвшиш байгаа гишүүнд? За алга байна. Нэр дэвшигчийн талаар үг хэлж санал гаргах гишүүн байна уу? Алга байна. 


Монгол Улсын тэргүүн шадар сайдаар Норовын Алтанхуягийг томилох саналын талаар санал хураалт явуулъя. Би саналын томъёоллыг хэлье. Санал хураах горимд шилжинэ ээ.


Монгол Улсын тэргүүн шадар сайдаар Норовын Алтанхуягийг томилох саналыг дэмжье гэсэн санал хураалтыг явуулж байна.


Санал хураалтанд 58 гишүүн оролцож, зөвшөөрсөн 52, 89.7 хувийн саналаар Норовын Алтанхуягийг тэргүүн шадараар томилъё гэсэн саналыг дэмжиж байна. 


Дараа нь Монгол Улсын Засгийн газрын гишүүн, Монгол Улсын шадар сайдад нэр дэвшүүлэх асуудлыг хэлэлцье. Нэр дэвшигчийн талаар гаргасан Төрийн байгуулалтын байнгын хорооны санал, дүгнэлтийг УИХ-ын гишүүн Су.Батболд танилцуулна. Батболд гишүүнийг индэрт урьж байна.


Су.Батболд: УИХ-ын дарга, эрхэм гишүүд ээ,


Үндсэн хуулийн 39 дүгээр зүйлийн 3 дахь хэсэгт заасан журмын дагуу Монгол Улсын Ерөнхий сайдаас УИХ-д өргөн мэдүүлсэн Монгол Улсын Засгийн газрын гишүүн, Монгол Улсын шадар сайдаар томилуулах саналыг Төрийн байгуулалтын байнгын хороо 2008 оны 9 дүгээр сарын 19-ний өдрийн хуралдаанаараа хэлэлцээд дараахь санал дүгнэлтийг нэгдсэн хуралдаанд оруулж байна. 


УИХ-ын 2008 оны ээлжит сонгуулийн үр дүнгээр байгуулагдсан Засгийн газрын өмнө дэвшигдэж байгаа зорилтыг хэрэгжүүлэх, Засгийн газрын танхимын нэгдэл байдлыг хангах, тухайн ажлыг хариуцах мэдлэг, чадвар зэргийг харгалзан Миеэгомбын Энхболдыг Монгол Улсын Засгийн газрын гишүүн, Монгол Улсын шадар сайдаар томилуулах Монгол Улсын Ерөнхий сайдын саналыг хуралдаанд оролцсон гишүүд санал нэгтэй дэмжсэн болно.


УИХ-ын эрхэм гишүүд ээ, 


Монгол Улсын Засгийн газрын гишүүн, Монгол Улсын шадар сайдаар Миеэгомбын Энхболдыг томилуулах саналыг хэлэлцэн талаархи Төрийн байгуулалтын байнгын хорооны санал, дүгэнлтийг хэлэлцэн шийдвэрлэж өгөхийг Та бүхнээс хүсье.


Анхаарал тавьсанд баярлалаа.


Д.Дэмбэрэл: -За Батболд гишүүнд баярлалаа. За нэр дэвшигчээс асуух асуулттай гишүүн байна уу? Асуух асуулттай гишүүн алга байна. Асуултыг тасаллаа. 


Нэр дэвшигчдийн талаар санал хэлэх, үг хэлэх гишүүн байна уу? За алга байна. Санал хэлэх гишүүн алга байна. Одоо санал хураалт явуулна. За санал хураалтанд гишүүд бэлтгэе.


Монгол Улсын шадар сайдаар Миеэгомбын Энхболдыг томилох саналыг дэмжье гэсэн томъёоллоор санал хураалт явуулж байна. 


Санал хураалтанд 59 гишүүн оролцож, 58 гишүүн зөвшөөрч, 98.3 хувийн саналаар Миеэгомбын Энхболд шадар сайдаар томилогдож байна. 


За дараачийн Монгол Улсын Засгийн газрын гишүүн, Сангийн сайдад нэрр дэвшигчийг хэлэлцье. Нэр дэвшигчийн талаар гаргасан Төсвийн байнгын хорооны санал, дүгнэлтийг УИХ-ын гишүүн Хүрэлбаатар танилцуулна. Хүрэлбаатар гишүүнийг индэрт урьж байна.


Ч.Хүрэлбаатар: -УИХ-ын дарга, эрхэм гишүүд ээ,


Монгол Улсын Ерөнхий сайдаас 2008 оны 9 дүгээр сарын 19-ний өдөр УИХ-ын гишүүн Сангажавын Баярцогтыг Засгийн газрын гишүүн, Сангийн сайдаар томилуулахаар УИХ-д өргөн мэдүүлснийг Төсвийн байнгын хорооны 2008 оны 9 дүгээр сарын 19-ний өдрийн хуралдаанаараа хэлэлцлээ.


Төсвийн байнгын хорооны хурал дээр УИХ-ын гишүүн Б.Зоригт шинэ Засгийн газрын мөрийн хөтөлбөрт дэвшүүлж байгаа асуудалд хэчнээн хэмжээний хөрөнгө шаардагдахыг тооцож үзсэн үү? Банк санхүүгийн  хямралыг хэрхэн давахаар тооцоо хийж байгаа вэ? УИХ-ын гишүүн Ц.Батбаяр төсвийн байгууллагын удирдлага, санхүүжилтийн тухай хуулийг өөрчлөх бодол байгаа юу? УИХ-ын гишүүн Г.Занданшатар, Д.Арвин нар Эх орны хишиг 1.5 сая төгрөгийг хэзээнээс эхэлж ямар хэлбэрээр олгож эхлэх талаар тооцсон уу? Сангийн яамны удирдлагыг өөрчлөх талаар бодол байгаа юу зэрэг асуудлаар асуулт асууж, тодорхой хариулт авсан.


Мөн УИХ-ын гишүүн Д.Зоригт шинэ Засгийн газрын мөрийн хөтөлбөрийг хэрэгжүүлэх хөрөнгийн эх үүсвэрийг сайн тооцоолж, гадаад, дотоод эх үүсвэрийг бүрдүүлэх, үйлдвэржүүлэлт, хөрөнгө оруулалтын бодлогыг явуулах, дэмжиж жижиг, дунд үйлдвэрлэлийг хөгжүүлэх талаар тодорхой бодлого явуулах, УИХ-ын гишүүн Ц.Дашдорж, Г.Занданшатар нар хоёр намын мөрийн хөтөлбөрт дурдсан асуудлуудыг санхүүжүүлэх хөрөнгийн эх үүсвэрийг 2009 оны төсвийн хуулийнд тодорхой тусгаж өгөх, УИХ-ын гишүүн Л.Гантөмөр эх орны хишгийг ард түмэнд өгөх, төсвийн хөрөнгийн үрэлгэн байдлыг 2009 оны төсвөөс арилгаж эхлэх, инфляцийг бууруулах асуудлыг тодорхой бодлогоор дэмжих, УИХ-ын гишүүн Дамба-Очир орон нутгийн санхүүжилтийн эх үүсвэрийг өөрийн орлогоос бүрдүүлэх чиглэлээр төсвийн байгууллагын удирдлага, санхүүжилтийн хуульд өөрчлөлт оруулах, Хөгжлийн банктай болох, УИХ-ын гишүүн Д.Очирбат нийслэлийн иргэдийн ая тухтай амьдрах нөхцөлийг бүрдүүлэх, утааг бууруулах чиглэлээр тодорхой өөрийн… 2009 оны төсөвт тусгах, УИХ-ын гишүүн Д.Арвин хоёр намын мөрийн хөтөлбөрт туссан асуудлуудыг хэрэгжүүлэх, хөрөнгийн эх үүсвэрийг төсөвт тодорхой тусгаж амалснаа хэрэгжүүлэх. УИХ-ын Ц.Даваасүрэн 2008 оны төсвийн тодотголыг яаралтай хийж, хөрөнгө оруулалтын санхүүжилтийг шуурхайлах,  УИХ-ын гишүүн Ч.Улаан төсвийн үрэлгэн зардал, инфляцийг бууруулахад Засгийн газар, Сангийн яам төдийгүй УИХ-ын Төсвийн байнгын хороо тодорхой бодлогоороо дэмжиж ажиллах нь зүйтэй гэсэн саналуудыг хэлж байв.


Санал хураалтыг илээр явуулахад С.Баярцогтыг Засгийн газрын гишүүн, Сангийн сайдаар томилохыг хуралдаанд оролцсон гишүүдийн дийлэнх олонхи нь дэмжсэн болно.


УИХ-ын эрхэм гишүүд ээ,


УИХ-ын гишүүн Сангажавын Баярцогтыг Монгол Улсын Засгийн газрын гишүүн, Сангийн сайдаар томилохыг дэмжсэн Төсвийн байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээсээ хүсье.


Анхаарал тавьсанд баярлалаа.


Д.Дэмбэрэл: -За Хүрэлбаатар гишүүнд баярлалаа. За нэр дэшигч Баярцогт гишүүнээс асуух асуулттай гишүүн байна уу? Гантөмөр гишүүн асуух гээд байгаа юм уу? За Гантөмөр гишүүнээр асуултыг тасаллаа.


Л.Гантөмөр: -Би Хүрэлбаатар даргаас асуух гэсэн юм. Энэ гаргасан санал дүгнэлтэн дотор Гантөмөр Эх орны хишгийг ард түмэнд өгөх гэж хэлсэн байна аа гэж биччихсэн байх юм. Би бол эх орны хишиг гэдэг нэр томъёолол ашиглаагүй санагдаад байх юм. Би эх орны хишгийг олго гэж хэзээ ч шаардахгүй, 1.5 сая төгрөгийг олгоорой гэдгийг л шаардах гэж байгаа шүү дээ. Хишиг гэж ойлгож хүлээн зөвшөөрөхгүй байгаа.


Д.Дэмбэрэл: -За Хүрэлбаатар дарга хариулъя.


Ч.Хүрэлбаатар: -За Гантөмөр гишүүний асуултанд хариулъя. Байнгын хороон дээр та 1.5 сая төгрөг гэж хэлсэн л дээ. 1.5 сая төгрөг бол Эх орны хишиг гэсэн томъёоллоор тусгагдсан. Ингээд хэрэв та, таны бодол арай өөр байгаа бол энийг редакцийн засвар хийгээд өөрчилье гэж бодож байна.


Л.Гантөмөр: -За баярлалаа. Би энэ микрофон авсан дээр хоёр зүйлийг хэлье. Ер нь энэ дүгнэлтэнд эх орны хишиг гэдэг үг хоёр удаа тусгагдсан байна. Ардчилсан намын бүлгийн 15 гишүүн бол эрдэнийн хувь гэдэг үг хэрэглэе гэдэг шаардлага тавьсан. Бүлгийн удирдлага болоод бусад гишүүд нь бол заавал энэ эх орны хишиг, эрдэнийн хувь гэдэг үгээр тоглохоо больё, ямар нэгэн байдлаар тэр газрын доорхи баялгаас олдож байгаа мөнгийг, хөрөнгийг иргэддээ тэгш хуваарилах зарчмыг хэрэгжүүлье, 1.5 сая төгрөгөөс дээш үнэлэгдэх юм байна аа тэр нь гэж ингэж л ойлгож явж байгаа. Тэгээд Баярцогт сайд бас энэ ойлголтоор цаашаа яваасай гэж хүсч байна. Тэгээд дахин дахин манай байнгын хорооны дарга нар, Засгийн газрын гишүүд энэ тодорхой үгээр бодлого явуулахгүй байхыг хүсье. 


Тэгээд Баярцогт гишүүнд хандаад нэг санал байгаа. Түрүүн байнгын хороон дээр хэлж байгаад дутуу үлдээчихсэн ганц саналаа цаг авсан дээрээ хэлье гэж бодож байна. Энэ төсвийн орлого, зарлаг, гүйцэтгэлийг ил тод болгох тал дээр анхаарч ажиллаач ээ. Сая байнгын хорооны хурал тараад хоёр гурван эдийн засгийн докторууд утсаар ярьж байна аа. Нэг зүйлийг их хүсч байгаа юм байна аа. Тэр нь бол одоо төсвийн гүйцэтгэлийг олон нийтийн байгууллагаас аудит хийлгэдэг тэр тогтолцоо руу орооч гэдэг ийм хүсэлт тавьж байна. 


Мөн төсвийн төслийг бас олон нийтийн байгууллагаар хэлэлцүүлээч ээ гэдэг асуудлыг тавьж байгаа шүү. Олон нийтийн байгууллага гэдэг нь худалдаа аж үйлдвэрийн танхим гэх мэтийн бодит хөрөнгө оруулалтыг ажил болгодог тэр секторынхоо үгийг сонсдог байгаач ээ гэдэг ийм асуудлыг санал болгож байна. Тэгэхгүй бол жишээлбэл одоо манай тойрогт ноднин жилийн төсөвт 2 цэцэрлэг суусан, тэгээд энэ жилийн төсөвт 2 цэцэрлэгийн ажил суусан байгаа 250 сая төгрөгөөр. Тэгээд энэ жил хоёулаа ажил болоогүй, шалтгаан нь бол энэ жил инфляци болоод тэр цэцэрлэгийг 400 сая  төгрөгөөс дээш үнээр барих нь ээ гэдэг ийм асуудал яригдаж байгаа. 


Тийм учраас үнэхээр барьж гүйцэтгэдэг, ажил хийдэг тэр иргэний байгууллагуудынхаа, төрийн бус байгууллагуудынхаа саналыг аваад, тэдний саналыг бас сонсож, үндэслэж, төсвийн төслөө оруулж ирээрэй гэдэг саналыг хэлье. Баярлалаа.


Д.Дэмбэрэл: -За. Асуулт асууж хариултаа авлаа. Нэр дэвшигчийн талаар үг хэлэх, саналаа илэрхийлэх гишүүн байна уу? За Арвин гишүүнээр тасалж байна. За Арвин гишүүн.


Д.Арвин: -За баярлалаа. Сая Төсвийн байнгын хороон дээр Баярцогт гишүүнийг Сангийн сайдад дэвшүүлэхэд гишүүдээс асуусан асуултанд ялангуяа миний асуусан асуултанд бид бол 1.5 сая төгрөгийг МАХН сонгуульдаа ард иргэдийнхээ өрх гэрийн амьдралыг дээшлүүлэх, ард иргэдийн амьдралыг дээшлүүлэхэд мөнгөн хэлбэрээр өгнө гэж бид энэ зорилтыг тавьсан. Хоёр Засгийн газрын сая хийх ажил дээр ч гэсэн 1.5 сая төгрөг мөнгөн хэлбэрээр өгнө гэсэн. Гэтэл одоо та хариултанд 1.5 сая төгрөгийг хувьцаа хэлбэрээр өгнө гэж цагаан цаасан дээр хараар бичсэн гэж ингэж та хариулж байсан.


Тэгэхээр би таныг өнөөдөр та Монгол Улсын Сангийн сайд бол тийм бас тоглоомын бөгөөд юм дур мэддэг, их мэдэгч хүний хийдэг ажил биш л дээ. Тэгэхлээр аливаа энэ УИХ-ын шийдвэр гараагүй, Их Хурлын гишүүдээр хэлэлцэж, Нийгмийн бодлогын байнгын хороо энэ асуудлыг авч шийдвэр гарсны дараа энэ асуудал яригдах ёстой. Гэтэл өнөөдөр та шууд энэ хариултанд хувьцаа хэлбэрээр өгнө өө гэж энийгээ та их ихэмсэг маягаар шууд хариулж байна лээ. Тэгэхээр та ингэж төрийн ажилд оролцохгүй шүү. Хувьцаа гэдэг бол ямар ч хэлбэрээр зарим нэг нь бол ямар ч хэлбэрээр ард түмнийг хууран мэхэлдэг цаас шүү. Энийг та нар анх монголын ард түмэнд хэрэгжүүлж, талаар нь та нар үйлдвэр авсан байгаа байх. Талыг нь ард түмэн юугаа ч олж авч чадаагүй. 


Ийм учраас ингэж маягаар намын дарга бөгөөд Ерөнхий сайдтай тохирч энийг хийж болохгүй гэдгийг танд би албан ёсоор анхааруулъя гэдгийг хэлмээр байна. Тэгээд ингэж дур мэдэж, их мэдэж, бусдын шийдвэр гараагүй байхад ийм хариулт өгөхөө та зогсоогоорой. Цаашид та ажилдаа бас залуу хүн байна энийг та анхаарч ажиллаарай гэж хэлмээр байна.


Д.Дэмбэрэл: -Монгол Улсын Засгийн газрын гишүүн, Сангийн сайдаар Сангажавын Баярцогтыг томилох саналыг дэмжье гэсэн санал хураалт явуулъя. 


Санал хураалтанд 59 гишүүн оролцож, 56 гишүүн зөвшөөрч, 94.9 хувийн саналаар Баярцогтыг Сангийн сайдаар томилж байна.


Дараачийн сайдыг томилох асуудлыг хэлэлцье. Монгол Улсын Засгийн газрын гишүүн, Гадаад харилцааны сайдад нэр дэвшигчийг танилцуулна. Нэр дэвшигчийн талаар Аюулгүй байдал, гадаад бодлогын байнгын хорооны санал, дүгнэлтийг УИХ-ын гишүүн З.Энхболд танилцуулна. Энхболд таныг индэрт урьж байна. 


З.Энхболд: -УИХ-ын дарга, эрхэм гишүүд ээ,


УИХ-ын гишүүн Сүхбаатарын Батболдыг Монгол Улсын Засгийн газрын гишүүн, Гадаад харилцааны сайдаар томилуулахаар Монгол Улсын Ерөнхий сайдаас 2008 оны 9 сарын 19-ний өдөр УИХ-д өргөн мэдүүлснийг УИХ-ын чуулганы хуралдааны Дэгийн тухай хуулийн 37 дугаар зүйлийн 6 дахь хэсэгт заасны дагуу тус байнгын хороо өнөөдрийн хуралдаанаар хэлэлцээд дараахь санал, дүгнэлтийг гаргаж байна.


Намтрыг та бүхэнд бичгээр тараасан учраас товчлоод Засгийн газрын өмнө дэвшигдэж байгаа зорилтыг хэрэгжүүлэх, Засгийн газрын танхимын нэгдмэл байдлыг хангах, тухайн ажлыг хариуцах чадвар болон улс төрчийн хувьд хүлээн зөвшөөрөгдсөн байдал зэргийг харгалзан Сүхбаатарын Батболдыг Монгол Улсын Засгийн газрын гишүүн, Гадаад харилцааны сайдаар томилуулах Монгол Улсын Ерөнхий сайдын саналыг байнгын хорооны хуралдаанд оролцсон гишүүд санал нэгтэйгээр дэмжсэн болно.


УИХ-ын эрхэм гишүүд ээ, 


УИХ-ын гишүүн Сүхбаатарын Батболдыг Монгол Улсын Засгийн газрын гишүүн, Гадаад харилцааны сайдаар томилохыг дэмжсэн байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.


Анхаарал тавьсанд баярлалаа.


Д.Дэмбэрэл: -Энхболд гишүүнд баярлалаа. За нэр дэвшигчээс асуух асуулттай гишүүн байна уу? За алга байна. Асуултыг тасаллаа. Нэр дэвшигчээс асуух асуулттай гишүүн байхгүй бол нэр дээр нь үг хэлэх гишүүн байна уу, санал гаргах гишүүн байна уу? За алга байна. За санал хураалт явуулъя.


За санал хураалтын томъёолол уншъя. Монгол Улсын Засгийн газрын гишүүн, Гадаад харилцааны сайдаар Сүхбаатарын Батболдыг томилох саналыг дэмжье гэсэн томъёоллоор санал хураалт явуулж байна.


Санал хураалтанд 58 гишүүн оролцож, 58 гишүүн зөвшөөрч, 100.0 хувийн саналаар энэ санал дэмжигдэж байна.


За дараачийн сайдыг томилох ажилд оръё. Монгол Улсын Засгийн газрын гишүүн, Хууль зүй дотоод хэргийн сайдад нэр дэвшигчийн талаар хэлэлцье. Нэр дэвшигчийн талаар гаргасан Хууль зүйн байнгын хорооны санал, дүгнэлтийг УИХ-ын гишүүн Ж.Энхбаяр танилцуулна. Энхбаярыг индэрт урьж байна.


Ж.Энхбаяр: -УИХ-ын дарга, эрхэм гишүүд ээ, 


Монгол Улсын Ерөнхий сайд С.Баяр Засгийн газрын гишүүн, Хууль зүй, дотоод хэргийн сайдаар УИХ-ын гишүүн Цэндийн Нямдоржийг томилуулахаар саналаа 2008 оны 9 дүгээр сарын 19-ний өдөр УИХ-д өргөн мэдүүлсэн билээ. 


Дээрх Монгол Улсын Ерөнхий сайд Баярын саналыг УИХ-ын чуулганы хуралдааны Дэгийн тухай хуулийн 37-гийн 6-д заасан дагуу Хууль зүйн байнгын хороо 2008 оны 9 дүгээр сарын 19-ний өдрийн хуралдаанаараа хэлэлцлээ.


Нэр дэвшигч Ц.Нямдорж нь 1956 онд төрсөн. 1975 онд Увс аймгийн Төвийн 10 жилийн 1 дүгээр дунд сургууль, 1981 онд Ленинград хотын Улсын Их сургуулийг хуульч мэргэжлээр тус тус төгссөн. 1981-1988 онд Улсын ерөнхий прокурорын газарт хэлтсийн прокурор, хэлтэс, тасгийн дарга, 1988-1990 онд Цэргийн ерөнхий прокурорын 1 дүгээр орлогч, 1990 онд Сайд нарын Зөвлөлд мэргэжилтэн, 1990-1992 онд Монгол улсын Хууль зүйн тэргүүн дэд сайд, 2000-2005 онд Монгол улсын Засгийн газрын гишүүн, Хууль зүй, дотоод хэргийн сайд, 2005-2007 онд Монгол Улсын Их Хурлын дарга. 1992 оноос нийт 5 удаагийн сонгуулиар Монгол Улсын Их Хурлын гишүүнээр сонгогдон ажиллаж байна. Засгийн газрын гишүүн, Хууль зүй, дотоод хэргийн сайдад нэр дэвшигч, Улсын Их Хурлын гишүүн Ц.Нямдоржийг Хууль зүй, байнгын хорооны хуралдаанд оролцсон гишүүд санал нэгтэйгээр дэмжсэн болно. 


Улсын Их Хурлын эрхэм гишүүд ээ. Засгийн газрын гишүүн, Хууль зүй, дотоод хэргийн сайдад нэр дэвшигчийн талаар Хууль зүйн байнгын  хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.


Д.Дэмбэрэл: -Баярлалаа. Нэр дэвшигчээс асуух асуулттай хүн байна уу? 


Алга байна. Асуултыг тасаллаа.


Санал хэлэх гишүүн байна уу?


Алга байна.


Санал хураалт явуулъя. Саналын томъёоллыг хэлье. Монгол Улсын Засгийн газрын гишүүн, Хууль зүй, дотоод хэргийн сайдаар Цэндийн Нямдоржийг томилох саналыг дэмжье гэсэн санал хураалт явуулъя.


Санал хураалтад 58 гишүүн оролцож 58 гишүүн зөвшөөрч 100 хувийн саналаар Цэндийн Нямдоржийг Хууль зүй, дотоод хэргийн сайдаар томилж байна.


Дараагийн сайдыг томилох асуудалд оръё. Монгол улсын Засгийн газрын гишүүн, Байгаль орчин, аялал жуулчлалын сайдад нэр дэвшигчийн талаар хэлэлцье. Нэр дэвшигчийн талаар гаргасан Байгаль орчин, хүнс хөдөө аж ахуйн байнгын хорооны санал дүгнэлтийг Улсын Их Хурлын гишүүн Г.Баярсайхан танилцуулна.


Г.Баярсайхан:   -Улсын Их Хурлын дарга, эрхэм гишүүд ээ. Монгол Улсын Ерөнхий сайдаас Монгол Улсын Засгийн газрын гишүүдийг томилох тухай Улсын Их Хурлын тогтоолын төслийг 2008 оны 9 дүгээр сарын 19-ний өдөр Улсын Их Хуралд өргөн мэдүүлсэн билээ. Уг тогтоолын төсөлд Монгол Улсын Засгийн газрын гишүүн, Байгаль орчин, аялал жуулчлалын сайдаар Лүймэдийн Гансүхийг томилуулахаар санал оруулсныг Байгаль орчин, хүнс, хөдөө аж ахуйн байнгын хороо 2008 оны 9 дүгээр сарын 19-ний өдрийн хуралданаар хэлэлцсэн. 


Монгол Улсын Засгийн газрын гишүүн, Байгаль орчин, аялал жуулчлалын сайдад нэр дэвшигч Гансүхийг дэмье гэсэн санал хураалт явуулахад байнгын хорооны хуралдаанд оролцсон гишүүд санал нэгтэйгээр дэмжиж Улсын Их Хурлын чуулганы нэгдсэн хуралдаанд оруулж хэлэлцүүлэх нь зүйтэй гэж үзсэн болно.


Л.Гансүх нь 1963 онд Дундговь аймгийн Сайнцагаан суманд төрсөн, ерөнхий боловсролын дунд сургуулийг 1980 онд, Техникийн их сургуулийг 1985 онд барилгын инженер мэргэжлээр төгссөн байна. Эдийн засгийн ухааны магистр цолтой. Цэргийн нэгдсэн дээд сургуульд 1980-85 онд багш, Техникийн их сургуульд 1988-1994 онд багш,  Өгөөж импекс хувьцаат компанид 1990-1994  онд дэд захирал, 1998-2000 онд Социал-Демократ намын хэлтсийн дарга, 2000-2003 онд Залуу лидр клубын ерөнхийлөгч, 2003 оноос Ардчилсан намын ерөнхий нарийн бичгийн дарга, 2004 оноос Улсын Их Хурлын гишүүн, 2006-2008 онд Улсын Их Хурал дахь Зөвлөлийн дарга, 2008 оноос Улсын Их Хурлын гишүүнээр сонгогдон ажиллаж байна.


Улсын Их Хурлын дарга, эрхэм гишүүд ээ. Монгол Улсын Засгийн газрын гишүүн, Байгаль орчин, аялал жуулчлалын сайдад нэр дэвшигч Л.Гансүхийн талаар тус байнгын хорооноос оруулж байгаа саналыг хэлэлцэн шийдвэрлэж өгөхийг хүсье. Анхаарал тавьсанд баярлалаа.


Д.Дэмбэрэл:   -Баярлалаа . Нэр дэвшигчээс асуух асуулттай гишүүн байна уу?


Ш.Сайхансамбуу:  -Байгаль орчинтой холбоотой Гансүх нэр дэвшигчээс хоёр, гурван зүйл асууя. Байгаль орчин гэдэг бол монгол улсад өнөөдөр хамгийн хурцаар тавигдаж байгаа. Манай улсын ч биш, ер нь дэлхий нийтээр яригдаж байгаа. Дэлхий хэмжээний асуудлыг больё. монгол орны хэмжээнд ой модны хулгайч нартай та хэрэв сайд болбол ямар арга замаар, ямар ажил хэрэгч чанараар тэмцэх вэ?


Хоёрдугаарт, монгол улс хуучин ан амьтантай, араатан жигүүртэнтэй ийм л эх орон байлаа. Сүүлийн үед хулгайн анчид янз бүрийн хууль бусаар ан гөрөө хийх нь их олширсон. Монгол улс хэдхэн жилийн өмнө маш  их хэмжээний  тарвагатай орон байлаа. Өнөөдөр тарваганы арьс бол үндсэндээ цэгцэрч байх шиг байна. Барсболд сайд байхда энэ тарваганы асуудлаар 2 жилийн хугацаатай арга хэмжээ авсан. Энэ арга хэмжээ авагдаад үр дүнд хүрсэнгүй ээ. Одоо хөдөөгийн айл өрх, малчны болон хүүхдүүд төмөр аргамжаа, урхи тавьж тарвагыг үндсэнд нь сүйтгэж дуусаж байна. Энэ бол байх ёстой ан амьтан уу гэвэл байх ёстой ан амьтан. Мөн шонхор шувуу. Хоёрын хооронд монгол улсын төсөвт нэмэр ч болдоггүй, бөөн хэл ам лицензийн нэг асуудал байдаг Аргал угалз агнах, янз бүрийн шувуу агнах, шонхор шувуу агнах, гадаадад гаргах асуудлууд дээр та сайд болбол ямар эрэмгий дорвитой ажил хийж монгол улсын ард түмэнд харуулах вэ? Энэ талаар таны санаа бодлыг сонсъё гэж бодож байна. Танд амжилт хүсье.


Л.Гансүх:   -Сайхансамбуу гишүүний асуултад хариулъя. Үнэхээр экологийн асуудал бол дэлхий нийтийн, дэлхий дээр амьдарч байгаа монгол түмний адилхан асуудал болчихоод байна. Тэр дундаа монголын нөхцөлд бид нар энэ дээр онцгой байр суурь эзлэх, энэ 4 жилд ялангуяа асуудал болно гэж үзэж байгаа. Олон проблемыг бид бүгдээрээ мэдэж байгаа. Дээр нь бидэнд дахиад нэг проблем нэмэгдэж байгаа. Тэр юу вэ гэхээр уул уурхайн салбар дээр эрчимжсэн, монгол улсын эрчимтэй хөгжлийг эндээс тодорхой төвшинд тулгуурлаж явуулна гэж үзэж байна. Тэгэхээр энэний нөгөө талын дэнс нь байгаль, экологийн асуудлын, ялангуяа 21-р зуунд энийг хамгаалах, олон технологи бий болчихсон, дээр нь уул уурхайн ашиглалт ч гэсэн өөрөө сайн технологиуд бий болсонтой холбогдуулаад энд онцгой анхаарлыг тавьж ажиллах нөхцөл бололцоо бүрдсэн гэж үзэж байгаа. Энэ дээр хатуу байр суурьтай байх болно гэдгийг хэлэх хэрэгтэй. Ойн асуудлын нөхөн сэргээлтийн асуудал, сая Ойн тухай хууль гарчихсан байгаа. Үүнтэй холбоотойгоор нэлээн эрчимтэй явна гэж бодож байгаа.


Шонхор шувуу, Аргал угалзыг яг үнэндээ гэхэд мэдэх юм алга байна. Очиж байгаад судалъя, үзье. Ямар төвшинд байдаг юм бол. Мэдээж зохистой хэрэглээ, хамгаалах, бид чинь байгалийн бүтээгдэхүүн юм чинь байгаль орчинд нь харилцан уялдаатай, ямар төвшинд нь ямар арга хэмжээ авч ажилладаг юм байна, тэрийг нь хэрэгжүүлж ажиллана гэж бодож байна.


Д.Дэмбэрэл:  -Нэр дэвшигчийн талаар санал хэлэх хүн байна уу?


Су.Батболд:  -Байгаль орчны сайдаар томилогдож байгаа нэр дэвшигчид хэдэн зүйл хэлье гэж бодож байна. Ер нь байгаль орчныг хамгаалах ажил гэдэг бол зөвхөн зүрх сэтгэлээрээ хийх ёстой ажил юмуу гэж бодож байна. Тэнд ямар нэгэн тусгай онцгой чадвар ч юмуу, тийм юм шаардахгүй, зүрх сэтгэлээсээ сайн хамгаалах тийм л бодолтой, зорилготой хүн энэ салбарт ажиллавал зохимжтой байдаг. Гансүх гишүүнийг би  тэгж ажиллаж чадах байх, тэгж ажиллаасай гэж хүсэж байна. Яагаад гэвэл өнөөдөр энэ дэлхийн хуурайшил, дулаарлын үед монгол орны энэ эмзэг байгаль үнэхээр бидний нүдний өмнө байхгүй болж байна шүү дээ. Цөлжилт, хуурайшилт энэ янзаараа явах юм бол 5, 10 жилийн дараа арабын цөлд амьдарч байгаа юм шиг тийм цөлд амьдрах болж байна.


Тийм учраас би энэ үед Засгийн газрын бүтцэд байгаль орчныг үлдээсэн явдал. Энэ 4 жилд Байгаль орчны яамны сайдаар ажиллах хүний хийх ажил үнэхээр их гэж бодож байна. Бидний нүдэн дээр хийчихмээр, янзалчихмаар, үйлдвэрлэлийг нэмэгдүүлэх, ашиг орлогыг нэмэгдүүлэх үүднээс, өчүүхэн төдий ашиг олохын төлөө өнөөдөр бидний хэдэн зуун жилээр амьдарч ирсэн энэ байгаль орчныг яаж сүйтгэж  байгааг бид бүгдээрээ харж байгаа. Тийм учраас энэ чиглэл рүү нэлээн онцгой анхаарал хандуулж ажиллаасай гэж бодож байна.

Ялангуяа цөлжилтийн асуудал. Энийг дорвитой арга хэмжээ  авах хэрэгтэй байна. Ой мод сүйтгэж байгаа асуудал.


Өнөөдөр бид нар  Богд уулыг 3,4 жил харж л байна шүү  дээ. 3,4 жил хуурайшаад , ашиглах боломжгүй болсон мод тэнд өнхрөөд унаж байна. Гэтэл өнөөдөр Улаанбаатар хотын гэр хороолол нүүрс түлээд, дугуйны хаймар  түлээд сууж байгаа юм. Энэ бол бид нарын арчаагүйнх. Тэр модыг яагаад ашиглаад, тэрийг бусдын, оюутнуудын хүчээр буулгаж ирээд түлээ болгож, энэ ядуу зүдүү улсуудад өгч болохгүй гэж? Оронд нь яагаад шинэ мод суулгаж болохгүй гэж? Бид нүдэн дээрээ харж байгаад түүнийг өнхрүүлээд юунд ч ашиггүй хаяж байгаа, нэг ч мод суулгасан юм байхгү. 


Байгаль орчныг хамгаална гэдэг нь тусгай хамгаалалтад авчихаад тэрэнд хэн ч хүрэхгүй юмуу, эсвэл зүгээр хулгайн хүмүүс ашигладаг тийм байдлаар биш, авсан бол яаж ашиглах вэ, яаж хамгаалах вэ гэдэг цогц бодлогыг явуулдаг тийм үйл ажиллагаа явуулаач гэж бодож байна.


Хоёрдугаарт, усны асуудал байна. Бидний нүдэн дээр хэдхэн жилийн өмнө байсан тунгалаг устай булаг, голууд маань ширгэж байна. Туул гол өнөөдөр бороо орохоор л дөнгөж  савныхаа талаар л дүүрч байна шүү дээ. Ийм тохиолдолд усны эх булгийг хамгаалах тал дээр ирэх 4 жилд нэлээн юм хиймээр байна. Улаанбаатар хотод Туул голын гольдролыг янзлаад, Солонгосын Хан мөрнийг яаж  өргөн болгосон, тэрэнтэй адилхан юм хэрэгжүүлье гээд гадны хүмүүс яваад байдаг. Улаанбаатар хот, Барилга, хот байгуулалтын яам, Байгаль орчны яам гурав дундаа шидсээр байгаад юу ч хийсэн юм байхгүй 4 жилийг өнгөрөөж байна.


Энийг янзлаад Улаанбаатар хотдоо усан толио бий болгоод, энэ их шороо, хуурайшилтын талаар онцгой анхаарах хэрэгтэй байна. Тэгэхгүй шороо цутгуулаад байшин бариулаад байдаг. Шороог нь түрж хаяад л бургасыг нь хядаад л байшин бариад байдаг. Ийм юм руу Байгаль орчны яам юу ярьж юу хийж сууж байнаа? Зурагтаар орой болгон гарч байна шүү дээ. Энийг зүрх сэтгэлээсээ тэмцдэг тийм хүн байх ёстой. Би Байгаль орчныг сайдыг, Байгаль орчны байнгын хороон даргыг тийм хүн байгаасай, тийм хүн байж байж ирэх 4 жилд ихийг хийгээсэй гэж  хүсэж байгаа. Ийм зүйлүүдийг анхаарч ажиллаасай гэж  нэр дэвшигчид хэлмээр байна. Амжилт хүсье. Баярлалаа.


Б.Бат-Эрдэнэ:   -Хоёр зүйл хэлье. Байгаль орчин бол үнэхээр байгаль экологийн төлөв байдал бол хэцүү болж байна л даа. Байгаль орчны доройтол, ихэнх нь хүний хүчин зүйлтэй холбоотой байна. Ялангуяа уул уурхайн үйлдвэрлэл, ашиг олдвор хайсан улс чинь юунд ч дийлдэхгүй байна. Эх орны маань байгалийн хамгийн сайхан унаган, усны хагалбар газар, ойн бүсэд уул уурхайн үйлдвэрлэл явуулахыг чөлөөтэй болгосон. Уул уурхайн үйлдвэрлэл эрхэлж байгаа хүмүүс чинь монголын төдийгүй дэлхийн хүн төрөлхтөний түүхийн өв соёл болсон энэ газрууд руу дайрдаг, хэнд ч дийлддэггүй, мөнгө хөрөнгөтэй, эрх мэдэлтэй улсууд л хүч хавсарчихаад байж байдаг. Тийм учраас Гансүх гишүүнийг энэ дээр онцгой анхаарч ажиллаарай гэж захиж хэлмээр байна.


Мөн та бүхэн бүгд мэдэж байгаа. Их Хурлын гишүүд гэдэг бол сонгогчдын тойргийнхоо сумдуудаар, баг бригадгүй явж, залуучуудыг айл айлаар явж олон хүний санал авна шүү дээ. Тухайлбал, 2007 оны намар шиг санаж байна. Хэнтий аймгийн бүх сумдууд, багуудаар яваад дарга цэргүүдтэй уулзаад. Хамгийн их гарч байгаа саналыг нь аваад Ерөнхий сайд Баяр даргад асуудлыг бичгээр тавьсан. Тэгээд бичгээр тавихаар тэрийг огт анхаарч байгаа юм байхгүй. Засгийн газрын Хэрэг эрхлэх газрын дарга Энхболдоос надад хувьд Монгол Улсын Их Хурлын гишүүн Бат-Эрдэнэ гэж хаяглаад, сонгогчдоос олон удаа тавьж байсан асуудлуудыг шийдвэрлүүлэх тухай хүсэлтээ Ерөнхий сайдад хандаж  ирүүлснийг хүргүүлж байна. Хүнс, хөдөө аж ахуйн сайд Ганхуягт гээд доош нь /нохой сүүлээ, сүүл хонхорцгоо гэдэг шиг/ явуулсан. Тэгж шийдвэрлэх юм бол ийм дээрх асуудлуудыг судалж үзээд шаардлагатай арга хэмжээ авч иргэн манайд мэдэгдэнэ үү гэж байгаа юм.  Иргэнээс мэдэгдэнэ гэж байгаа юмуу, эргэж мэдэгдэнэ гэж байгаа юм уу? Үг, үсгийн алдаанаас эхлээд….


Энэ юу хэлээд байна вэ? гэхээр л бидний жишээлбэл, юманд ханддаг хандлага, тэргүүн ээлжинд тавиад байдаг хариуцлагатай холбоотой юм л эндээс гарч байна гэж ойлгоод байна. Ийм байдлаар юманд хандаад, хаана юу болсон юм, ямар арга хэмжээ аваад байгаа, яагаад байгаа юм. Өнөөдөр жишээлбэл, бэлчээртэй холбоотой, монголын бидний амьдралын үндэс мал аж ахуй гээд байдаг. Мал аж ахуйн үйлдвэрлэл, хөдө аж ахуй чинь ямар байдалтай байна? Бэлчээр байхгүй. Өнөөдөр ихэнх нутаг нь цөлжөөд, манай Хэнтий аймаг гэхэд л Сүхбаатар, Дорноговийн, Төв аймгийн мал нийлээд бүгдээрээ Орос-Монголын хил дээр очиход төд болоод байна шүү дээ. Энэ дээр Засгийн газар тодорхой дорвитой арга хэмжээ авахгүй, ингээд цааш нь хаячих юм. Харлага харж байгаа юм байхгүй, иймэрхүү байдалтай байгаа юм. Ийм юман дээр онцгой анхаарч үзээч.


Энд нэр бүхий Улсын Их Хурлын гишүүд, жишээлбэл, усны хагалбар газар ойн бүсэд хайгуул ашиглалтын лиценз олгосон, энийг хязгаарлая гэсэн хуулийн төсөл санаачилсан. Тэр маань бас зогсчихсон. Энэ дээр Засгийн газар Байгаль орчны яам нэлээн санаачилгатай ажил зохиож өгөөрэй. Танд би энэ ажлыг өөд нь татах байх гэж бодож байна. Ер нь энэ хамтарсан Засгийн газар байгуулагдаж байгаа учраас сайдууд ногоон гэрлээр гэдэг шиг ямар ч асуудалгүй томилогдож байна. Ажил хариуцаад, ажлын хариуцлага гэдгийг эргэж яаж тооцох юм, ер нь Их Хуралд ороод хараад байхад Их Хурлын гишүүд чинь эргэж ажлыг нь шахдаг, хариуцлага тооцдог ийм юм чинь сул юм байна шүү дээ. Нэг томилогдчихвол тэгээд л нэг юм аваад цаашаа шилрээд алга болдог. Утсаа ч авахгүй алга болно шүү дээ. Ийм маягтай байх юм бол болохгүй байна. Энд сууж байгаа  Их Хурлын гишүүдэд хандаж  хэлэхэд эргэж нэлээн чангаадаг, татдаг, шалгадаг, шаарддаг, болохгүй бол хариуцлага тооцох, эргэж татах ажлыг ярьдаг ийм юм хиймээр байна. Хамтарсан гэдэг сайхан нэртэй, ёстой хамтарсан гэдгээрээ л зүтгэж байна.


Энэ бол ард түмэн сонголт хийгээд хэдхэн суудал өгөөд та нар хамтраад ажиллаа гээд. Ард түмнийхээ захиа даалгавраар хамтарч ажиллаж чаддаггүй, дарга, мэдэлтнүүд нь нийлээд хамтарнаа гээд нэг өглөө сэрээд ажиллахаар болно гэж  ойлгоод. Цаг хугацаа л харуулах байх. Би бол ингэж бодоод сууж байна. Засгийн газрын энэ бүтэц бүрэлдэхүүн бол 9 яамтай, цомхон, төсөв зардлыг хэмнэнэ гэсэн чинь 11 яамтай, 15 сайдтай ийм л байх юм. Цаг хугацаа харуулна биз. Одоо энд томилогдож улсууд сайд болж үзээгүй…

Д.Дэмбэрэл:   -Гишүүд саналаа хэллэ. Санал хураалт явуулъя. Монгол Улсын Засгийн газрын гишүүн, Байгаль орчин, аялал жуулчлалын сайдаар Лүймэдийн Гансүхийг томилох саналыг дэмжье гэсэн саналыг томъёоллоор санал хураалт явуулж байна.


Санал хураалтанд 58 гишүүн оролцож, 53 гишүүн зөвшөөрч, 91,4 хувийн саналаар Гансүхийг Байгаль орчин, аялал жуулчлалын сайдаар томилж байна.


Дараагийн асуудлыг хэлэлцье. Монгол Улсын Засгийн газрын гишүүн, Батлан хамгаалахын сайдад нэр дэвшүүлсэн байна. Нэр дэвшигчийн талаар гаргасан Аюулгүй байдал, гадаад бодлогын байнгын хорооны санал дүгнэлтийг Улсын Их Хурлын гишүүн З.Энхболд танилцуулна.


З.Энхболд:   -Улсын Их Хурлын эрхэм гишүүд ээ. Улсын Их Хурлын гишүүн Лувсанвандангийн Болдыг Монгол Улсын Засгийн газрын гишүүн, Батлан хамгаалахын сайдаар томилуулахаар Монгол Улсын Ерөнхий сайдаас 2008 оны 9 сарын 19-ний өдөр Улсын Их Хуралд өргөн мэдүүлснийг Улсын Их Хурлын чуулганы хуралдаан, Дэгийн тухай хуулийн 37 дугаар зүйлийн 6 дахь хэсэгт заасны дагуу тус байнгын хороо өнөөдрийн хуралдаанаараа хэлэлцээд дараахь санал дүгнэлтийг гаргаж байна. Намтрыг та бүхэнд бичгээр тараасан учраас товчлоод Засгийн газрын өмнө дэвшигдэж байгаа зорилтыг хэрэгжүүлэх, Засгийн газрын танхимын нэгдмэл байдлыг хангах, тухайн ажлыг хариуцах чадвар болон улс төрчийн хувьд хүлээн зөвшөөрөгдсөн байдал зэргийг харгалзан Лувсанвандангийн Болдыг Монгол улсын Засгийн газрын гишүүн, Батлан хамгаалахын сайдаар томилуулах Монгол улсын Ерөнхий сайдын саналыг байнгын хорооны хуралдаанд оролцсон гишүүд санал нэгтэйгээр дэмжсэн болно.


Улсын Их Хурлын эрхэм гишүүд ээ. Улсын Их Хурлын гишүүн Лувсанвандангийн Болдыг Монгол улсын Засгийн газрын гишүүн, Батлан хамгаалахын сайдаар томилохыг дэмжсэн байнгын хорооны санал дүгнэлтийг хэлэлцэн шийдвэрлэж  өгөхийг хүсье. Анхаарал тавьсанд баярлалаа.


Д.Дэмбэрэл:    -Нэр дэвшигчээс асуух асуулттай гишүүд байна уу?


Су.Батболд:   -Ганц асуулт байна. Бид нар сүүлийн шинэчлэлтийн жилүүдэд Батлан хамгаалахын сайдад дандаа салбарын бус юмуу, иргэний, энгийн хүн томилж байгаа. Бид батлан хамгаалах салбарыг аль болохоор иргэншүүлэх тэр чиглэл рүү л ажилла гээд байгаа юм. Би Болд гишүүнээс батлан хамгаалах салбарт манай ажиллах хүчний ид ажлын насны олон эрчүүд төвлөрсөн газар байж байгаа. Бид нар хийх ажил өөд нь татмаар байгаа юм зөндөө байна. Түрүүчийн миний хэлсэн ойн цэвэрлэгээ хийхээс авахуулаад замын ажил, зүгээр нарийн мэргэжил шаардахгүй ажлууд байгаа. Мөн сэргээн босголтын тухай асуудал байгаа юм. Сүүлийн үед байгалийн гамшиг олон тохиолддог болсон байна. Сэргээн босголттой холбоотой асуудал. Яахав Онцгой байдлын алба гээд байдаг боловч хүн хүчний хувьд дутагдалтай байдаг. Энэ чиглэл рүү батлан хамгаалах дээр байгаа залуучуудыг, ядаж бие нь чийрэгжиг л дээ, зүгээр сууж байхын оронд. Юм хийлгэх хэрэгтэй байна. Энэ чиглэл рүү анхаарлаа хандуулж  ажиллаач ээ. Анхаарлаа яаж хандуулж ажиллах вэ?


Л.Болд:    -Батболд гишүүний асуултад хариулъя. Монгол улсын батлан хамгаалах салбарын шинэчлэл бол 1996 оноос хойш нэлээд эрчимтэй хийгдэж байгаа гэж ойлгож байгаа. Сүүлийн жилүүдэд ч гэсэн үргэлжилж  байгаа. Гэхдээ энэ салбарын шинэчлэлт бүрэн хийгдчихэв үү гэвэл бас арай болоогүй. Ер нь шинэчлэлийн чиглэл маань өөрөө мэргэшсэн, цомхон бөгөөд чадварлаг, техник сайтай ийм армитай  болгох, нөгөө талд нь нийтээрээ улсаа хамгаалах тэр чадварыг улам бэхжүүлэх гэсэн ийм чиглэл рүү явж  байгааг миний хувьд зөв зүйтэй гэж боддог. Ялангуяа сүүлийн үед манай энэ салбарын цэргийн албан хаагчид олон улсын хэмжээнд нэлээд идэвхтэй үйл ажиллагаа явуулж, нэр хүнд нь өсөж байгаа. Энэ салбар бол цаашдаа энэ чиглэлээрээ нэлээд хөгжих бололцоотой гэж бодож байгаа. 


Ажиллах хүчний хувьд бол мэдээж  хэрэг аливаа улс оронд цэрэг, дайчдаа онцгой үйл явдлын үед, онцгой тохиолдлын үед дайчлалгүй яахав. Гэхдээ тэдгээр армийн албан хаагчдын үндсэн зорилго нь эх орноо хамгаалах. Тийм учраас элдэв үйл ажиллагаанд, нэгэнт хүн хүч төвлөрсөн гэдэг утгаар нь дайчлах тэр асуудлыг үнэхээр хуулиар л тусгайлан зохицуулдаггүй юм бол би хувьдаа дэмждэггүй. Харин өмнөө тавьсан тэр зорилго, эх орноо хамгаалах үйлс, цэргийн эрдэм мэдлэг, цэрэг техникээ эзэмших, энэ бүх асуудал дээр улам хамгийн дээд, дэлхийд дээгүүр орохоор хэмжээнд мэргэших ёстой, тэр бололцоог нь ч өгөх ёстой, нийгмийн баталгааг нь ч хангах ёстой, төсөв санхүүгий нь ч бид бүрдүүлж өгөх ёстой гэсэн бодолтой байгаа. 


Энэ дээр цаашдаа бид санал солилцож болно, мэргэжлийн хүмүүс, энэ салбарын гол гол мэргэжилтнүүдийн оролцоотойгоор энэ талаар яриа хэлэлцээрийг үргэлжлүүлж болно гэж бодож байна.


Д.Дэмбэрэл:    -Асуулт дууслаа. Нэр дэвшигчийн талаар санал хэлэх гишүүн байна уу?


Сү.Батболд:      -Бид нар энэ армийг, зэвсэгт хүчнийг олон улсын энхийг сахиулах үйл ажиллагаанд оролцуулж байна, Иракийн сэргээн босголтонд оролцуулж байна. Тэр чиглэлээр үйл ажиллагаа явуулж байгааг ойлгож байна. Гэхдэ манай зэвсэгт хүчин бүхэлдээ яг тийм чиглэлд ажиллахад нэлээн хүндрэлтэй. Тийм мэргэжлийн арми болготол нэлээн цаг хугацаа шаардана.


Нэг талаас би зэвсэгт хүчний үүргийг тийм үйл ажиллагаа явуулна, эх орноо хамгаална гэхээсээ илүү энэ олон цэргийн насны залуучуудыг тэнд очиж хүмүүжүүлэх, ажилд сургах зэргийг хийх ёстой газар байхгүй юу. Бид нар дөнгөж сая Төрийн албаны хуулинд энэ хавар өөрчлөлт оруулаад төрийн жинхэнэ албанд ажиллах хүмүүс цэргийн жинхэнэ алба хаасан байх ёстой гээд оруулчихаж  байгаа юм. Тэгээд төрийн жинхэнэ алба хаах тэр мэдлэгтэй, боловсролтой залуучууд төрийн албанд очихын тулд цэргийн алба зайлшгүй хаах ёстой болчихож байгаа юм. Тэр залуучууд тэнд очоод юу сурсан байх ёстой, ямар орчинд хүлээж  авах ёстой юм бэ гэдгийг бас зайлшгүй хийх шаардлагатай. Нэг хэсгийг нь бид зайлшгүй улс орны хөгжлийн төлөө юм хийх ёстой гэж боддог юм. Та бол санал нэгтэй биш юм шиг байна. Би бол нэг хэсэг нь үнэхээр мэргэшсэн ахлагчаасаа авахуулаад дээд тушаалын офицер хүртлээ мэргэшсэн олон улсын хэмжээнд үүрэг гүйцэтгэх хүмүүс байх ёстой.


Цэргийн үүргээ гүйцэтгээд, хуулиар хүлээсэн үүргээ гүйцэтгээд ирж байгаа тэр залуучууд нь тодорхой хэмжээгээр ийм ажилд оролцох ёстой гэж боддог. Иргэний хүн сайдаар нь оччихдог, тодорхой хэдэн мэргэжлийн цэргийн хүмүүсээр хүрээлүүлээд ерөөсөө тэр салбарынхаа юманд уусаад орчихдог л доо. Бид эндээс цэргийн биш, энгийн хүмүүс томилж сайдаар ажиллаад байгаагийн утга учир алдчихаад байгаа юм. Тийм учраас энэ чиглэл рүү анхаарлаа хандуулах учиртай гэж бодож байгаа юм.


Д.Арвин:    -Лу.Болд гишүүнд юу хэлэх вэ дээ. Манай Засгийн газартай хамтраад нэг ёсондоо 6 суудал өгч байгаа. Ардчилсан нам бас  энэ албан тушаалуудад харамсмаар хүмүүсүүд тавьж байгаа юм. Би тэрэнд зарим нэг талаар бүлгийнхээ хурал дээр ярьж байсан юм. Армийн хувьд аваад үзэхэд өнөөдөр манай арми яг цомхон бөгөөд мэргэшсэн мэргэжлийн арми байх ёстой гэж бид нар үзэж, дандаа үзэл баримтлалаа ингэж гаргаж байгаа. Гэтэл сүүлийн үед бид улс төржиж мэргэжлийн бус хүмүүсээ тавиад байгаа. Мэргэжлийн бус хүмүүс очоод юу вэ гэхээр армийг арми биш болгож байгаа шүү дээ. Энд бас гүйцэтгэх алба, өнөөдөр арми бол эх оронч үзэл, бие бялдар, гүйцэтгэх чадвараараа бусдаас илүү мэргэшсэн, маш олон үүрэг ролитой ийм армийн салбарыг мэргэжлийн бус хүмүүсээр, улс төрчдөөр аваачиж дампууруулад, сүүлдээ тавьсан улс төрчид нь очоод байгаа юмыг идэж уух гэж хардаг ийм болсон шүү дээ. Ийм байдлаар өнөөдөр Ардчилсан нам бол өгсөн, манайд хэдэн суудал бэлэглэсэн энэ бэлгээ, суудалдаа та нар минь ядаж мэргэжлийн хүмүүсүүд аваад тавьчихад яасан юм бэ гэж би харамсаж байгаа юм. 


Ийм учраас хэлэх юу байхав, ингээд монгол улс төр аяараа улс төрчихсөн, мэргэжил гэдэг хэрэггүй болсон гэж би өнөөдөр Ерөнхий сайдын үгнээс хэлсэн. Нэгэнт улс төрийн албан тушаал учраас мэргэжлийн газруудад улс төрчид л очих ёстой гэсэн. Бид өнгөрсөн хугацаанд бас нэг зарим нэг эрүүл мэнд, батлан хамгаалах, боловсрол эдгээр дээр мэргэжлийн хүнийг тавиулчихъя гэж нэлээд тэмцээд бас гайгүй үр дүнд хүрч байсан юм. Тэгээд Батлан хамгаалах яаманд уг нь мэргэжлийн хүн байсан бол ядаж зүгээр байсан юм. Ардчилсан нам бүх суудлаа Их Хурлаасаа гаргаж байгаа учраас мэргэжлийн бус хүмүүсүүд явуулж байна шүү. Энэ дээр та нар бас дүгнэлт хийх хэрэгтэй. Энэ монголын төр шүү гэдгийг та бүхэнд хэлмээр байна.


Ж.Энхбаяр:   - Болд гишүүн батлан хамгаалах салбар 1996 оноос явж ирсэн гэж байна. Энэ бол тийм биш юм. Шинэ Үндсэн хууль батлагдсанаас хойш батлан хамгаалах үзэл баримтлал, цэргийн номлол, батлан хамгаалах салбарын эрх зүйн шинэчлэлийн асуудал 1992 оноос эрчимтэй хийгдэж явж ирсэн.  Монголын ардын арми, батлан хамгаалах салбар, түүний бие бүрэлдэхүүн, монгол улс, ард түмнийхээ өмнө хүлээсэн үүргээ, үүсэн байгуулагдсан цагаасаа хойш нэр төртэй биелүүлж ирсэн.


Ялангуяа сүүлийн жилүүдэд зэвсэгт хүчний бие бүрэлдэхүүний олон улсад гүйцэтгэж байгаа үүргээр  монгол улсын гадаад нэр хүнд, үүнтэй холбоотой зээл тусламж, олон зүйлүүд бас шийдэгдэж, олон улсад монгол улсын нэр хүнд өсөж байгаа. Гэхдээ батлан хамгаалахын салбарт ажиллаж байгаа, ялангуяа сүүлийн жилүүдэд маш их залуужсан, энэ улсуудын нийгмийн асуудал, ар гэрийн амьдрал, ажлын байр, үр хүүхдийнх нь сургууль, соёлын асуудал нэлээн орхигдож явж байгаа. Энэ дээр нэр дэвшиж байгаа шинэ сайд анхаарч ажиллана биз ээ. Ялангуяа сая Батболд сайдын хэлдэг, өнөөдөр бүс нутгийн аюулгүй байдал, болзошгүй аюул арилаагүй байгаа.Ялангуяа эдийн засгийн хямралтай холбоотойгоор ямар ч нөхцөл байдал үүсч болзошгүй. Иймд батлан хамгаалах салбарыг улам бэхжүүлэх, түүний зэвсэглэл, сургалт, хангалт, энэ бүгдэд анхаарал тавьж, хийх ёстой мэргэжлийнх нь чиг үүргийнх нь дагуу бэхжүүлж  ажиллахыг сайдаас хүсэж байна.


Тэрнээс энэ хэдэн цэргүүд, энэ армийнхан чинь хог цэвэрлэж, хар ажил хийдэг улсууд биш ээ. Энийг сайдаас хүсье. Танд амжилт хүсэж байна. Цэргийн нийт бие бүрэлдэхүүнд хүндэтгэлтэй хандаж байхыг танаас дахин хүсэж байна.


Д.Дэмбэрэл:     -Баярлалаа. Батбаяр гишүүн үгээ хэлье.


Д.Батбаяр:        -Батлан хамгаалах яам бол маш их онцлогтой салбар. Батлан хамгаалах яамны сайд нь ядахдаа цэргийн алба хаачихсан хүн байсан бол, бас тэр амьдрал дотор нь орж, тогоонд нь чанагдаж байсан бол нэлээн илүү юмыг мэдэх байсан юмуу гэсэн бодол санаа надад байдаг юм. Мэдээж тодорхой хэд хэдэн чиглэлээр манайхан санал бодлоо хэлж байна. Тэгэхээр цэргийн анги гэдэг бол голдуу эрчүүд байдаг. Энэ эрчүүдийг сургах, ирээдүйд мэргэжлийн боловсон хүчин бэлтгэхэд нь сүүлийн жилүүдэд анхаарч байгаа. Энэ чиглэлээр нэлээн эрчимтэй анхаараасай гэж хэлмээр байна.


Хоёрдугаарт, алслагдсан анги, салбарт ажиллаж байгаа, өөр цэргийг анги салбарт ажиллаж байгаа мөртлөө энгийн орон тоон дээр ажиллаж байгаа, яг л цэргийн тушаалаар ажиллаж байдаг тэр хүмүүсийн асуудал нэлээн  хүнд байдаг. Энэ талаар өөрөө онцгой анхаарч ажиллаасай гэсэн бодол санаа байна.


Гуравдугаарт, нийгмийн асуудал үндсэндээ манай цэргийн анги салбарууд дандаа хөдөө гадаагаар явж байгаад, орон сууцгүй гээд тийм амьдралтай улсууд байгаа шүү дээ. Тэгэхээр энэ цэргийн анги салбарууд маань өөрөө тодорхой хэмжээний нэлээн газар нутагтай байдаг юм. Энэ дээр би урьд өмнө хотын даргаар ажиллаж байхдаа Батлан хамгаалах яамны удирдлагуудтай хамтарч тодорхой хэсгүүдийг орон сууцны хороолол болгож, тэрийг цэргийн албан хаагчид өгье, батлан хамгаалах, тэнд ажиллаж байсан ахмад дайчд, албан хаагчиддаа олгоё гэж байсан юм. Энэ чиглэл дээр Болд сайд маань нэлээн онцгой анхаарч ажиллаасай гэж хүсэж байна. Таны ажилд амжилт хүсье.


Ж.Батсуурь:     -Манай Дорноговь, Говь сүмбэр аймгийг та бүхэн сайн мэднэ, Зөвлөлтийн цэргийн анги үйл ажиллагаа явуулж байгаад буцсан. Үүний үлдэгдэл маш их хор хөнөөл учруулж, байж байгаад л тэсэрч дэлбэрдэг, хүний амь, нас эрсдэг, тахир дутуу болдог. Энэ үед нь Батлан хамгаалах яамнаас мэргэжлийн хүмүүс дөнгөж ирээд жаахан газар үзэж хараад буцдаг. Тийм учраас энэ Зөвлөлтийн анги нэгтгэлүүдийн үлдэгдэл, томоохон хот суурин газрууд балгас болж, үүнийг хамгийн нэгдүгээрт цэвэрлэх, хоёрдугаарт, ард түмнийг айх аюулгүй орчинд амьдрах баталгааг хангаж, тэсэрч дэлбэрэх, сумны үлдэгдлээс цэвэрлэх томоохон арга хэмжээ авч, хэрэгжүүлж өгөөч ээ. Ялангуяа Сайншанд, Чойр хотууд байна. Тэгэхээр энд монгол улсын батлан хамгаалах салбарын төсөвт тусгаж байгаад юмуу, эсвэл олон улсын төсөв хөтөлбөр хэрэгжүүлээд нэгдсэн томоохон арга хэмжээг яаралтай авч хэрэгжүүлэх шаардлага зүй ёсоор, удаа дараа тулгарч байгаа.


Хоёрдугаар асуудал бол манай Дорноговь аймгийн Зүүнбаян батлан хамгаалах салбарын Зүүнбаянд алба хаагаагүй, Зүүнбаянд цэргийн амьдралыг өнгөрүүлээгүй офицер батлан хамгаалах салбарт үндсэндээ байдаггүй. Энийг мөн л балгас болгоод нүүгээд явсан. Одоо тэнд цэргийнхний батлан хамгаалах салбарын ар гэр, ахмадууд амьдрах нөхцөл маш хүнд орчинд, балгас болсон хэдэн байшин дунд харж үзэх хүнгүй байна. Тийм учраас Зүүнбаянд бас мөн тэр балгасуудыг хэрэгжүүлэх төсөл  хэрэгжүүлэх, цэргийн ар гэрийнхний аж амьдралыг батлан хамгаалах салбараас тусгайлсан арга хэмжээ авч хэрэгжүүлэх шаардлагатай байна. Үүнийг анхаараач ээ гэдгийг хэлмээр байна. Баярлалаа.


Д.Дэмбэрэл:    -Гишүүд саналаа хэлж дууслаа. Суудлаа эзэлье. Санал хураалт явуулна.


Монгол Улсын Засгийн газрын гишүүн, Батлан хамгаалахын сайдаар Лувсанвандангийн Болдыг томилох саналыг дэмье гэсэн саналын томъёоллоор санал хурааж байна.


Санал хураалтанд 58 гишүүн оролцож, 53 гишүүн зөвшөөрч 91,4 хувийн саналаар Лувсанвандангийн Болдыг Монгол Улсын Засгийн газрын гишүүн, Батлан хамгаалахын сайдаар томилж байна.


Дараагийн хэлэлцэх асуудалд оръё. 


Монгол Улсын Засгийн газрын гишүүн, Боловсрол, соёл, шинжлэх ухааны сайдад нэр дэвшигчийг хэлэлцье.  Нэр дэвшигчийн талаар гаргасан Нийгмийн бодлого, боловсрол, соёл, шинжлэх ухааны байнгын хорооны санал дүгнэлтийг Улсын Их Хурлын гишүүн Оюунхорол танилцуулна.


Д.Оюунхорол:    -Улсын Их Хурлын дарга, эрхэм гишүүд ээ. Монгол Улсын Ерөнхий сайдаас өргөн мэдүүлсэн Засгийн газрын гишүүн, Боловсрол, соёл, шинжлэх ухааны сайдаар Ёндонгийн Отгонбаярыг томилуулах тухай саналыг Нийгмийн бодлого, боловсрол, соёл, шинжлэх ухааны байнгын хороо 2008 оны 9 дүгээр сарын 19-ний өдрийн хуралдаанаараа хэлэлцсэн.


Ё.Отгонбаяр нь 1965 онд Улаанбаатар хотод төрсөн. 1982 онд Нийслэлийн 52 дугаар дунд сургууль, 1989 онд Москвагийн Олон улсын харилцааны дээд сургууль, 1995 онд Шинэ Делигийн Марктенг, менежментийн сургуулийг тус тус төгссөн. Дипломатч. 2001-2005 онд Москвагийн Олон улсын харилцааны дээд сургуульд суралцаж, “Жижиг улсын аюулгүй байдал” сэдвээр докторын сэдэв хамгаалсан. 1982-1983 онд Ардын армийн 282 дугаар ангид байлдагч, 1989-1991 онд Гадаад явдлын яаманд нэгдүгээр нарийн бичгийн дарга, 1991-1996 онд БНЭУ-д суугаа ЭСЯ-ны хоёрдугаар нарийн бичгийн дарга, 1996-1997 онд Гадаад хэргийн яаманд ажилтан, 1997-2000 онд Баянгол ХХК-ны ерөнхий захирал, менежер, 2000-2001 онд Гадаад хэргийн яаманд нэгдүгээр нарийн бичгийн дарга, 2001-2004 онд Монгол улсын Ерөнхий сайдын Гадаад бодлогын зөвлөх, 2004-2008 онд МАХН-ын удирдах зөвлөлийн нарийн бичгийн дарга, Ерөнхий нарийн бичгийн дарга, 2006-2007 онд Нийслэлийн МАХН-ын хорооны даргаар ажиллаж байсан.


Нэр дэвшигчийн талаар хэлэлцүүлэх явуулах үед Улсын Их Хурлын гишүүн Ц.Даваасүрэн “боловсролын системээр дамжуулж нийгмийг төлөвшүүлнэ”. Оюуны хөрөнгө оруулалтад анхаарч, хүнээ хөгжүүлэх, оюутнуудын сурч, амьдрах нөхцөлийг дээшлүүлэхийн тулд хамтарч ажиллах шаардлагатай. Соёлын салбарын асуудлыг яамны хэмжээнд 5-6-хан хүн хариуцан ажилладаг. Энэ асуудалд цаашид онцгой анхаарах шаардлагатай байна гэсэн саналыг хэлж байсан.


Ё.Отгонбаярыг Засгийн газрын гишүүн, Боловсрол, соёл, шинжлэх ухааны сайдын албан тушаалд томилуулах тухай саналыг хуралдаанд оролцсон гишүүд санал нэгтэй дэмжсэн болно. 


Улсын Их Хурлын эрхэм гишүүд ээ. Монгол Улсын Засгийн газрын гишүүн, Боловсрол, соёл, шинжлэх ухааны  сайдад нэр дэвшигчийн талаар Нийгмийн бодлого, болосврол, соёл, шинжлэх ухааны байнгын хорооноос гаргасан санал дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.


Д.Дэмбэрэл:     -Нэр дэвшигчээс асуух асуулттай гишүүн байна уу?


Алга байна.


Нэр дэвшигчийн талаар асуух гишүүд.


Р.Гончигдорж:    -Өнөөдөр Монгол улсын боловсролын асуудал дээр зайлшгүй хүлээгдэж байгаа хэд хэдэн асуудал бий. Энэнээс би зөвхөн дээд боловсролын хэсэг дээр нь саналаа хэлье гэж бодож байна. Өнөөдөр уул нь хүний дээд боловсрол гэдэг бол хүнд орлого бий болгодог боловсрол болохоос биш, хүнд зарлага бий болгодог боловсрол байх ёсгүй. Өнөөдөр зарлага бий болгодог дээд боловсролын тогтолцоо, систем бий болоод байгаа учраас өнөөдөр дундаж болон дунджаас доогуур орлоготой айл өрхийн амьжиргаа дээшлэхгүй байгаагийн нэг үндсэн шалтгаан бол дээд боловсролтой холбоотой. Сургалтын төлбөр, амьжиргааны төлбөр, олон зүйлүүд нь нэг айл өрхөөс 4 жил сурах хугацаанд нь олон сая төгрөгийг, 4, 5 сая төгрөгийг /тэрнээс ч их байж магадгүй/ зардлыг гаргаад эцэст нь төгссөний дараагаар ажил байдаггүй учраас ихэнх нь тодорхой хувийн судалгаа гаргах  нь зүйтэй байх.  Дараа нь дахиад зарлага үүсгээд явж байга юм. Энийг цаашид яаж өөрчлөх вэ гэдэг асуудал сургалтын төлбөр, төрийн зээлийн сан, төрийн зардлын сан, олон дээд сургуулиудыг ерөнхийд нь  томсгож, чадварлаг болгож, тэгээд төрөөс захиалах сургалтын тогтолцоог бий болгож, төрөөс захиалсан сургалтын тогтолцоо нь цаашаагаа төлбөрийг нь төрөөс дааж, гэрээний дагуу захиалж, захиалгын мэргэжлээр нь ажиллуулдаг, ийм тогтолцоо руу шилжих замаар энийг шийдэх ийм нэг зоригтой шийдмэг шийдэл зайлшгүй шаардлагатай байгаа юм. Энийг сайд  энэ 4 жилд багтааж  хийх талаар бодоосой гэж бодож байна.


Ерөнхий боловсролын сургуулийн хувьд өнөөдөр бид ерөнхийдөө гүнзгийрүүлсэн, академик сургалтаасаа татгалзаж, иргэнийг амьдралд бэлтгэх тэр чиглэл рүү чиглэсэн форматик сургалтын тийм хэлбэр рүү шилжиж байгаа. Энэ чиглэл өөрөө бүх чиглэлээрээ нэгдмэл явж чадахгүй байна. Нэгдмэл явж чадахгүй байгаагийн нэг илрэл нь сургалтуудын нэгдсэн стандарт, сурах бичгүүдийн нэгдмэл захиалгат бичлэг. Мэдээж хэрэг сонголттой сургалтын сурах бичгийн сонголт байж болох боловч энэ нь илүү гүнзгийрсэн сургалт. Сонгон сургалт гэсэн төрлүүдээр салбарлаж, зайлшгүй олгогдох боловсролын системдээ нэгдмэл, нэг сурах бичгийн тогтолцоо руу шилжиж байж зайлшгүй хийгдэх ийм зүйл болж байна гэж ойлгодог.


Тийм учраас энэ боловсролынхоо стандартыг дагаж шинэчлэгдэж байгаа шинэчлэлтэйгээ холбогдуулж сурах бичгийн талынхаа асуудлыг өнөөдөр цэгцлэхгүй бол болохгүй нь ээ.


Гуравдугаарт, багш нарын мэргэжил дээшлүүлэх асуудал гэдэг бол өнөөдөр их хаягдсан зүйл болж байна. Тодорхой төсөв улсын төсөвт суудаг. Тэр суусан төсөв нь өөрөө багш нарыг мэргэжил дээшлүүлэх биш, багш нарыг ямар нэг байдлаар ийш тийш нь аялал жуулчлал явуулах, таницуулах аялал хэлбэрийн юманд ихээхэн зарцуулагдаж байж болзошгүй байгаа юм. Энийг нарийн судалж, шалгаж тогтоогоод багш нарын мэргэжлийг дээшлүүлдэг тэр тогтолцоог сэргээж, чанарын төвшинд гаргаж ирэхгүйгээр бид өнөөдөр сургалтын шинэчлэл, сурах бичгийн шинэчлэл, өнөөдрийн ерөнхий боловсролын сургуулийнхаа бодлогын шинжтэйгээ уялдаж чадахгүй байгаа юм.

Энд багш нарыг буруутгах хэрэггүй.


Л.Гантөмөр:    -Саналаа хэлье. Их, дээд боловсролтой холбоотой ганц санал хэлье. Одоо 1950-иад он биш, 1960 ч биш. 21-р зуун байгаа. Энэ 21-р зуунд дэлхийн олон түмэн залуучуудынхаа боловсролыг яаж дээшлүүлэх вэ, яаж боловсрол эзэмшүүлэх вэ гэдэг дээр бүгдээрээ толгойгоо гашилгаад байгаа юм. Ялангуяа 1970, 80 оноос хойш хүн өөрөө өөрийнхөө хүсэл сонирхлоор юм сурах тэр хандлага эрс багассан. Яагаад гэвэл хүмүүсийн хэрэглээ сурч боловсрох цагийг олгохгүй байгаа юм. Жишээлбэл, өнөөдөр монголчууд ном уншдаг хүн гэж сонсохоороо гайхдаг байхгүй юу, мундаг хүн юмаа гэж. Гэтэл Японд ном уншдаггүй  гэнээ гэхээр гайхна. Ном уншина гэдэг бол ердийн ойлголт байхгүй юу. Яагаад ном уншихгүй байгаа юм бэ гээд судлаад байхаар еще их олон хийх юм байгаа юм байна л даа. 


Би их, дээд боловсрол дээр анхаарах асуудал, ялангуяа их сургуульд суралцаж байгаа залуучуудаас санал, асуулга асуугаад судлаад байхаар нэг л юм хэлээд байгаа юм. “Бид нарт сурах орчин өгөөч ээ” гэж. Япон, Америк гээд хөгжөөд, хөгжлөө дагаад өндөр боловсролтой иргэдээ бэлтгэж чадаж байгаа улс орнууд бол зоримог нэг л зүйлийг хийж чадаж байгаа юм. Их сургууль, техникийн коллежүүдэд сурах орчинг нь л бүрдүүлж өгсөн юм байна билээ л дээ. Засгийн газрын ордны дэргэд байгаа МУИС-д, тэрийг тойроод байж байгаа энэ олон баар, савны дунд байгаа оюутнууд хэзээ ч ном сурахгүй. Орчин биш байна. Тэгээд өвөл болохоор утаан дотор, оюутны байр байхгүй, нэл түгжрэл дотор. Тэгэхээр зүгээр боловсролын салбарыг сайжруулъя. Монгол улсын хөгжил бол хүний хөгжил юм гэсэн энэ хандлага, энэ үндсэн чиглэл дээр асуудлыг тавих юм бол их, дээд сургуулиудын орчинг сайжруулж тусгай кямпсуудыг хотын зах руу зоригтойгоор байгуулах хэрэгтэй.


Би нэг зүйлд харамсдаг юм. Мянганы сорилын санд уг нь их, дээд сургуулиудын кямпс байгуулна гэсэн саналууд явсан бол тэргүүн ээлжинд дэмжигдэхээр л байсан юм байна билээ. Улаанбаатар хотын төвд энэ цуглараад байгаа олон их сургуулиудыг хотын зах руу гаргах, магадгүй бүсчлэх асуудлыг нэн тэргүүнд авч үзэх хэрэгтэй. Эрдэнэт хотыг жишээлбэл, монгол улсын үйлдвэрийн хот гэж зарлаад, үйлдвэр, технологийн бүх сургуулиудыг тийш нь шилжүүлэх хэрэгтэй. Дарханыг худалдааны хот гэж зарлаад худалдаа, эдийн засгийн чиглэлийн бүх сургуулиудыг Дархан руу шилжүүлэх шаардлагатай гэх мэтчилэн. Ховд аймгийг монголын боловсрол, соёлын төв гэж зарлаад тийшээгээ бүх багшийн сургуулиудыг тийш нь шилжүүлж болно шүү дээ. Тэгээд оюутны байртай, тэндээ хичээл номоо үздэг ийм орчныг бүрдүүлж өгөхгүй бол, орчин бүрдүүлэхгүйгээс болоод үнэхээр энэ залуучууд ном уншихгүй, юм үзэхгүй байгаа.


Тэгээд 50,60 оныхон бол, тэр үед чинь ном уншихаас хийх юм төдийлөн олдохгүй шүү дээ. Өнөөдрийнх шиг телевиз, зурагт байхгүй. Энэ залуучуудыг хүчээр ном уншуулна, хүчээр боловсролтой болгоно гэж шахаж байгаа нь буруу байна гэж ойлгоод байгаа юм. 


Та Боловсролын сайд болно. Боловсролын сайд бол үеийн үед жижиг ном, дэвтэр, сурах бичгийн тендр хөөцөлдөөд яваад байдаг, сургуулийн нээлт хийгээд л давхиад байдаг. Яг том хөрөнгө оруулалт босгох энэ чиглэлийн асуудлууд дээр ажиллахгүй байгаа шүү. Тийм учраас ойрын үед авч хэрэгжүүлэх ажил бол энэ сургуулиудыг яаж кямпстай болгох вэ, яаж сурах орчныг нь бүрдүүлж өгөх вэ гэдэг дээр онцгойлон анхаараарай. Тэгэхгүй бол өнөдөр гайгүй мөнгө, төгрөгтэй хүмүүсийн хүүхдүүд цөм гадаадад сурч байгаа.

Улаанбаатар хотод хөдөөнөөс ирсэн 60,70 мянган оюутан байж байдаг. Тэгээд энд ном сурах биш, юм уншиж сурах биш, архи уудаг, зугаалдаг, тамхи татдаг тийм буруу зүйлийг сураад л харьж байгаа. Ихэнх нь эндээ үлдэж байгаа шүү дээ. Энэ дээр анхаарч, жишиг хотхонуудыг яаралтай байгуулах төслийг оруулж ирж байгуулж яваарай гэж хүсье.


Су.Батболд:   -Их, дээд сургуультай холбоотой санал байна. Ер нь би Боловсрол, соёл, шинжлэх ухааны сайдыг нийгмийн сэтгэхүйг өөрчлөхөөс эхлээсэй гэж бодож байна. Бид нарын зорилго бол бүх хүүхдийг бүрэн дунд боловсролтой, суурь боловсролыг олгох л зорилт шүү дээ. Өнөөдөр эцэг, эхчүүд, манай нийгмийн сэтгэхүйд юу гэж ойлгож байна вэ гэхээр хүүхэд бүхэн дээд сургуульд сурах ёстой, хүүхдээ дээд сургуульд сургаагүй айл дутуу байх ч юм уу. Өөрөөр хэлбэл, хүүхэд нь дээд сургууль төгсөөгүй байх юм бол хэн нэгнээс дутуу болчих юм шиг тийм ойлголт нийгэмд түгээмэл болчихсон байна шүү дээ. Өнөөдөр манай дээд боловсрол өөрийг нь ядуурлыг хөхүүлэн дэмждэг тийм дээд боловсрол болчихсон байна. Энэ олон эцэг, эхчүүдийн эрх ашиг, олон хүүхдүүд, оюутнуудын эрх ашгаар хэн нэгэн улсууд бизнес хийж мөнгө олж байдаг.


Бид нар тийм их өртгөөр худалдагч, зөөгч бэлтгээд яах юм бэ? Өнөөдөр энэ олон дэлгүүрийн лангуун дээр дандаа дээд боловсролтой хүмүүс сууж байгаа ш дээ. Энэ олон зөөгч дандаа дээд боловсролтой улсууд байж байгаа шүү дээ. Энийг бид нар хичнээн сая төгрөгөөр бэлдээд ямар хэрэгтэй юм бэ? Энэнээс үйл ажиллагаагаа эхлээсэй гэж бодож байна. Энэ дээд боловсрол өөрөө ядуурлыг гааруулдаг, эцэг эхчүүдийг, хүмүүсийг ядууралд түлхдэг энэ байдлаас гарах хэрэгтэй байна.


Одоо манай барьж  байгаа бодлого болохоор сургалтын төлбөр хямд байж байж, аль болох олон хүн сургаж байж сургах гэсэн тиймэрхүү бодлого руу яваад байх шиг байгаа юм. Миний бодлоор бол үнэхээр чанартай боловсролоо олгоё, ирээдүйгээ чанартай бэлтгэе гэвэл их, дээд сургуулиуд сургууль шиг болох хэрэгтэй. 500 доллараар жилийн төлбөрийг нь хийчихээд, тэгээд дээд сургууль гэж байгаад яах юм бэ? Тэрний оронд 5 мянган доллар аваад тийм чанартай хүн бэлддэг байх хэрэгтэй шүү дээ.


Өнөөдөр Улаанбаатар хотод олон улсын дунд сургуулиуд байгуулагдаж байна. Хамгийн бага төлбөр нь 6 мянган доллар байна шүү дээ. Нэг дунд сургуулийн хүүхдийн төлбөр. Тэгэхээр би зүгээр мэдээж нийгмийн сэтгэхүйд өөрөөр тусдаг байлаа ч гэсэн үнэхээр авъяатай, орлого багатай өрхийн хүүхдүүд төрөөсөө тэтгэлгээ авдаг, боломжтой хүүхдүүд нь үнэхээр юмаа  төлөөд боломжтой сургуульд олон улсын хэмжээний чадвар, мэдлэг олж авах тийм сургуулийг бий болгомоор байгаа юм. Тэгэхгүй сургалтын төлбөртэй нь л ноцолдоод байдаг, 1 сая төгрөгөөс илүү гардаггүй, 800 мянгаас илүү гаргахгүй. Энэ чинь өөрөө бодлогын хувьд буруу бодлого яваад байгаа юм. Бодлогын хувьд ингэж өөрчлөх шаардлагатай гэсэн бодолтой байна.


Хоёрдугаарт, Улаанбаатар хотод байгуулагдаж байгаа, ер нь сайн бизнес болсон юм шиг байгаа юм, энэ олон улсын дунд сургуулиуд. Англи хэл дээр ч юмуу, ямар нэгэн хэл дээр үйл ажиллагаа явуулаад. Эд нар ерөөсөө монгол улсын стандартад баригдахгүй байна шүү дээ. Өөр цаг үед амардаг, өөр цагт ордог, монгол улсын хяналтын байгууллагууд юмуу, эрүүл мэндийн байгууллага очоод ажил, үйл ажиллагаа явуулах гэхээр манайд танай тэр хууль дүрэм хамаагүй гэж хэлдэг. Тэгээд өөрийнхөө дураар төлбөрөө тогтоодог ийм байдал бий болчихсон байна.


Тэгэхээр одоо байгуулагдаж байгаа гадаадын хөрөнгө оруулалтын олон улсын дунд сургуулиудыг бас цэгцэлж, бодолцож, янзлах зайлшгүй шаардлагатай байгаа юм гэж үзэж байна. Ийм саналуудыг хэлэх гэсэн юм. Энэ ажил дээр анхаарлаа хандуулж ажиллаасай гэж хүсэж байна. Тэгээд сайдын ажилд амжилт хүсье.


Р.Буд:    -Баярлалаа. Миний зарим санал өмнө хэлсэн хүмүүсийн саналтай зарим нь давхцаж байна. Үнэхээр саяхан сонин дээр гарсан байсан, манай улс чинь 180-аад их сургуульд баахан хүн сургаж байгаа, гараад хөдөлмөрийнхөө зах зээлтэй нийцсэн юм байхгүй. Нээрэн л дэлгүүр, цайны газар, гуанз, ресторанд дээд боловсролтой улсууд ажиллаж байна. Гэтэл бид нарын жишээ аваад байдаг АНУ, Япон улс манайхаас даруй 2, 3 дахин цөөн их дээд сургуультай байна шүү дээ. Энийг би өмнө нь ч ярьж байсан. Тийм учраас их, дээд сургуулийг чанаржуулах асуудал маш чухал байна. Үүнтэй холбогдуулаад өмнө нь ярихаар хувийн сургуультай улсууд жаахан эмзэглэж, хааж болохгүй гэж ярьдаг л даа.


Тэгэхээр төрөөс мэргэжил, сургалт үйлвэрлэлийн төвүүдийг зориуд бодлогоор дэмжиж байгаа. Тийм учраас зарим сургуулиудыг нь мэргэжил, сургалтын төв болгох тийм зорилт, нөхцөлийг бүрдүүлэх тал дээр Боловсрол, соёл, шинжлэх ухааны шинэ сайд анхаарч ажиллаасай гэж нэгдүгээрт хүсэж байна.


Хоёрдугаарт, би хотын сургуулиудыг хөдөө рүү гаргахыг, бүр Засгийн газрын үндсэн чиглэлд өнгөрсөн онд тусгах гээд байнгын хороон дээр дэмжлэг аваад Их Хурал дээр дэмжлэг авч чадаагүй юм. Энэ хөдөө рүү гаргах явдал маш чухал байгаа юм. Яагаад гэвэл Улаанбаатар хотод хөдөөнөөс ирж сурч байгаа хүүхдүүд маш их зардал чирэгдэл гаргаж байна. Энэ ядуурлын нэг эх үүсвэр болж байгаа. Дээр нь хотын хүн амын механик өсөлтөнд маш муугаар нөлөөлж байна. Хөдөөнөөс ирээд сурсан хүүхдүүд сайн, муу ч гэсэн их, дээд сургууль төгсдөг, тэгээд хөдөө очоод ажлын байр байхгүй, хөдөө сумын Засаг даргын Тамгын газар 12-15 хүний орон тоо бий. Тэгээд явдаггүй, эндээ аав, ээжийгээ их, дээд сургууль төгссөн хүн гээд чирээд ирдэг. Ингээд хотын хүн амд механик өсөлт нь муугаар нөлөөлөөд байгаа юм. Ийм учраас салбар сургуулиудыг хөдөөд байгуулах асуудлыг төрийн бодлогоор дэмжмээр байгаа юм. Ингэвэл хөдөөд соёл түгнэ, хотын түгжрэл саарна, магадгүй ядуурал тодорхой хэмжээгээр буурна гэж бодож байна.


Гуравдугаарт, үдийн цай гэдэг хөтөлбөр цаашдаа үдийн хоол болох зорилтыг дэвшүүлж явж байгаа. Энэнд ямар ч нэмүү өртөг шингээгүй, цай печеньэр аргацаах явдал байна. Тийм учраас хөдөөгийн хөдөлмөрчид яг тэнд нь тохирсон, хөдө аж ахуйн бүтээгдэхүүн, ухаандаа хөөрүүлсэн сүү, цагаан идээг борлуулах замаар энэний эх үүсвэрийг хангах тал дээр бодлого болгож хэрэгжүүлээч ээ гэсэн санал байна.


Сургуулийн өмнөх насны хүүхдүүдийн байрны хангамж Улаанбаатар хотод туйлын хангалтгүй тааруу байна. Шинэ орон сууцууд баригддаг, дунд нь цэцэрлэг, яслийн барилга байхгүй. Энийг нь хувийн секторынхон ашиглаад ихээхэн овсгоотой ажиллаж орлого их хийж байна.  Өнөөдөр цэцэрлэгийн насны хүүхдүүд 200-300 доллараар сурч байна шүү дээ. Энэ яаж болох юм бэ? Би зарим гишүүдтэй санал нийлэхгүй байна. Тэр өндөр үнийн чинь эсрэг. 2-3 насны хүүхдийн өдрийн иддэг хоол нь юу вэ?  2-3 насанд сурдаг сурах чадвар нь юу вэ гэдэгтэй нь харьцуулж бодлого хийж өгөхгүй бол сургуулийн насны хүүхэд, бага балчир хүүхэд, сургуулийн 10 жилийн хүүхдүүдээр ч гэсэн бизнес хийх явдал их байна. Энийг шинэ сайд зориуд анхаарлаа хандуулж ажиллаач ээ гэж хүсэх байна.


Дараа нь төрийн сургалтын сан гэж төрөөс дэмжлэг үзүүлдэг сан байгаа. Энэ сангийн зарцуулалт, энэ санд хамрагдах явдал туйлын зохисгүй явж байна. Нөгөө хөдөө, гадааны ядуу зүдүү хүүхдүүд, амьдрал, ахуй нь хүнд амьдралтай хүүхдүүд, дээр нь сурлагаараа сайн хүүхдүүд энд хамрагдахаасаа илүү ар өврийн хаалга, хөөцөлдлөгөөтэй улсуудын хүүхдүүд ихэнх нь ороод ингээд яваад байна. Дээр нь энд хамрагдаж байгаа хүүхдүүдийн оюутнуудын бүтцийг хараад үзвэл хууль, эдийн засгийн салбар руу их явж байна. Тийм учраас төрийн бодлогоор цаашдаа их, дээд сургуульд сурч байгаа хүүхдүүдийг инженер, техникийн ажилтнууд бэлтгэх явдал их чухал байна. Монгол улс ирэх жилүүдэд уул уурхайн салбарыг эрчимтэй хөгжүүлж ажиллах гээд байна. Эдийн засгийн гол эх үүсвэрийн нэг нь мал аж ахуйн салбараас гадна уул уурхайн салбар байх нь. Ийм учраас эдгээр салбарт ажиллах инженер, техникийн ажилтнуудыг бэлтгэх асуудал бас их чухал байна. Энэ рүү бас анхаарч ажиллавал таныг анхаарч ажиллаач гэж хүсэх гэж байна.


Дараагийн нэг асуудал бол малчдын хүүхдийг малаас нь хөндийрүүлэхгүйгээр сургах асуудал маш чухал байна аа. Бүгдийг нь 8 жилийн, 10 жилийн боловсролтой болгох шаардлага алга. Өнөөдөр монгол мал аж ахуйн хөдөө аж ахуйн орон, нийт хүн амын 40-өөд хувь нь мал аж ахуйн салбарт ажиллаж байна. Нөгөө суурин соёл иргэншлээ дагаад малчдын хүүхдүүд малаа мэдэхгүй, мал маллах аргаа мэдэхгүй ийм болж байна шүү дээ. Тийм учраас тэрийг хоморголон аваачиж хүүхдийн мөнгө энээ тэрээ юмаар хөшүүрэг болгож байна гээд бүгдийг нь компаничилж сум суурин газар сургах асуудал бас хэр зохистой байгаа юм бэ. Ийм учраас тэр ахуйгаас нь хөндийрүүлэхгүйгээр уламжлалт шавь сургалтын аргаар сургах асуудлыг бас анхаарч үзээч ээ. 


Ер нь зайн сургалт гэдэг асуудал бол олон улсын ихээхэн түгээмэл хэрэглэгддэг, манайх ч гэсэн тэрийг хэдэн жилийн өмнөөс ярьсан. Өнөөдөр үр дүн хангалтгүй байгаа юм шиг байгаа юм. Энэ дээр таны.. (санал хэлэх 5 минутын хугацаа дуусч микрофон тасрав)


Д.Дэмбэрэл: -За баярлалаа. Гишүүд үг хэллээ, бас асуулт асуулаа. Одоо санал хураалт явуулъя. Саналаа сая хэллээ шүү дээ. Сая бол дандаа санал хэлсэн. 


Саналын томъёоллыг хэлэх гэж байна. Монгол Улсын Засгийн газрын гишүүн, Боловсрол, соёл, шинжлэх ухааны сайдаар Ёндонгийн Отгонбаярыг томилох саналыг дэмжье гэсэн саналын томъёоллоор санал хурааж байна.


Санал хураалтанд 57 гишүүн оролцож, 56 гишүүн зөвшөөрч, 98.2 хувийн саналаар Ёндонгийн Отгонбаярыг Монгол Улсын Засгийн газрын гишүүн, Боловсрол, соёл шинжлэх ухааны сайдаар томилж байна. 


Дараачийн асуудалд оръё. Монгол Улсын Засгийн газрын гишүүнд Зам тээвэр, барилга хот байгуулалтын сайдад нэр дэвшигчийг хэлэлцье. Нэр дэвшигчийн талаар гаргасан Эдийн засгийн байнгын хорооны санал, дүгнэлтийг УИХ-ын гишүүн Дамба-Очир танилцуулна. Дамба-Очирыг индэрт урьж байна.


Д.Дамба-Очир: -УИХ-ын дарга, эрхэм гишүүд ээ,


Монгол Улсын Ерөнхий сайд Баяр Засгийн газрын гишүүн, Зам тээвэр, барилга, хот байгуулалтын сайдаар УИХ-ын гишүүн Халтмаагийн Баттулгыг томилуулахаар саналаа 2008 оны 9 дүгээр сарын 19-ний өдөр УИХ-д өргөн мэдүүлсэн билээ.


УИХ-ын чуулганы хуралдааны Дэгийн тухай хуулийн 37-гийн 6-д заасны дагуу Эдийн засгийн байнгын хороо 2008 оны 9 дүгээр сарын 19-ний өдөр хуралдаанаараа хэлэлцлээ. 


Байнгын хорооны хуралд оролцсон УИХ-ын гишүүн Зоригт, Гантөмөр, Занданшатар, Дамба-Очир нар хоёр дахь төмөр замын асуудлыг яаралтай шийдвэрлэх, авто замын үр ашигтай байдал, чанарыг анхараах, замын стандартыг шинэчлэх, замын стандартыг шинэчлэх, замын салбарт үндэсний компаниудыг дэмжиж ажиллах гэсэн саналуудыг гаргаж байлаа. 


Засгийн газрын гишүүн, Зам тээвэр, барилга, хот байгуулалтын сайдад нэр дэвшигч УИХ-ын гишүүн Халтмаагийн Баттулгыг Эдийн засгийн байнгын хорооны хуралдаанд оролцсон гишүүд санал нэгтэй дэмжиж, нэгдсэн хуралдаанд оруулах нь зүйтэй гэж үзсэн болно.


УИХ-ын эрхэм гишүүд ээ, 


Засгийн газрын гишүүн, Зам тээвэр, барилга, хот байгуулалтын сайдад нэр дэвшигчийн талаар Эдийн засгийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье.


Анхаарал тавьсанд баярлалаа.


Д.Дэмбэрэл: -За Дамба-Очир гишүүнд баярлалаа. За нэр дэвшигчээс асуух асуулттай гишүүн байна уу?  За асуултыг Энхболд гишүүнээр тасалж байна. Арвин гишүүн асуултаа асууя.


Д.Арвин: -За би шууд саналаа хэлчихье. Тэгэхээр ер нь Ардчилсан нам, Хувьсгалт нам хоёр өнгөрсөн парламентад бас нэгдэж ажиллаж байсан л даа. Тэгээд жаахан нэгдээд ажиллаад удаад ирэхээрээ найз нөхөд болоод тэгээд бас сонирхлоороо нэгдээд өнгөрсөн хугацаанд бас Багануур, Шивээ-Овоог хувьчилж, эргээд манай намын бүлэг ярьж буцаж цуцалж байсан юмаа. Тэгээд монгол улс цаашдаа оршин тогтноно, бид нараар дуусахгүй, Монголын төр цаашид мөнхөд байх болно, төрийн цаашдаа удирдлагууд мөнхөд бий болно гэдгийг санаж яваарай гэж хэлээд би Иргэний нисэх, Төмөр замыг битгий хувьчилчихаарай гэж протоколд тэмдэглүүлье.


Яагаад вэ гэвэл мэдээж хувийн олон иргэний салбарууд бий болж байгаа, тэрийг дэмжиж ажиллах ёстой, тэгэхдээ иргэний одоогийн байгаа ганц нисэх бол бусад дэлхийн орнуудад улсын, үндэсний авиа компаниуд нь байдаг, энэ бол тэр улсынхаа тусгаар тогтнол, аюулгүй байдалтай холбоотой, агаарын шугам улсынх байдаг юм шүү. Тэр утгаараа ганц байгаа улсынхаа Иргэний нисэхийг битгий хувьчилчихаарай гэж протоколд тэмдэглүүлье.


Хоёрдугаарт, бас ганц байгаа төмөр замаа битгий бас хувьчлаарай гэж энэ бүхнийг л өөрөөс чинь хүсье.


Д.Дэмбэрэл: -За Арвин гишүүнд баярлалаа. Буд гишүүн асуулт асууя. За Арвин гишүүн сая санал хэлчихлээ. 


Р.Буд: -За Баттулга гишүүнээс 2 асуулт байна аа. Нэгдүгээрт нь, Зам тээвэр, барилга, хот байгуулалтын яам бол шинэ яам. Ийм учраас танд бүтцийн өөрчлөлт хийх ийм боломж олдож байгаа. За энэ бол нэг талаас их сайхан боломж. Нөгөө талаас таны хувьд бол улс төрийн ноён нуруугий чинь шалгасан, улс төрчийг чинь шалгасан бас ийм том сорилтт оо. Тийм учраас та одоо очоод ажиллахдаа мэргэжлийн улсуудыг хэр түшиж ажиллах вэ, бүтцийн өөрчлөлт хийж байгаа нэрийдлээр хэр хөдөлгөх вэ гэсэн ийм нэгдүгээр асуулт байна?


Хоёрдугаарт нь, аймаг, хотуудыг 12 он гэхэд нийслэл хоттой хатуу хучилттай авто замаар холбоно гэсэн том зорилтыг дэвшүүлж байгаа. Энийг хэрэгжүүлж чадна гэж бодож УИХ таныг Ерөнхий сайд таныг энэ албан тушаалд нэрийг чинь дэвшүүлж байх шиг. Энэ одоо боломжтой гэж үзэж байгаа юу, хэд хэдэн онуудад ямар аль аль чиглэлийн замыг эхний ээлжинд холбоно гэсэн ийм бодол төрж байна вэ танд гэсэн ийм хоёр асуулт байна.


Х.Баттулга: -За Буд гишүүний асуултанд хариулъя. Яам бол шинэ байгаа. Тэр саяхан баталсан байж байгаа бүтцийг нь. Тэгээд энэ мэдээж боловсон хүчний асуудал дээр бол мэргэжлийн хуучин ажиллаж байсан улсуудыг голдуу түшиж ажиллана гэсэн ийм бодолтой байж байгаа. Миний хувьд бол бас энэ зам тээвэр барилгын салбар дээр судалсан барьсан юм их бий. Өнгөрсөн 4 жилд бас энэ талаар хурал дээр хэлэлцэж байгаа асуудал дээр анхаарал тавьж байсан, асуулт тавьж байсан ийм асуултууд байгаа учраас тэр халаа сэлгээний асуудал дээр бол бодолтой хандана гэсэн ийм бодолтой байна.


Аймгуудын тал дээр бол бүсчилсэн хөгжлөөрөө эхэлж явах байх. Баруун зүүн, урд хойд гэсэн. Одоо төвлөрсөн аймгууд руугаа эхэлж татна гэсэн ийм бодол байдаг юм байна лээ энэ яаманд. Энэ тал дээр нь очоод үзээд хараад саналаа нэмэрлээд Их Хурал дээр, Засгийн газар дээр танилцуулагдаад явах болов уу гэсэн ийм бодолтой байгаа юм.


Д.Дэмбэрэл: -За баярлалаа. Энхбаяр гишүүн асуултаа тавья.


Ж.Энхбаяр: -За нэр дэвшигчид хүсэх зүйл байна. Бид сүүлийн жилүүдэд зам тавьж байгаа, ашиглалтанд оруулж байгаа байдлыг анзаарахад олон улсын чанар стандартад нийцэхгүй замыг нэлээн тавьж, төсвийн хөрөнгө үр ашиггүй зарцуулагдаж байгаа байдал үнэхээр хавтгай байна аа. Үнэхээр 1 км замыг тавьж байгаа өртөг өнөөдрийн зах зээлийнхээ зарчимд нийцэхээ больсон. Энэ танд удахгүй өргөн барих тэр төсвийн тодотголд ирэх жил хийгдэх замын ажил, гүүрийн ажлыг хийхдээ олон улсын чанарт нийцэх, олон улсын стандартад нийцэх, ингэж төлөвлөж орж ирээрэй. Тэгэхгүй бол энэ хөрөнгө үнэхээр үр ашиггүй үрэгдээд, ингээд өнгөрөөд байна. Дээрээс нь баруун бүс нутаг, ялангуяа Баянхонгор, Говь-Алтай, Завхан, Увс, Ховд, Баян-Өлгийн ард түмэн энэ дэд бүтцийн хөгжил муутайгаас болоод энэ зах зээлийн нийгэмд их хүндрэл бэрхшээлийг их амсч байна.


Иймд ялангуяа замын ажлыг хийхдээ баруун бүс нутгаас анхаарч, баруун, зүүн бүс нутгийг эн тэргүүнд эхэлж алслагдсан бүс нутгаасаа энэ хөрөнгө оруулалтын асуудлыг шийдэхийг танаас хүсч байна.


Мөн түүнчлэн замын асуудлыг шийдэхдээ, дэд бүтцийн асуудлыг шийдэхдээ төсвийн хүрээнээс бас хязгаарлагдалгүй, эдийн засгийн үр ашигтай, энэ талыг нь түлхүү анхаарч, хувийн хөрөнгө оруулалттай зам, төмөр зам, эрчим хүчний дэд бүтцийг бусад дэд бүтцийг байгуулах талаас нэлээн түлхүү анхаарч ажиллахыг хүсч байна. Энд бол таны бизнесийн туршлага, гадаад нэр хүнд чинь энд таны одоо нэр хүнд нэмэр болох байх аа гэж найдаж байна аа. Ингээд танд амжилт хүсье.


Д.Дэмбэрэл: -За баярлалаа. Санал юм байна. За ингээд асуулт санал аль аль нь явчих шиг болдог юм. За энэ гишүүдийг дахиад санал хэлэх гэж байна гэж ойлгох уу. За Батбаяр гишүүнээр саналыг тасалж байна. За Гантөмөр, Очирбат, Бадамсүрэн. За Буд гишүүн саналаа хэлчихсэн шүү дээ. 


Р.Буд: -Хэлнэ.


Д.Дэмбэрэл: -Дахиад уу? 


Р.Буд: -Би сая асуулт тавьсан шүү дээ. Одоо санал. 


Д.Дэмбэрэл: -За Буд гишүүн.


Р.Буд: -За баярлалаа. Тэгэхлээр Зам тээвэр, барилга, хот байгуулалтын яамны бүх салбарууд л өөрийнхөө онцлогийг ярьдаг л даа. Тэгэхдээ таны очих энэ салбар доторхи хамгийн хоцрогдсон, дээр нь хамгийн эрэлт хэрэгцээтэй байгаа салбар бол авто замын салбар аа. Монгол Улсын дэд бүтцийн 3 том салбар бий. Эрчим хүч, харилцаа холбоо, зам. Эрчим хүч, харилцаа холбоонууд зах зээлийнхээ жам ёсоор эрчимтэй хөгжиж байна. Хүмүүсүүдийн амьдралын чадвар дээшилж байгаатай холбоотойгоор, төлбөрийн чадвар дээшилж байгаатай холбоотойгоор, олон улсын гадаад харилцаа хөгжиж байгаатай холбоотойгоор энэ өөрөө аяндаа хөгжөөд явж байна.


Зам бол өөрөө одоо төрийн бодлогоор хөгждөг ийм салбар аа. Тийм учраас таныг одоо энэ хөрөнгө оруулалтын тал дээр нэлээн анхаарч ажиллаач ээ гэж нэгдүгээрт хүсье. Хоёрдугаарт нь тендерийн хуулийг 2005 оны 1 дүгээр сард батлуулахад бид нар зориуд өөрчлөлт оруулсан юм. Монгол Улс зам барилгын ажил хийх улирлын хугацаа туйлын богино. Тийм учраас дараа оны 1 сарын 15-ны дотор эрчим хүч, замын тендерийг зарласан байх ёстой. Тэгэхлээр энэ ажил хуулийн хүрээнд хийгдэхгүй байгаа. Үүнтэй холбоотойгоор бэлтгэл  зэхэлтийн ажил хийгдэхгүй байгаа учраас замын ажил их хоцорч байна. Ялангуяа энэ онд УИХ-ын сонгууль болсон, хөрөнгө оруулалтын тодотгол хийгдээгүй, зарим газрын тендерийн будлианаас болоод замын ажил туйлын хангалтгүй явсан. Тийм учраас та ирэх жилээс эрчимжүүлэх үүднээс одоо төсвийн тодотголоос эхлээд энэ зам дээр их анхаараарай гэдгийг зориуд хүсье.


Хоёрдугаарт нь бас нэг гаж үзэгдэл бий болоод байгаа сүүлийн үед. Энэ мэргэжлийн боловсон хүчингүй, тодорхой зам барилгын машин механизм, тоног төхөөрөмжгүй мөртлөө цүнхтэй улсууд очоод тендер авдаг болчихсон юм байна шүү. Тийм учраас энийг гаргуулахгүй байх тал дээр та анхаараарай. Дээр нь замын чанар гэдэг юм ёстой туйлын доод түвшиндээ очсон. Өнөөдөр энэ ордны хашаан дотор байгаа замыг хар л даа та нар. Ийм зам барьж байж болох уу даа. Дээр нь тэр Амгалангийн чиглэлийн зам өнөөдөр хоёр түвшин нь хоорондоо 3-4 см, бараг 5 см-ийн зөрөөтэй бариад хаячихсан. Тэгэхлээр энэ хотын замын чанарыг сайжруулах тал дээр та мэргэжлийн улсуудын үгийг сонсч, чанар чансаагий нь сайжруулах тал дээр зориуд анхаарч ажиллаач ээ гэж хоёрдугаар саналыг хэлэх гэж байна.


Гуравдугаарт нь энэ таранзит тээврийг өргөтгөх, Монгол Улсын олон улсын байгууллагын өмнө хүлээсэн үүргийг биелүүлэхэд Сайншанд, Замын-Үүдийн чиглэл, Улаанбаатар-Алтанбулагийн чиглэлийн зам энэ их чухал зам аа. Энэ замыг бид нар одоо энд бас байж байна, зарим улсуудтай очиж нээлтэнд нь оролцож, хэдүүлээ 2008 онд олимпийг энэ замаар үзүүлнэ гэж хүртэл мөрөөдөж байсан. Харамсалтай нь энэ биелэгдсэнгүй. 


Тийм учраас энэ замыг хурдан ашиглалтанд оруулах тал дээр та зориуд анхаараач ээ. Улаанбаатараас Замын-Үүдийн замыг. Ингэвэл олон улсын таранзит тээвэр явна, Монгол улсад шинэ соёл иргэншил бий болно, өрсөлдөөн бий болно. Ийм учраас тэгээд экспортын бүтээгдэхүүн, импортын бүтээгдэхүүн хурдан түргэн хүргэх, ийм нөхцөл бүрдэх юмаа. Энийг зориуд та анхаарч үзээч гэдэг дараагийн хүсэлт байна. 


Дараа нь одоо таныг сайд болонгуут маргааш ширээн дээр чинь тавигдах байх аа. Энэ үндэсний компаниуд үндсэндээ замын салбарын үндэсний компаниуд уналаа. Унаж байна. Энэ дээр ерөөсөө сүүлийн үед Засгийн газар анхаараагүй. Шатахууны үнэ, битумийн үнэ, цемент, арматурын үнэ одоо зарим нь хоёр дахин өсчихөөд байхад ямар ч тодотгол хийхгүй явсаар энэ үндэснийхээ хэдэн компаниудыг унагаж дуусч байна. Тийм учраас та харин би одоо их олзуурхаж байгаа нэг зүйл нь бол бизнесийн салбарт ажиллаж байсан хүний хувьд энэ дээр шударгаар хандаж, бас зайлшгүй гарах зардлыг нь тусгаж, ингээд одоо үнэтэйгээ тохирсон чанартай зам бариулах тал дээр анхаарч өгөөч ээ, энэ тодотголыг яаралтай хийж өгөөч ээ гэдгийг хэлэх гэж байна.


За дараагийн нэг эцсийн шахуу хүсэлт нь юу вэ гэвэл энэ авто замын салбар 1981-1988 онд эрчимтэй хөгжсөн юм. 1995-2004 он хүртэл эрчимтэй хөгжсөн юм. Энэ юу байсан бэ гэхээр авто замын агентлаг гэж бие даасан агентлаг ажиллаж байсан. Бүх асуудлаа хариуцдаг. Энийг сүүлийн үед яам газар хоёрын хооронд хүчийг нь тарамдуулаад, одоо ажил явахаа байсан шүү. Ажил үүргийн хуваарь туйлын зохисгүй байгаа. Тийм учраас та одоо энэ том салбарыг толгойлох гэж байгаа хүн. Бүтээн байгуулалтын гол ажил энд хийгдэнэ, авто замын агентлагийг шинээр байгуулж өгөөрэй. Энд чинь УИХ-д сууж байгаа мэргэжлийн хүний хувьд энэ чиглэлээр ажилладаг улсууд бид нар дэмжиж ажиллана гэж бодож байна.


Эцэст нь ганцхан зүйл байна. Хотын нийтийн тээврийн асуудал дээр анхаарахгүй бол хотын хүн амын 25 хувь нь автомашинтай. 80 гаруй хувь нь нийтийн тээврээр явж байна. Өнөөдөр энэ нийтийн тээврийн хэдэн автобус 1992-1996 онд хийсэн нэг шинэчлэлтээс өөр юмгүй байна. Ийм учраас нийтийн тээврийн автобус энэ унааг өргөжүүлэх тал дээр, энэний паркийн шинэчлэлтийг хийх талаар та зоригтой алхам хийгээч ээ гэж…(санал хэлэх минут дуусч микрофон тасрав)


Д.Дэмбэрэл: -За баярлалаа. За Батсуурь гишүүн.


Батсуурь: -Баярлалаа. Тэгэхээр Чойр, Сайншанд, Замын-Үүдийн зам сая Буд гишүүн тодорхой хэлчихлээ. Энэ дээр онцгой анхаарахгүй бол 8 жил, үндсэндээ 10 жил болох нээ. Энэ бол хүний ачааны томоохон урсгал чиглэл байгаа гэдэг дээр баригдаж эхлээд их удаж байна, чанаргүй хийгдэж байна гэх мэтчилэн олон асуудал байгаа гэдэг дээр анхаараарай.


Хоёрдугаарт манай говийн бүсийн төмөр замын асуудал байна. Төмөр замын хөгжил, төмөр замыг цаашдаа бас энэ 1100 гаруйхан км төмөр зам олон жил болсон, үүнийгээ хос салаа зам болгох, ачааны урсгалыг нэмэгдүүлэх, төмөр замын салбарын бас үнэ тарифын асуудал олон зүйл яригддаг юм байна лээ. Манай Дорноговь аймаг, Говьсүмбэр аймаг бол одоо Монгол улсын төмөр замын үндсэндээ Говьсүмбэртэй нийлэх юм бол 60 гаруй хувь нь нутаг дэвсгэр дээрээ үйл ажиллагаа явуулдаг. 


Дараагийн нэг асуудал бол говийн бүсийн төмөр замын хөгжил гэж цаашдаа энэ бас төмөр замыг Зүүнбаян, Өмнөговь гээд, Дундговь дамнасан төмөр замыг барьж байгуулах ажлыг эрчимтэй, зоригтой эхлүүлэх, өргөтгөх, энэ олон талын арга хэмжээн дээр яаралтай анхаарч, шийдвэрлэж өгөх шаардлагатай байгааг энд бас тэмдэглэж хэлэхийг хүссэн юм.


Дараагийн салбар бол барилга, хот байгуулалтын салбар, барилгын материалын үйлдвэрлэл, барилгын салбарт онцгой анхаарал тавьж ажиллахгүй бол энэ салбар бас нэлээн түвэгтэй, чанаргүй барилга барьдаг, чанаргүй материалаар барьдаг, за дээрээс нь хот байгуулалтын салбар бол үнэхээр одоо барьж байгаа барилгатаа  гэр орондоо нисдэг тэргээр хүргэх шаардлага бий болж магадгүй байна шүү. Энэ Улаанбаатар хотод ялангуяа. Тийм учраас энэ дээр бас мэргэжлийн судалгаа шинжилгээний байгууллагууд, мэргэжлийн зураг төсвийн байгууллагуудыг яам өөрийнхөө гарч авч, мөн хяналтын байгууллагуудыг гартаа авч, онцгой анхаарахгүй бол энэ салбар үнэхээр олон төрлийн хууль журам, дүрэм мөрдөж ажиллах шаардлагатай ийм томоохон салбар шүү. Тэгээд энэ дээр та маань ихээхэн сэтгэл зүтгэл гаргаж ажиллах байх аа гэж би итгэж байгаа. Танд амжилт хүсье. Баярлалаа.


Д.Дэмбэрэл: -Баярлалаа. Энхтүвшин гишүүн.


Ө.Энхтүвшин: -За би нэг их том бодлогын асуудлаар одоохондоо ярихгүй ээ. Шинэ сайдад, бас Баярцогт сайд ч бас байж байна. Бас хамаатай юм. Энэ жилийн хөрөнгө оруулалт ер нь хэцүү болж байгаа юм байна шүү. Нэг их хөрөнгө оруулалт л тавиулсан, тэгсэн чинь одоо бүтдэг юм ер нь тун ховорхон болж байгаа юм байна. Одоо дахиад төсвийн тодотгол хийнэ гээд оруулж ирж байгаа санал дотор нь нөгөө хөрөнгө оруулалтын юмнуудыг ерөөсөө тэр чигээр нь хасч байгаа бололтой юм байна. Жишээ нь одоо Хөвсгөл аймагт гэхэд энэ жил 50 тэрбум төгрөгний хөрөнгө оруулалт тавьсан чинь одоо байхгүй. Мөрөн Тэлмүнгийн шугам 14 тэрбум байхгүй, тэр зогссон. Дахиад дээр нь Хатгал Мөрөнгийн 20 тэрбум төгрөгний ажил бас байхгүй зогссон. Цацийн булангийн гүүр байхгүй зогссон. Идэрийн голын гүүр байхгүй, зогссон. Тэгээд ийм юм болж байгаа юм байна шүү. Тийм учраас энийг бүхэлд нь хасах биш, мэдээж хэрэг энэ жил одоо амжихгүй боллоо. Тэрийг нь үлдээгээд тодорхой хэмжээний хөрөнгийн эх үүсвэрээ тавиад, зураг төсвийнх нь уг хэмжээний мөнгө ч байдаг юм уу, тэгээд он дамнуулаад тэрийгээ хэрэгжүүлэх тал руу анхаараарай гэдгийг л хэлэх гэсэн юм. 


Манайхны нэг арга бол тэр чигээр нь ингээд хасдаг. Дараа жилийн төсөв дотор тэр нь тусгагддаггүй. Ингээд бид нар баахан орон нутагт очоод тийм ч их хэмжээний хөрөнгө оруулалт тавиулчихсан гэдэг.Яг өнөөх нь байхгүй болчихдог, ингээд худалч болдог. Ийм юм энэ жил ер нь айхтар санаа зовоож эхэлж байна шүү. Тийм учраас энийг төсвийн тодотголд оруулахдаа та бүгдийг нь татаж аваад, энийг нь тодорхой, энэ жилдээ хийж амжих хэмжээнийх нь төсвийг нь тавиад, тэгээд он дамжуулж шийдвэрлэх ийм бодлогыг бариарай гэдгийг л хэлэх гэсэн юм.  За баярлалаа.


Д.Дэмбэрэл: -Баярлалаа. Батбаяр гишүүн.


Ц.Батбаяр: -Баярлалаа. Би хоёр үндсэн чиглэл дээр Баттулга сайдад хэлмээр байна. Нэгдүгээрт нь зам, Улаанбаатар хотын замын асуудлыг та надаар хэлүүлтгүй сайн мэдэж байгаа. Энэ жил ялангуяа маш их хөрөнгө оруулалт тавьж өгсөн, үндсэндээ зам хийгдсэн ажил байхгүй байна аа. Тийм учраас энэ чиглэл дээр нэлээн ойрын хугацаанд бас дулааны ганцхан сарын хугацаа байна, энэ чиглэлээр нэлээн яаравчлах ажлыг зохион байгуулаач ээ. 


Хоёрдугаарт нь замтай холбоотой инженер техникийн ажилчдыг бэлтгэх тал дээр нь онцгой анхаарахгүй бол, төрийн бодлогын хэмжээнд анхаарахгүй бол зам барих гээд байдаг, инженер техникийн ажилчид нь үнэхээр байхгүй дутагдаад байгаа юм. Тэгэхээр энэ чиглэл дээр нэлээн анхаарах. Нөгөө асуудал бол замын стандартыг нэг шинэчилмээр байгаа юм. Өнөөдөр Улаанбаатар хотод тавьж байгаа замыг чинь үндсэндээ зузаан нь 5-хан см шүү дээ. Хөдөө орон нутагт тавьж байгаа замууд бас 5, 6-хан см. Тэгэхээр яаж ийм зам чинь өөрөө чанартай байх юм бэ. Тийм учраас энийг үндсэндээ гадаадын орнууд үндсэндээ 20, 30 см, тэгээд доор нь дахиад битонин хийцтэй ингэж хийдэг юм байна лээ. Тэгэхээр энэ замын стандартыг шинэчлэх ажлыг зохион байгуулах хэрэгтэй юм болов уу гэсэн бодол байна.


Нөгөө талаар Улаанбаатар хотын авто замын түгжрэлийн асуудал байгаа юм. Энэ дээр үндсэндээ өнгөрсөн жилүүдэд хийж хэрэгжүүлж, зургийн ажил эхэлчихсэн байгаа. Давхар зам, Улаанбаатар хотыг тойрсон голцоо замын асуудал, замыг өргөтгөх, зарим газруудаар өргөтгөх асуудлыг үндсэндээ нэлээн саналууд гаргаад явж байгаа, энэ чиглэлээр бас та нэлээн онцгой анхаарч ажиллахгүй бол Улаанбаатар хот үндсэндээ түгжрэлийн дээд цэгтээ хүрэх, үндсэндээ ажил төрөл, ямар ч бүх юм зогсох гээд байгаа. Тийм учраас энэ чиглэлээр нэлээн онцгой анхаарах шаардлагатай байна.


Мөн хөдөө орон нутаг юм уу хотын замуудыг эргэн төлөгдөх нөхцөлөөр нь хийлгэх энэ ажлыг бас зохион байгуулаач ээ. Эргэн төлөгдөх нөхцөлөөр үндсэндээ хийлгэе гэж 3 жил яриад өнөөдөр нэг ч зам хийгдэж байгаа юм алга байна шүү дээ. Тийм учраас бол өнөөдөр эдийн засаг тэр болгон байхгүй байгаа учраас эргэн төлөгдөх нөхцөлийн чиглэлээр нэлээн онцгой анхаарч ажиллаарай гэдгийг хэлье. Түрүүн Буд гишүүн хэлж байна. Нийтийн тээврийн салбар гэж. Өнгөрсөн жил уг нь европын сэргээн босголтын банк, Азийн галавинтийн Засгийн газрын тусламжаар уг нь 150 автобус авах гээд нэлээн эрчтэй явж байсан юм. Энэ одоо парк шинэчлэлийн асуудлыг хийхгүй бол үндсэндээ энэ өвөл маш цөөхөн автобус явахаар байна аа. Тийм учраас энэ дээр ойрын хугацаанд дорвитой ямар оруулаад ирэх нөхцөл бололцоо байна вэ энэ чиглэлээр анхаараарай гэдгийг хэлье.


Хоёрдугаар үндсэн асуудал бол мэдээж хот байгуулалтын асуудал байгаа. Нийслэлийн хот байгуулалтын асуудал үндсэндээ Улаанбаатар хотыг, иргэдийг ялангуяа агаарын бохирдлыг бууруулах иргэдийн тав тухтай амьдалыг хангах, дээрээс нь хөрсний бохирдлыг бууруулахад үнэхээр олон жил хашаандаа жижигхэн хашаанд байсан айлууд үндсэндээ жорлон, муу усны нүхээ ухах газаргүй болтлоо тэгж хөрс бохирдож байна. Тийм учраас энэнийг хэрэгжүүлэх гол ажил бол орон сууц. Тэгэхээр бид дэд бүтцийг татаж өгөх ёстой. Тийм учраас энэ чиглэл дээр нэлээн дорвитой анхаарлаа хандуулж ажиллаач ээ гэдгийг би дотроо бол мөн барилга хот байгуулалтын яам үндсэндээ тусдаа бодлого болоод явчихдаг юмаа. 


Хотын, нийслэлийн Засаг даргын тамгын газартай холбогддоггүй юм. Тэгэхээр бие бие рүүгээ хоёр бодлого нь зөрөөд, тэгээд энэнээс болж ажил үндсэндээ маш их хоцорч байгаа. Тийм учраас энэ хоёр нийслэлийн Засаг даргын тамгын газар, Барилга хот байгуулалтын яам энэ хоёрын хамтын уялдаа ажиллагааг сайжруулах тал дээр нэлээн онцгой анхаарч ажиллах хэрэгтэй байна. Дээрээс иргэдийг орон сууцтай болгохын тулд ипотикийн хууль гэж бас тодорхой зүйлүүд бий. Гэр хорооллыг орон сууцжуулах асуудал бий. Энэ хоёр асуудал дээр нэлээн эрчимтэй, ялангуяа энэ намрын чуулганаар хэлэлцэх асуудлын төлөвлөгөөнд Барилга, хот байгуулалтын яамны чиглэлээс оруулж өгөөсэй гэдгийг хүсч байна.


Бид ч гэсэн өөрснөө тодорхой саналуудыг, хуулийн төслүүдийг өргөн барьж хэлэлцүүлэх талаар хамтран ажиллана. Таны ажилд амжилт хүсье.


Д.Дэмбэрэл: -За Батбаяр гишүүнд баярлалаа. Очирбат гишүүн асуултаа тавья.


Д.Очирбат: -За сая Батбаяр дарга миний ярих гэсэн зүйлийг бараг л ярьчихлаа даа. Тэгээд Засгийн газрын хамтарсан хамтын ажиллагааны гэрээнд тусгагдсан гэр хорооллыг барилгажуулах, орон сууцжуулах, орон сууцны хороололд тохилог орчинд гэр хорооллын иргэд маань ажиллаж амьдрах нөхцөл бололцоог бүрдүүлэх, хашааны газраа 2-3 өрөө байраар сольж, орон сууцанд амьдрах, ажиллах нөхцөл бололцоог бүрдүүлэх тал дээр хамтарсан Засгийн газар, энэ сайд маань энэ тал дээр нэлээн түлхүү ажиллаасай гэж хүсч байна.


Яагаад вэ гэвэл Улаанбаатар хотод гэр хороолол маш ихтэй. Чингэлтэй дүүрэгт. Ер нь Улаанбаатар хотын бүх дүүргүүдэд гэр хороолол ихтэй. Хэд хэдэн газар гэр хорооллыг орон сууцжуулах, тохилог орон сууцанд ажиллаж, амьдрах нөхцөл бололцоог бүрдүүлэх, хорооллын барилгууд эхэлчихсэн байгаа. Одоо өнөөдөр иргэд маань ч гэсэн энэ тал дээр нэлээн хүлээцтэй, хүлээж ханддаг болсон байна. Хашааныхаа газрыг 0.07 га газраа хоёроос гурван өрөө байраар сольж тохилог орон сууцанд ажиллаж, амьдрах нөхцөлөө бүрдүүлэхийн төлөө иргэд маань өөрсдөө хүсэлт тавьдаг. Хорооллоороо бүтэн хороолол байгуулж, сайхан тэр утааны асуудал, дэд бүтэц, тэр хотын тохилог, төвийн хороололд байдаг шиг ажиллаж, амьдрах нөхцөлийг бас төр, засгийн байгууллага, яамдаасаа бас хүсдэг болчихсон байна аа.


Энэний зэрэгцээгээр бас нөгөө нэг асуудал нь бол гэр хорооллынхоо энэ барилгажуулах асуудлын зэрэгцээгээр захын хорооллууд дундаа дэд бүтцийг нь тавьж өгөх, өөрөөр хэлбэл Улаанбаатараас алслагдсан хороолол, хороодууд дундаа дэд бүтцийг нь тавьж өгөх, замыг нь тавьж өгөх, тэр газар доогуурхи байгууламжийг нь тавьж өгөх, цэвэр, бохир усыг нь тавьж өгөх, ингэснээрээ тэр иргэд маань өөрсдөө тохилог орчинд өөрсдийнхөө орон сууцыг барьж, тэр тохилог хорооллоо барих, ийм нөхцөлийг бүрдүүлж өгнө өө. Тийм учраас би Төсвийн байнгын хороон дээр 2009 оны төсөвтөө бас энэ мөнгийг тусгаж өгөөрэй, Барилга, хот байгуулалтын яам энэнтэйгээ бас хамтарч ажиллаарай гэдэг саналыг бас оруулж өгсөн байгаа. Энэ талаараа ч гэсэн энэ байнгын хороод дээрээ бас дахин сануулах болно, хэлэх болно оо гэж.


Мөн нийслэл Улаанбаатар хот маань ер нь төвийн хэсэг маань 40, 50 онд баригдсан хуучин барилгууд ихтэй. Өнөөдөр 40 мянгат, 50 мянгатын байшингууд ихтэй. Их дэлгүүрийн эргэн тойрон орчин, урд талын хэсгүүд дандаа 40, 50 онд баригдсан байшингуудтай. Энэ байшингууд маань үнэхээр моралын элэгдэлд, хуучин одоо элэгдэлд орчихсон байна аа. Дээврийнх нь засвар нь хийгдээд, байшингийнх нь хана нь цуураад, хагараад, тэр одоо бүр засвар авахаа больчихсон. Тэгэхээр энэ Барилга, хот байгуулалтын яам энэ төлөвлөлтийн газартайгаа хамтарч байгаад энэ дахин төлөвлөлт хий гэж энэ хуучин нэг, хоёр, гурван давхар байшингуудыг орчин үеийн орон сууцаар солих, энэ хөдөлгөөнийг бас иргэд маань санал санаачилга гаргаж хэрэгжүүлж, бас санаачилгыг хөөцөлддөг. Энэ тал дээр бас анхаарч ажиллаарай гэж саналаа хэлэх гэсэн юм. За баярлалаа.


Д.Дэмбэрэл: -Баярлалаа. Гишүүдийг хуралдааны танхимд урьж байна. Бадамсүрэн гишүүн.


Х.Бадамсүрэн: -Баярлалаа. Тэгэхлээр манай орны эрдэс баялгийн салбарын шинэ эрин үеийг эхлүүлэх, гадаад дотоод нөхцөл боломж бий болж байна аа. Тэгэхлээр геологи, уул уурхай, хүнд үйлдвэрийн салбарын үйл ажиллагаа бол таны хариуцах, эрхлэх энэ ажилтай уялдаа холбоо их нягт байх учиртай. Тэгэхлээр бид уул уурхайнхаа, эрдэс баялгийнхаа томоохон ордуудыг одоо дагуулж, дэд бүтцээ хөгжүүлж, хот тосгоноо хөгжүүлж ирсэн. Энэ жишээ бол Эрдэнэт, Багануур, Бор-Өндөрийг дурдаж болно. Цаашид бол харин зам харгуй нь дэд бүтэц нь энэ уул уурхайн үйлдвэрлэлийг хөгжүүлэх асуудлаас түрүүлж, өөрөөр хэлбэл нэгэнт бий болсон дэд бүтэц энэ зам харгуйд түшиглэж, уул уурхай болон бусад үйлдвэрлэл хөгжүүлэх боломжийг хангахад та анхаараасай гэж хүсч байна.


За энэ уул уурхайн үйлдвэрлэл бол мөн эрчимтэй хөгжинэ. Энэнтэй уялдуулж өнөөдрийнхөө төмөр замын байгаа энэ нэвтрүүлэх чадварыг дээшлүүлэхэд илүү анхаарна уу гэж хүсч байна. Мөн түрүүн зарим гишүүд ярилаа. Авто замын бүтээн байгуулалтад илүү хурд, өндөр чанар хэрэгтэй байгааг та мэдэрч, ойлгож байгаа байх аа. За баярлалаа, танд амжилт хүсье.


Д.Дэмбэрэл: -За баярлалаа. Гишүүдийг хуралдааны танхимд урьж байна. Даваасүрэн гишүүн. 

Ц.Даваасүрэн:-Товчхон асуулт байна. Ерөнхийдөө Энхтүвшин гишүүний асуулттай давхцаж байгаа юм. Манай аймагт хийгдэх гэж байгаа зам гүрийн барилгын ажлын энэ удаашраад байгаа нь тендертэй холбоотой юм билээ. Тэгэхээр та очоод тендерийг нь шуурхайлж, хөрөнгийн ашиглалтыг энэ онд эхлүүлэх чиглэл дээр нь анхаарч өгөөчээ гэж.

Өөр нэг асуудал бол Уньтаас цааш 100 км замын хөрөнгийн асуудлыг Кувейдын санд тавьчихсан байгаа. Кувейтын сангаас дэмжсэн, нааштай хариу ирчихсэн юм байна лээ. Тэгэхээр энэ асуудлыг цаг алдалгүй Сангийн яам, Засгийн газар, Их Хуралд оруулж ирж шийдвэрлүүлэх дээр нь анхаарч өгөөчээ гэж хүсэх байна.

Д.Дэмбэрэл:-Баярлалаа. Гишүүд ээ, суудлаа эзлэе. Санал хураалт явуулах гэж байна. Зарим гишүүд орж ирээгүй байна уу, үгүй юу? Эзэнгүй кноп байвал авахгүй бол санал буруу гарчихаж магадгүй.

Саналын томъёолол уншъя. Монгол Улсын Засгийн газрын гишүүн, Зам тээвэр, барилга, хот байгуулалтын сайдаар Халтмаагийн Баттулгыг томилох саналыг дэмжье гэсэн саналаар санал хураалт явуулж байна.

Санал хураалтад 55 гишүүн оролцож, зөвшөөрсөн 54, татгалзсан 1, 98.2 хувийн саналаар Халтмаагийн Баттулгыг Монгол Улсын Засгийн газрын гишүүн, Зам тээвэр, барилга, хот байгуулалтын сайдаар томилж байна.

Дараачийн сайдыг томилох ажилд оръё. Монгол Улсын Засгийн газрын гишүүн, Нийгмийн хамгаалал, хөдөлмөрийн сайдад нэр дэвшигчийг хэлэлцье. Нэр дэвшигчийн талаар гаргасан Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг УИХ-ын гишүүн Арвин танилцуулна.

Д.Арвин:-УИХ-ын дарга, эрхэм гишүүд ээ,

Монгол Улсын Ерөнхий сайдаас өргөн мэдүүлсэн Монгол Улсын Засгийн газрын гишүүн, Нийгмийн хамгаалал, хөдөлмөрийн сайдаар Төгсжаргалын Гандиг томилуулах тухай саналыг Нийгмийн бодлого, боловсрол, соёл, шинжлэх ухааны байнгын хороон 2008 оны 9-р сарын 19-ний өдрийн хуралдаанаараа хэлэлцлээ.

Ганди нь 1961 онд Улаанбаатар хотод төрсөн, 1978 онд нийслэлийн 3-р дунд сургууль, 1982 онд МУИС-ийн Сэтгүүлчийн анги, 1988 онд Эдийн засгийн дээд сургуулийг тус тус төгсгөсөн.

1992 онд ОХУ, 1996 онд ХБНГУ, 1997, 2002 онд АНУ, 2005 онд Тайланд улсад тус тус мэргэжил дээшлүүлсэн.

Сэтгүүлч, эдийн засагч мэргэжилтэй, улс төрийн шинжлэх ухааны доктор цолтой. 1982-1983 онд МХЗЭ-ийн Төв Хороонд утга зохиолын ажилтан, 1983-1985 онд Улаанбаатар хотын ХЗЭ-ийн хороонд ажилтан, 1985-1990 онд Улаан-од сонины сурвалжлагч, 1990-1992 онд Ардын эрх сонинд коллегийн гишүүн, хэлтсийн эрхлэгч, 1992-2008 онд УИХ-ын гишүүнээр сонгогдон Нийгмийн бодлого, боловсрол, соёл, шинжлэх ухааны байнгын хорооны дарга, Засгийн газрын гишүүн Эрүүл мэндийн сайдаар ажиллаж байсан.

Т.Гандийг Монгол Улсын Засгийн газрын гишүүн, Нийгмийн хамгаалал, хөдөлмөрийн сайдын албан тушаалд томилуулах саналыг хуралдаанд оролцсон гишүүдийн олонхи нь дэмжсэн болно.

УИХ-ын эрхэм гишүүд ээ,

Монгол Улсын Засгийн газрын гишүүн, Нийгмийн хамгаалал, хөдөлмөрийн сайдад нэр дэвшигчийн талаар Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Д.Дэмбэрэл:-Арвин гишүүнд баярлалаа. Нэр дэвшигчээс асуух асуулттай гишүүн байна уу? Алга байна. Нэр дэвшигчийн талаар санал хэлэх гишүүн байна уу? 

Д.Балдан-Очир:-Нийгмийн хамгаалал, хөдөлмөрийн сайдад томилогдох гэж байгаа сайдын анхааралд гурван асуудлыг анхаарлын төвд тавьж байна. Энэ ядуурал, ажилгүйдэл өнөөдөр 18 жил бид нарын үнэхээр л сэтгэл зовоосон асуудал хэвээр байна, цаашдаа ч ийм байдал нэг хэсэгтээ ажиглагдах нь. Тэгэхээр нийгэмд нэгэнт бий болсон баялгийг дахин хуваарилаад, тэрнээс өнөөдөр энэ хүнлэг ардчилсан нийгэм нийгмийнхээ эмзэг бүлэг, тэтгэвэр тэтгэмжийн бүлэг хүмүүст нийгмийн баялгаас хуваарилж байна. Ажиглаад байхад сүүлийн 10-аад жилд бас ч эдийн засгийн өсөлт харагдаж тэтгэвэр, тэтгэмж, цалин хөлсийг дэс дараатайгаар нэмэх, ард түмний амьдралыг дээшлүүлэх энэ ажил хийгдэж байна. Гэхдээ төрөөс хуваарилагдсан иргэдэд очих ёстой цалин хөлс, тэтгэвэр, тэтгэмж, тэр тоо хэмжээгээрээ ард түмний халаасанд очихгүй байна, гар дээр. Ядаж тэр хуваарилсан мөнгийг бүрэн бүтнээр нь ядуу ч гэсэн тэр мөнгө нь хүрэхгүй ч гэсэн тэр мөнгийг бараг бүтэн хүргэх ёстой юм. Энд нэг тийм тогтолцооны гажиг гэдэг юмуу, нэг ийм асуудал байна. 

Тэр юу гэхээр Монгол улсын цалин, тэтгэвэр, тэтгэмж, нийгмийн халамжийн бүх мөнгийг тараадаг нэг том банкны тогтолцоо бараг манайд байгаа. Энэ бол Хаанбанк дангаараа байж байна. Энэ банкны үүрэг роль байна, бас ч ярих юм байна. Тэгэхээр сүүлийн үед тэтгэврийн зээл, цалингийн зээл, ноолуурын зээл гэсэн нэг ийм нэр томъёо гарчихсан. Тэр хоёр тэтгэврийн хөгшний бүтэн жилийн тэтгэвэр, цалин, тэр багш, эмч, ажилтан нарын цалинг бүтэн жилийн цалинг барьцаалсны үндсэн дээрээс ийм зээл нэлээн практикт газар авч, ер нь ихээхэн том үзэгдэл болсон. Тэгэхээр арилжааны энэ том банк үндсэндээ жилийн 24-36 хувийн хүүтэйгээр тэр хүний жилд олгогдох ёстой цалин тэтгэвэр тэтгэмжийг барьцаалаад ингээд зээл өгч байгаа юм. Тэгээд яахав тэр чинь Улаанбаатарт хоёр хүүхдээ сургах гэж байгаа учраас тэр бүтэн жил авах ёстой сая төгрөгнийхөө тэтгэврийг тэр хоёр хөгшин аваад, зээл байгуулаад тэтгэврийн дэвтрээ хураалгачихаж байгаа юм, банкинд. Ингээд жилийн эцэс болоход үндсэндээ эхлээд нөгөө бид нарын зовж, шаналж, тэтгэвэр цалинг, 20, 30 хувь нэмсэн, нөгөө ард түмний гар дээр о чиж байгаа бодит орлогоос үндсэндээ хүү гэдэг хэлбэрээр 24-30 хувийг нь суутгаж аваад үлдсэн мөнгөнөөс нь үндсэн өрөө авдаг.

Дээр нь бас инфляц гэдэг айхтар энэ үзэгдэл бол ахиад 15, 20 хувийг хулгай хийчихэж байгаа юм. Үндсэндээ бол бид цалин тэтгэврийг нэмээд байна, ард түмний амьдрал нэмэгдээд байна гэж үндсэндээ яриад байдаг, хэрэг дээрээ өсөөд байхгүй, амьдрал жигдэрч өгөхгүй, орлого нэмэгдэхгүй байна гээд байдгийн ярианы цаана юу агуулагдаж байна вэ гэхээр үндсэндээ энэ төрөөс олгож байгаа нийгэм хангамж, тэтгэвэр тэтгэмж, цалин хөлсний үндсэндээ тэр тооноос инфляц дээрээс нь банкны арилжааны эрсдэлтэй зээлийн хүүгээр бодохоор үндсэндээ бараг 30 хувь нь суутгагдаж байгаа юм. Энийг л Нийгмийн хамгаалал, хөдөлмөрийн яам, дээрээс нь Сангийн сайдаар дөнгөж томилогдож байгаа сайд анхаараачээ. Энийг арилжааны банкуудыг өрсөлдөөнтэй байдлаар уралдуулж тэр цалин тэтгэврийн зээлийн энэ өндөр хүүг буулгах ёстой. Энэ чинь Засгийн газрын баталгаажсан, хэзээ ч шатахгүй ийм найдвартай олгогдож байгаа орлого дээр тулгуурласан энэ зээлийн хэмжээг буулгавал. Би нэг тоо гаргасан л даа. Үндсэндээ 2006 онд тэтгэвэр тэтгэмж цалин 372 тэрбум төгрөг, 2007 оны гүйцэтгэлээр 558 тэрбум төгрөг цалин тэтгэвэр, тэтгэмжинд олгогдсон байгаа юм. Үндсэндээ манай ард түмэн нийтдээ бүгдээрээ цалин тэтгэвэрийн зээлтэй явж байгаа. 

Тэгэхээр тал нь л зээл авсан юмаа гэж бодоход ерөөсөө энэ арилжааны банк голлож байгаа энэ монополь байдлыг бий болгосон банкинд 50, 60-аас 100-гаад тэрбум төгрөг очоод байгаа юм. Энэ хүүг 1 дахин буулгах бололцоотой. Ингэвэл ард түмний гар дээр жилд 25-50 тэрбум төгрөгний, дахин хуваарилалтаар бол ард түмний халаасанд очих ёстой юм. Энийг Нийгмийн хамгааллын сайд болох гэж байгаа хүн, Сангийн яам, бусад… /Санал хэлэх 5 минутын хугацаа дуусч, микрофон хаагдав/

Д.Дэмбэрэл:-Гишүүд саналаа хэлчихлээ. Одоо гишүүд суудлаа эзлэе. Санал хураалт явуулах гэж байна. Гадна байгаа гишүүдийг оруулъя. Илүү эзэнгүй картыг сугал. Саналын томъёоллыг хэлье. Монгол Улсын Засгийн газрын гишүүн Нийгмийн хамгаалал, хөдөлмөрийн сайдаар Төгсжаргалын Гандийг томилох саналыг дэмжье гэсэн санал хураалт явуулъя. 

Санал хураалтад 55 гишүүн оролцож, зөвшөөрсөн 54, татгалзсан 1, 98.2 хувийн саналаар Гандийг Нийгмийн хамгаалал, хөдөлмөрийн сайдаар томилж байна.

Дараачийн асуудал. Монгол Улсын Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдад нэр дэвшигчийг хэлэлцье.

Нэр дэвшигчийн талаар гаргасан Байгаль орчин, хүнс, хөдөө аж ахуйн байнгын хорооны санал дүгнэлтийг УИХ-ын гишүүн Баярсайхан танилцуулна.

Г.Баярсайхан:- Улсын Их Хурлын  дарга, эрхэм гишүүд ээ,


Монгол Улсын Ерөнхий сайдаас Монгол Улсын Засгийн газрын гишүүдийг томилох тухай УИХ-ын тогтоолын төслийг 2008 оны 9 дүгээр сарын 19-ний өдөр Улсын Их Хуралд өргөн мэдүүлсэн билээ. 

Уг тогтоолын төсөлд Монгол Улсын Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдаар Түнжингийн Бадамжунайг томилуулахаар санал оруулсныг Байгаль орчин, хүнс, хөдөө аж ахуйн байнгын хороо 2008 оны 9 дүгээр сарын 19-ний өдрийн хуралдаанаараа хэлэлцлээ. 

Монгол Улсын Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдад нэр дэвшигч Т.Бадамжунайг тус Байнгын хорооны хуралдаанд оролцсон гишүүд санал нэгтэйгээр дэмжиж, Улсын Их Хурлын чуулганы нэгдсэн хуралдаанд оруулж хэлэлцүүлэх нь зүйтэй гэж үзсэн болно. 

Т.Бадамжунай нь 1956 онд Архангай аймгийн Чулуут суманд төрсөн. Архангай аймгийн Чулуут сумын дунд сургуулийг 1971 онд, Төмөр замын техникумыг 1975 онд Техникч-Эдийн засагч мэргэжлээр, Техникийн их сургуулийг 1982 онд Тээврийн инженер-Эдийн засагч мэргэжлээр тус тус төгссөн байна. Техникийн ухааны магистар цолтой. Ачаа тээврийн удирдах газарт  1981-1985 онд хэлтсийн дарга, Авто тээврийн 1-р баазад 1985-1987 онд намын дарга,  1987-1988 онд Авто тээврийн 5-р баазад орлогч дарга, 1988-1989 онд Монгол дизель комбинатын дарга, 1986-1996 онд Авто тээврийн газрын дарга, 1996-2000 онд Меркури группын дэд ерөнхийлэгч, 2000-2004 онд Улаанбаатар хотын Захирагчийн ажлын албаны дарга,  ерөнхий менежер, 2004-2008 онд УИХ-ын гишүүнээр сонгогдон ажиллаж байв.


 Улсын Их Хурлын дарга, эрхэм гишүүд ээ, 

Монгол Улсын Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдаар нэр дэвшигч Т.Бадамжунайн талаар тус Байнгын хорооноос оруулж байгаа саналыг хэлэлцэн шийдвэрлэж өгнө үү. 

Анхаарал тавьсанд баярлалаа.

Д.Дэмбэрэл:-Нэр дэвшигчээс асуух асуулт байна уу?

Ц.Сэдванчиг:-Бадамжунай нэр дэвшигчээс хоёр асуулт асуух гэсэн юм. Хоёр намын хамтын ажиллагааны гэрээнд үйлдвэржүүлэлт, түүгээр дамжиж ажлын байрыг бий болгох асуудалд нэлээн ач холбогдол өгч, нэлээн олон заалт зүйлээр томъёолж өгсөн юм. Тухайлбал, нефть боловсруулах, нүүрс шингэрүүлэх үйлдвэрүүдийг хөгжүүлж, дотоодын бензин түлшнийхээ хэрэгцээг хангадаг болъё гэж байгаа. 

Мөн үндэсний үйлдвэрийн мах, сүү, гурил, төмсний ногоогоор дотоодынхоо хэрэгцээг хангадаг болъё гэж бас оруулсан байгаа. Цаашилбал мал аж ахуйн гаралтай түүхий эд, тухайлбал, ноолуур арьс ширээ 100 хувь хагас болон бэлэн боловсруулалт хийж, монгол брэндийг бий болгоё гэж. Мал аж ахуйн гаралтай түүхий эд, тухайлбал, ноос, ноолуур, арьс ширээ бид  түүхийгээр  нь зөөж, хэдэн зуун км зөөж тэр тусмаа өөрсдийнхөө өрсөлдөгч гадаадын хүмүүст өгч, тэдний аманд орж үнийн эрсдэлд орж ингэж олон жил боллоо. Тэгэхээр хөдөөгийн малчид иргэд малын гаралтай түүхий эдээ зах зээлийн өндөр үнээр орон нутагтаа борлуулж болдог ийм биржийн сүлжээг бий болгоё гэж ингэж оруулсан байгаа.

Мөн орон нутагт түүхий эдээ угаах, самнах хэлбэрээр анхан шатны боловсруулалт хийж, ажлын байрыг бий болгоё гэж байгаа. Тэгэхээр энэ гэрээнд орсон заалтуудыг та юу гэж үзэж байна вэ? Энэ чиглэлээр яаж ажиллая гэж бодож байнав, энэ талаар товчхон мэдээлэл өгөөчээ.

Хоёрт, жижиг дунд үйлдвэрийн тухай хууль 2007 онд батлагдаж, энэ хуулийг хэрэгжүүлэхтэй холбоотой УИХ-ын тогтоол гарсан байдаг юм байна лээ. Тэр тогтоолд зааснаар бол жижиг дунд үйлдвэрлэл хариуцсан, бие даасан агентлаг байгуулна гэж заасан байгаа юм. Тэгэхээр та энэ салбарыг хариуцсан сайдын  хувьд энэ бие даасан агентлагийг байгуулж ажиллах уу гэсэн ийм хоёр асуулт байна. Баярлалаа.

Т.Бадамжунай:-Нэгдүгээрт, нефть үйлдвэрлэл боловсруулах үйлдвэр бий болгох тухай асууж байна. Тэгэхээр Монгол улс өөрийн гэсэн нефть үйлдвэрлэх үйлдвэртэй болох мөрөөдөл бол сүүлийн хэдэн жилийн мөрөөдөл бабйгаа. Энэ мөрөөдөл маань энэ Засгийн газрын 4 жилийн  хугацаанд биелэх байхаа гэж бодож байгаа. Яагаад гэвэл түүхий эд нь бид нарт байгаа. Бодлгыг нь үндсэн чиглэлээ тодорхойлчихсон байгаа. Эрх зүйг нь бүрдүүлээд эрчимтэйхэн ажиллавал болно байхаа гэж бодож байна.

Хоёрдугаарт,үндэсний үйлдвэрийн бүтээгдэхүүн болох мах сүү, гурил, төмс, хүнсний ногоогоор хангах боломжийг юу гэж бодож байна вэ гэж асуулаа. Тэгэхээр энэ 4 жилийн гол зорилт бол Атар-3 аяны ажлыг ажил хэрэг болгох асуудал бол Монголын нийт ард түмний хүсэн хүлээж байгаа,бид бүхнээс харж байгаа үүрэг даалгавар болж байгаа ажил гэж би ойлгож байгаа. Энэ хүрээнд бид тэр хөтөлбөрөө, аянаа хэрэгжүүлж чадвал энэ бүх зүйл үндэснийхээ газрын хөрснөөс өөрийн дотоод бүтээгдэхүүнээр хангагдах боломжтой болно. Энэ рүү та нөхдийнхөө тус дэмтэй хамтарч, цаг хугацаатай уралдаж, маш эрчимтэй ажиллах болно гэж хэлэх байна.

Гуравдахь нь, үндэсний үйлдвэрлэлийн талаар багцад нь асуулаа, бид бас олон жил ярьж байгаа, түүхий эдээ ядаж нэг эцсийн бүтээгдэхүүн болгож экспортын хэмжээнд хүргэж олон улсын стандартад хүргэхгүй ч гэсэн дотооддоо боловсруулаад хэрэглээгээ хангачихдаг ийм хэмжээнд бий болгох юмсан гэсэн зорилго байгаа. Энэ зорилт, зорилго бол энэ 4 жилийн Засгийн газрын мөрийн хөтөлбөрт тод орж ирнэ гэж ойлгож байгаа. Ажил хэрэг болох байхаа. Болгохын төлөө би моноголд байгаа энэ чиглэлийн ажлаар дагнасан, мэргэжсэн, хувийн хэвшил дээр голлож, хувийн бизнесийн хүчтэй нөлөөллийг түшиглэж, дэмжиж энэ ажлыг шийднэ гэж бодож байна. Баярлалаа.

Д.Дэмбэрэл:-Асуулт асуулаа. Санал хэлэх гишүүд байна уу? Гантөмөр гишүүнээр тасаллаа.

Ж.Энхбаяр:-Монгол Улс БНХАУ, Монгол Улс ОХУ-ын хоорондын ургамал хорио цээрийн ерөнхий хэлэлцээрүүд хийгдэх ёстой ажлууд хийгдэлгүй нэлээн цаг хугацаа алдаж байгаа. Энэнтэй холбоотойгоор хоёр хөрш орноос эцэг мал, эх мал, малын үр хөврөл импортлох, мах, малын гаралтай түүхий эдийг экспортлох ажлууд нэлээн хүндрэлтэйгээр удааширч байгаа. Ялангуяа баруун болон зүүн бүс нутгаас хил худалдаагаар гарах асуудал хүндрэлтэй болсон. Үндсэндээ хүнсний болон мал аж ахуйн гаралтай бүтээгдэхүүний экспорт, импорт бүрэн зогсчихсон байгаа. Иймд энд хоёр улсын хоорондох ургамал хорио цээрийн ерөнхий хэлэлцээрүүдийг яаралтайгаар санаачилгыг авч хийхийг хүсч байна.

Мөн түүнчлэн атрын 3-р аян гэж том зорилт тавьж, хүнсний аюулгүй байдлыг хангах талаас нэлээн ажлууд хийгдэж байгаа. Энд салбарт хийгдсэн хөрөнгө оруулалт, ялангуяа усалгаатай газар тариалангийн усжуулалтын системийг барих хөрөнгө оруулалтын зарцуулалт маш хангалтгүй түвшинд байгаа. Нэг га газар ч үгүй, аж ахуйн нэгж ч үгүй улсууд авсан. Тэр мөнгө одоо хаашаа очсон нь мэдэгдэхгүй алга болсон юмнууд нэлээн байгаа. Энд таньд ажлаа аваад хамгийн түрүүнд усалгаатай газар тариаланд хийгдсэн хөрөнгө оруулалтын үр ашгийг шалгаж, ажлаа эхлэхийг бас хүсч байна. Таньд амжилт хүсье.

Р.Буд:-Хүнс, хөдөө аж ахуй, хөнгөн үйлдвэрийн сайдад нэр дэвшиж байгаа Бадамжунай нэр дэвшигчид бас хэдэн санал хэлье гэж бодож байна. Нэгдүгээрт, малчид маань их залуужиж уламжлалт монгол мал маллагааны аргаас бас нэлээн хөндийрч байна.Тийм учраас залуу малчдыг сургах, сургууль курсыг бий болгох тал дээр та анхаарч ажиллаачээ гэж нэгдүгээрт ийм зүйлийг хэлье.

Хоёрдугаарт, энэ статистик судалгаанаас харахад өрхийн мөнгөн орлогын цалин доторх эзлэх хувь хөдөөд 7 хувь, хот газарт 40-60 хувь байгаа юм. Тийм учраас хөдөөгийн малчдын цалингийн сүлжээг сайжруулах, цалин хангамжийг сайжруулах явдал дээр та анхаараачээ. Би этгээд сонин санаа хэлэх гэж байна. Үндсэн хуулинд мал төрийн хамгаалалтанд байна гэж бичсэн. Мал хувьчлагдсанаар энэ асуудал ер нь үндсэндээ орхигдоод байгаа юм. Тийм учраас малчдыг цалин хөлстэй болгох, цаад утгаараа энэ мал бол монголын ард түмний өмч. Тийм учраас малчдын орлогыг нэмэгдүүлэх, цаашилбал малчдыг цалинтай болгох тал дээр бас анхаарч ажиллаачээ гэж. 

Гуравдугаарт, цөлжилттэй холбоотойгоор хөдөө орон нутагт отроор явах асуудал их байгаа юм. Тийм учраас оторт явсан айлууд хавар хол явчихвал 2% 3 зуун км, цаашилбал 3, 4 зуун км-т явсан тохиолдолд отроосоо хавар буцаж ирж чадахгүй байгаа. Тийм учраас өвлийн улиралд тэнд нь худаг гаргах асуудал. Энэ бол монголд анх удаа хийгдэх ажил байгаа юм. Энийг бас судалж үзээчээ. Тэгэхгүй хавар төл мал төллөөд эхэлчихдэг, хаашаа ч хөдөлж чаддаггүй, нүүдэл суудал хийдэг баахан мал хорогдох явдал байдаг юм. Тийм учраас энэ дээр таныг бас анхаарч ажиллаач гэж. 

Дараагийн нэг асуудал нь 2008 оны хөрөнгө оруулалтын төлөвлөгөөнд хөдөө аймгуудын махан хангамжийг сайжруулах зорилгоор аймаг болгонд хөргүүлтэй зоорь барих асуудлыг тусгасан. Энэний биелэлт их тааруу явж байгаа юм байна лээ. Ийм учраас энэ дээр анхаарч, хөдөөгийн хүн амын махан хангамжийг сайжруулах асуудал дээр, энэ зоорины хангамжийн асуудал дээр анхаараачээ гэж.

Дөрөвдэх асуудал нь атрын 3-р аяныг эхлүүлсэн энэ их чухал арга хэмжээ болсон. Энэнд зориулж аймгуудад нэлээд хэмжээний зээл олгосон. Тэгэхээр энэ зээлийн эргэн төлөгдөх хугацааг харж үзээчээ. Уртасгавал энэ жинхэнэ сонгодог утгаараа  дэвшүүлсэн зорилтоо хангаж болохуйц ийм арга хэмжээ авах болох гээд байгаа юм. Ийм учраас ялангуяа говь,говь хээрийн бүсийн аймгуудад олгосон энэ зээлийг хугацаагий нь сунгах тал дээр та бас санаачилга гаргаж ажиллаач гэж хэлэх гэж байна.

Тухайлбал,Сүхбаатар аймагт энэ чиглэлийн үйл ажиллагаа эрхэлж байгаа хувийн секторт ажиллаж байгаа нэг нэлээн сайн үйл ажиллагаатай хоршоо байгаа. Эднийх сая гайгүй зээл авсан юм байна лээ. Тэр зээлийнхээ хүрээнд 30 тн-ын зоорь барьж байна. Бас нэг 30-аад тн төмс авахаар ажиллаж байгаа юм байна. Гэхдээ энэ зээлийг нь эргүүлээд авна гэвэл зээлийн хүүнд хүнд байдалд орох ийм нөхцөл ажиглагдаж байгаа. Ийм байдал хөдөө аймгуудад нийтлэг дүр зураг байгаа юм. Ийм учраас энийг таныг анхаарч ажиллаач.

Дараагийн нэг зүйл нь өнөөдөр монгол кг төмс хятадын төмс хоёр хоорондоо их зөрүүтэй байна. Өнөөдөр Хүчит шонхор зах дээр монголын төмс 1 кг төмс 1000-1200 төгрөг, хятадынх 400-700 төгрөг байна. Тийм учраас ийм харьцаатай байлгаад байвал дотоодын үйлдвэрлэлээр энэ үндэснийхээ төмсөөр хүн амаа хангах боломж байхгүй байгаа юм. Тийм учраас энийг хангах, энэ зорилтыг хэрэгжүүлэх, үндэснийхээ үйлдвэрлэлийг дэмжих зорилгоор тогтвортой байдлын гэрээ хийж, энэ жил энэ улсуудыг тодорхой татаас өгөх боломжийг судлаачээ. Ингэвэл бид нар цаашдаа төмс,хүнсний ногоогоор дотоодынхоо иргэдийг хангах ийм боломж бүрдэх болов уу гэсэн ийм шинэ санааг бас таньд дэвшүүлсэн тавьж байна.

Дараа нь манайх түүхий ноолуураараа дэлхийд 2-р байранд ордог. Энэ үйлдвэрлэлээр. Дэлхийн ноолуурын 30 орчим хувийг Монгол улс үйлдвэрлэдэг гэж байгаа. Харамсалтай нь сүүлийн жилүүдээс хараад байхад энэ чиглэлийн цөм сүргийг зөнд нь орхисон. Хувьчлалтай нь холбоотой зөнд нь орхисон учраас ноолуурын микро их том болж дэлхийн зах зээл дээр борлогдох үнэ нь жил ирэх тусам буурч байна. Тийм учраас энэ цөм сүргийг бий болгох, төрийн бодлогоор цөм сүрэг үржүүлж байгаа үржил селекцийнх нь аргыг төрийн бодлогоор дэмжих тал дээр та бас нэлээн анхаарч ажиллаач гэдгийг хүсье. Ингээд шинээр томилогдох ажилд чинь амжилт хүсч байна. Баярлалаа.

Су.Батболд:-Хүнс, хөдөө аж ахуй, хөнгөн үйлдвэрийн сайдаар томилогдох гэж байгаа нэр дэвшигчид зориулж хэдэн санаа хэлье гэж бодож байна. Дараачийн ажил хэрэгт нь хэрэг болох болов уу гэж бодож байна. Манай хөдөө аж ахуйн салбар бол амиа аргацаасан тэр хэлбэрээсээ гарч чадахгүй байгаа юм. Зөвхөн өөрөө өөрсдийнхөө хэрэгцээг хангадаг, өчүүхэн төдий бүтээгдэхүүн үйлдвэрлэж түүнийгээ зах зээлд борлуулдаг, ямар нэгэн нэмүү өртөг үйлдвэрлэх бололцоогүй, дандаа түүхий эдийн хавсарга маягтай явж байгаа. Тэр ХАА-н үйлдвэрийн энэ амиа аргацаасан байдал бол би ХАА-н үйлдвэрлэлд ерөөсөө механикжуулалт нэвтрэхгүй байна. Бид нар 70, 80-аад онд механикжуулалт нэвтрүүлэх гэж оролдсон. Одоо бол ерөөсөө байхгүй. Тэгтэл дэлхийн улс орнуудын хөдөө аж ахуй бол юун механикжуулалт, одоо автоматжуулалт, өөр өөр технологийн түвшиндээ явж байна шүү дээ. Одоо энэ амиа аргацаасан газар тариалангийн үйлдвэрийн салбарт ч ялгаа байхгүй, мал аж ахуйн үйлдвэрийн салбарт ч ялгаа байхгүй механикжуулах, бага оврын тоног төхөөрөмжийг нийлүүлэх, цахилгаанжуулах асуудлыг нэлээн эрчимтэй тавиачээ. Энэ ажилд инженер технологи, оюуны хүчийг ашиглаачээ гэж би хүсмээр байгаа юм.

Хоёрт, газар тариаланг, бид нар атрын 3-р аян гээд маш том зорилт дэвшүүлсэн. Манай Төв аймгийнхан, Сэлэнгийнхэн энэ газар тариалангийн бүс нутгийнхан бол энэ хөтөлбөрөөс ихээхэн үр дүн хүлээж байгаа. Энэ жил бол яахав тэнгэр бурхан ивээж овоо гайгүй ургац авчих юм шиг байна. Харамсалтай нь энэ газар тариалангийн бүс нутагт маань мал аж ахуй маш ихээр төвлөрсөн байна. Мал аж ахуй маш ихээр төвлөрсөн учраас газар тариалан өөрөө дахиад бас эрсдэлд орчихож байгаа юм. Тийм учраас төвийн бүсэд төвлөрсөн мал аж ахуйг сааруулах, төвийн бүс рүү явж байгаа их нүүдлийг сааруулах, зах хязгаар нутагтаа мал аж ахуй тогтвортой хэрэглэх тэр боломжийг хангах тал дээр нэлээн анхаарлаа хандуулахгүй бол энэ газар тариалан, мал аж ахуй хоёр зөрчилдөөд, аль аль салбар нь өөрөө хөгжих бололцоогүй тийм болж байна гэдгийг бас бодолцох нь зүйтэй.

Гуравдугаарт, отор нүүдлийн асуудал байна. Хуучин бол бид нар 3-5 жилд нэг удаа говийн бүсээс ч юмуу, тал хээрийн бүсээс хангайн бүс рүү отор нүүдэл хийдэг байсан бол одоо бараг жил болгон ийм нүүдэл хийгдэж байна. Бэлчээр муудаж байна, хуурайшилт ихсэж байна. Энэнтэй холбоотойгоор нүүдэл хийх асуудал бол малчдын өөрийнх нь асуудал биш төр засгийн зүгээс орон нутгийн захиргааны зүгээс зохион байгуулалттайгаар атар нүүдлийн асуудлыг зохицуулж байхгүй бол атар нүүдлийн үеэр ямар нэгэн төрийн үйлчилгээ авахгүй байх, нийгмийн үйлчилгээ авахгүй байх явдлаас болж хүний амь эрсдэх явдал гарч байна. Тэгээд тэр хүмүүс бүтэн хоёр, гурван сарын турш гэр оронгүй машиндаа, хээр хоноод явах тийм үзэгдэл хавтгай болсон байна.


Атар нүүдлийн асуудлыг төрөөс зайлшгүй зохион байгуулж  атар хийсэн тохиолдолд ямар нийгмийн үйлчилгээ бий болгох юм, хутаг усыг нь яаж гаргах юм гэдэг асуудал дээр анхаарах шаардлагатай байна.


Дараагийн асуудал нь манай намын мөрийн хөтөлбөрт орсон байгаа. Хөдөө аж ахуйн биржийн сүлжээг байгуулна, хөдөө аж ахуйн бүтээгдэхүүнийг ченжүүдээр дамжуулж борлуулж байгаа байдлыг арилгана гэсэн томоохон зорилт бий болгосон байгаа. Хөдөө аж ахуйн биржийн сүлжээг байгуулах, бүтээгдэхүүн үйлдвэрлэгчид маань ямар нэгэн эцсийн шат дамжлагагүйгээр дараагийн хэрэглэгчдэд бүтээгдэхүүнээ хамгийн өндөр үнээр борлуулах тэр бололцоо нөхцөлийг нь бүрдүүлэх тал дээр шуурхай арга хэмжээ авах хэрэгтэй. Бид нар түрүүчийн Засгийн газрын үед ч тэр хөдөө аж ахуйн бирж байгуулах талаар маш их ярьж байсан, одоо хүртэл ажил хэрэг болоогүй байгаа. Дэлхийн нийтэд хэрэглэд туршаад бий болгосон энэ юмыг монгол орны хөрсөн дээр буулгахад болохгүй юмгүй гэж бодож байна. Энэ рүү анхаарлаа хандуулж яаралтай шийдвэрлэх ёстой.

Хөдөө аж ахуйн бүтээгдэхүүнд татаас олгох асуудлыг хэрэглэмэр байгаа юм. Одоо бид нар ноолууран дээр татаас олгож байна. Үр тарианд татаас олгож байгаа. Цаашдаа мал аж ахуйн үйлдвэрлэлийг дэмжихийн тулд маханд татаас олгох явдал нь мал аж ахуйн бүтцийг сайжруулах, мал аж ахуйн үйлдвэрлэлийн хөгжүүлэхэд чухал хүчин зүйл гэж бодож байгаа. Тийм учраас ноолуур гэж явцуурах хийгээд, маханд татаас олгоод эхлэх юм болХє

 Бэлчээрийн даацыг зохицуулах боломжтой болно,  олон асуудлыг шийдвэрлэх боломжтой болно гэж бодож байна. Өнөөдөр малчид махны үнэ хямд байгаагаас шалтгалаад махаа борлуулахгүй, түүнээсээ болоод маш их эр сувай малыг хотондоо байлгадаг үүнээс шалтгаалаад маш олон мал бүтэн жилийн турш бэлчээр талхалж байна. Энэ асуудлыг  зайлшгүй янзалж цэгцлэх шаардлагатай. Ийм учраас хөдөө аж ахуйн бүтээгдэхүүнд татаас олгодог тийм нөхцөл бололцоог бүрдүүлэх тал дээр анхаарлаа хандуулж ажиллаарай гэж хүсэж байна. Амжилт хүсье.


Н.Ганбямба:      -Энэ салбар том салбар. Малаа чанаржуулахаас авахуулаад хүнсний хангалт гээд цогцолбор бодлого явуулах байх. Хамгийн гол зүйл бол малын түүхий эдийг боловсруулах асуудал дээр ахиц гаргаж чадвал ажилгүйдэл, ядуурлыг бууруулахад дөхөм болох байх. Хөдөө орон нутагт ялангуяа татаас өгөх асуудал ер нь хөдөө аж ахуйд татаас өгөх нь жирийн үзэгдэл байдаг, хөнгөлөлттэй зээл гэсэн ийм механизмуудаар боловсруулах үйлдвэрүүдийг өргөн хэрэгжүүлээд энэ салбарт ахиц гарах боломж байгаа юм шүү. Сая нэр дэвшигч маань өөрөө хэлж байна, атрын аяны хүрээнд эрчимтэй ажиллана гэж. Хамгийн гол нь энэ жил атрын аяны эхний жил, гарааны жил гайгүй амжилт оллоо.Тариалалтын хэмжээ 35 мянган га-гаар нэмэгдсэн. Одоо ургацын урьчилсан балансаар бас гайгүй хэд дахин илүү авах боломжтой байгаа. Энэ эрч хүчийг бууруулахгүй явах нь нэр дэвшигчийн, сайдын хамгийн гол ажил байх байх. Жил жилдээ Засгийн газрын тайлан, мэдээллийн цагаар энэ ажлуудыг хийх боломжтой байх гэж бодож байна. Хүнсний хангалт хамгийн чухал зүйл болсон. Хүнсний хангамж, аюулгүй байдлын жилийг үргэлжлүүлж эрчимжүүлж ажиллах нь зүйтэй гэж бодож байна. 


Ер нь хамгийн гол нь сая хүмүүсийн яриагаар ядууралд нөлөөлдөг зүйлүүдийг олон янзын хүчин зүйлээр ярьж байна. Хамгийн том нь өнөөдөр монгол улсад албан тушаал, эрх мэдлийг олдог хэрэгсэл болгож ашигласан тогтолцоо бодитой зүйл болсон байгаа шүү дээ. Өнөөдрийн нэр дэвшигчдээс сэтгэл дундуур маш олон хүн байгаа. Утасны гол улайлтал утасдаж байна. Бид хамгийн гол нь шударга ёсыг сэргээхэд жаахан ахиц гарах нь гэж Баярын Засгийн газарт итгэж  сонгогчид санал өгсөн. Гэтэл өнөөдрийн бүрэлдэхүүийг, яахав бид 100 хувийн саналаар батлаад гаргаж байна. Харъя, цаг хугацаа харуулна.

Безнисийн бүлэглэлүүд, луйврын сүлжээг арилгахгүйгээр юун ажилгүйдэл, ядуурал гэж  том том яриад нэмэргүй, ямар ч ахиц гарахгүй. Эдийн засгийн үр дүн ард түмэндээ наалдаж  очихгүй байгаагийн гол утга учир нь л энэ шүү дээ. Энэ том албан тушаалтнуудыг тойрсон безнисийн бүлэглэлүүд хамгийн их баяжиж байгаа шүү. Тийм болохоор одоогийн Засгийн газрын бүрэлдэхүүнд, би нийт нэр дэвшигчдэд хандаж  хэлж байгаа юм. Энэ бүрэлдэхүүнд хамгийн гол харах юм бол энэ. Ажилгүйдэл, ядуурлыг бууруулахад авилгал, хээл хахууль, хүнд суртлын тогтолцоог арилгаж чадсаны хэрээр л ажилгүйдэл, ядуурлыг бууруулж чадна. Тэрнээс өнөөдөр энэ аймшигтай тогтолцоо бий болчихсон шүү дээ. Ямар сайндаа шадар сайдад нэр дэвшигч Энхболдод би ганцаарчилж, ойрхон суудалтайгаараа хэлж байгаа юм. Таныг тойрсон ийм безнисийн бүлэглэлүүд байгаа шүү дээ. Нэр хочоор нь хэлсэн.

Энэ безнисийн бүлэглэлүүдээс салахгүйгээр өнөөдөр Засгийн газар хичнээн ч том амлалт, үүрэг аваад хөрс чинь  өөрөө болохгүй болчихсон байгаа юмаа. Албан тушаал, эрх мэдлийг мөнгө олдог хэрэгсэл болгосон тогтолцоо өнөөдөр амьдрал дээр бодитой зүйл болчихсон байгаа. Энэ хэмжээгээр өнөөдөр ядуурал ихсэж байгаа. Женийн коэффицент оны өмнө ирсэн. Дэлхийн банкны Женийн коэффицентын дүнгээр цөөхөн баячуудын гарт монголын нийгмийн баялаг бүхэлдээ төвлөрлөө гэсэн дүгнэлт байгаа шүү дээ. Өөрөөр хэлбэл, баян ядуугийн ялгаа хоёр туйл руугаа явж байгаа. Хамгийн аймшигтай үзэгдэл энэ байгаа. Тийм учраас эдийн засгийн бүтцийг шинэчлэхээс аваад  одоо энэ төр, засгийн өмнө маш том зорилтууд байна. Жижиг сажиг  юм хэлэхээс илүү сууриа шинэчлэхгүйгээр бид явахгүй нь ээ. Өөрөөр хэлбэл, эдийн засгийн бүтэц маань  уул уурхай, хөдө аж ахуй гэсэн хоёрхон бүтэц л байгаа. Хоёулангийнх нь түүхий эдийг бид гадагшаа боловсруулахгүйгээр зэсийн баяжмалаа ч, алтаа боловсруулахгүй гаргадаг ийм тогтолцоог өөрчлөхгүйгээр бид явахгүй.


Өнөөдөр дэлхийн зах зээл дээр зэсийн баяжмал, алтны үнэ өндөр байгаагийн хэрээр манайд JDP өндөр дүнтэй гарч байгаа. Гэтэл харамсалтай нь энэ бүтцийг өөрчлөхгүйгээр цаашаа явахгүй ээ. Энэ бүтцээ өөрчлөх хэрэгтэй байна. Авилга, хээл хахууль, албан тушаалыг ашиглах, том албан тушаалтнуудыг тойрсон бизнесийн, луйврын сүлжээг арилгаж байж бид тэр том зорилтыг хэрэгжүүлж чадна. Энэний төлөө Их Хурлын гишүүдийг санал нэгтэй ажиллах байх гэж  найдаж байгаа. Тийм учраас өнөөдөр нийт нэр дэвшигчдэд хандаж  хэлэхэд бизнесийн бүлэглэл, ашиг сонирхлыг орхиж бид улсаа хөгжүүлэх талаар ний нуугүй хэлэхэд үсрэнгүй ухралт хийхгүйн тулд, үсрэнгүй хөгжихийн тулд ажиллах хэрэгтэй гэсэн үгийг эцэст нь хэлмээр байна. Бага хугацаа байна, хэлэх зүйл маш их байгаа. Бид Засгийн газрын үйл ажиллагааны хөтөлбөрийг ярих үедээ тодорхой задалж ярина гэж бодож байна.


Л.Гантөмөр:     -Ганц зүйл хэлье. Мэдээж  хөдөө аж ахуйн салбар бол өөрөө монголын эдийн засгийн цаашдын тогтвортой байдлыг тодорхойлж өгөх салбар байгаа. Монгол улсыг хөдөө аж ахуйгүйгэр, монгол улсын ирээдүйг ч гэсэн төсөөлж чадахгүй байгаа. Ашигт малтмал, худалдаа, аж үйлдвэр гээд олон салбар хөгжих байх. Гэхдээ монгол улсын өөрийнх нь онцлог бол хөдөө аж ахуй дээрээ суурилаад үлдэх болов уу гэж би хувьдаа бодож байна. Тийм учраас Хөдөө аж ахуйн сайдын өөрийнх нь зүтгэл маш чухал байх болно гэдгийг тэмдэглэж хэлмээр байна.


Атрын З дугаар аян гээд том нэртэй сүржин хөтөлбөрүүдийг ярихаасаа илүү бодитойгоор Засгийн газар юу хийж чадах вэ гэдэгт зөв дүгнэлтүүдийг хийж  ажиллаачээ гэж хүсмээр байна. Ялангуяа монгол улсад хүлэмжийн аж ахуй гэдэг зүйлийг тодорхой төвшинд бий болгож чадвал монголчууд хүнсний хомсдлоос гарна гэдгийг бид ойлгох хэрэгтэй. Хүлэмжийн аж  ахуйг бий болгохын тулд Монгол улсын Засгийн газар хүлэмжийн аж ахуй байгуулах аж ахуйн нэгжүүдэд хөрөнгө оруулалтынх нь баталгааг гаргаж өгдөг байх юм бол юм явна. Яагаад гэвэл хүлэмжийн аж ахуй бол хэзээ ч алдаа гардаггүй, хэзээ ч унадаггүй, хүмүүс хоол хүнснийг байнга л худалдаж авдаг. Бид гадаад улс орнуудаас хүнсний ногоогоор хангагдахаас зайлсхийх хамгийн том боломж гэж бодож байгаа. Энэ дээр Хөдөө аж ахуйн сайдын хувьд та Засгийн газрын баталгаа гэдэг зүйлийг яаж хийх вэ гэдгийг маш сайн судалж, эрх зүйн орчныг бүрдүүлэх тал дээр Засгийн газарт илүү идэвх зүтгэлтэй ажиллаач ээ гэж  хүсмээр байна.


Хөдөө аж ахуйн яамыг жижиг, дунд үйлдвэрлэлтэй холбосон байгаа. Хөдөө аж ахуйн түүхий эдийг бүтээгдэхүүн болгох чиглэлийн тэр үйлдвэрлэлүүд бий болно гэдэг бол Ганбямба гишүүний ярьдаг баян, хоосны ялгааг арилгах хамгийн том хүчин зүйл байгаа. Мөн жижиг, дунд үйлдвэрийг хэн бий болгох вэ гэхээр мөнгөтэй улсууд л бий болгоно. Мөнгөгүй улсуудад бий болгох тэр орчныг нь бүрдүүлэх ганц арга нь бас ялгаагүй хөрөнгө оруулалтын Засгийн газрын баталгаа болно. Бид өнөөдөр монгол улс бас нэг дэлхийд өөрийгөө тахалдаг Буянгийн ноолуурын үйлдвэр гэж байгаа, тэр ноолуурын үйлдвэр нь Засгийн газар баталгаа гаргасан учраас л байгуулж чадсан. Энэ дээр энэ Засгийн газар дорвитой алхам хийх боломж  байна уу?


Мэдээж хэрэг 5 жилийн хугацаатай хөрөнгө оруулалтанд баталгаа гаргахгүй шүү дээ. 20, 25 жил.  Энэ хууль эрх зүйн орчиндоо өөрчлөлт оруулаад энэ чиглэлийг барьж  ажиллахгүй бол банкны хүү, эсвэл даатгал ч гэдэг юмуу, эсвэл том том хөтөлбөр нэрээр явуулбал амжилт гарахгүй юм шиг байна, болохгүй юм шиг байна. Энэ жил их үр тариа хураагаад авчихлаа гэж бид их баяртай байгаа юм. Энэ жил шиг ийм цаг агаар дахиад байна уу, үгүй юу? Ерөөсөө монголын хөдөө аж  ахуй бол цаг агаараас хамааралтай хэвээрээ л байна шүү дээ. Энэ хамааралтай хэвээрээ байгаа тохиолдолд энэ салбарын өөрийнх нь хөгжил, дэвшил харагдахгүй байгаа юм.


Гэтэл хүлэмжийн аж ахуй бол тогтвортой, дандаа үр ашгаа өгч байгаа, дандаа сайн бүтээгдэхүүн нийлүүлж чадаж байна. Фирмерийн аж  ахуй бол тогтвортой үр шимээ өгч байгаа, дандаа сайн бүтээгдэхүүн нийлүүлж  байгаа. Дорнотод махны чиглэлээр зөндөө аж ахуй  байгуулагдаж байгаа юм байна билээ. Энийг бий болгохын тулд бусад яамны сайд нар мэдээж ажил үүрэгтэй нь холбоогүй учраас Засгийн газрын баталгаа гэдэг зүйл дээр их гэдийх байх гэж бодож байна.Энэ чиглэлээр жижиг, дунд үйлдвэрлэлийг үйлдвэржилтийг хариуцсан тэргүүн шадар сайд, хөнгөн үйлдвэр хариуцаж байгаа та, Ерөнхий сайд, Сангийн сайд нар хамтраад энэ дээр дорвитой бодлого гаргаж тавиач ээ.


Яаж хөрөнгө оруулалтыг татах вэ, яаж баталгааг нь гаргах юм бэ? Тэгэхгүй бол монголын нэг л зовлон байгаа шүү дээ. Мөнгөгүйдээ л байгаа юм. Ирээдүйн ашгаа олж чадахгүй байгаа юм. Дэлхийн зах зээл бол ирээдүйн 5-10 жилийн ашгаа урьдчилж аваад тэрүүгээрээ цаашаа өргөжүүлээд хөрөнгө оруулалт хийгээд яваад байна. Бид бол дэлхийд ойртож, бусад улс орнуудад ойртож  амьдаръя гэвэл Засгийн газрын баталгаа гэдэг зүйл дээр гарцаагүй анхаарал хандуулахаас өөр аргагүй байдалтай байгаа. Таны ажилд амжилт хүсье.


Д.Дэмбэрэл:    
-Санал хураалт явуулъя. Монгол Улсын Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдаар Түнжингийн Бадамжунайг томилох саналыг дэмжье гэсэн саналын томъёоллоор санал хураалт явуулъя.


Санал хураалтанд 55 гишүүн оролцож 55 гишүүн зөвшөөрч 100 хувийн саналаар Дүнжингийн Бадамжунайг Монгол Улсын Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдаар томилж байна.


Монгол Улсын Засгийн газрын гишүүн, Эрдэс баялаг, эрчим хүчний сайдаар нэр дэвшигчийг хэлэлцье. Эдийн засгийн байнгын хорооны гаргасан санал дүгнэлтийг Улсын Их Хурлын гишүүн Ц.Баярсайхан илтгэнэ.


Ц.Баярсайхан:      -Улсын Их Хурлын дарга, эрхэм гишүүд ээ. Засгийн газрын гишүүн, Эрдэс баялаг, эрчим хүчний сайдаар Дашдоржийн Зоригтыг томилуулах саналаа Ерөнхий сайд С.Баяр 2008 оны 9 сарын 19-ний өдөр Улсын  Их Хуралд өргөн мэдүүлсэн билээ.


Дээрх Монгол Улсын Ерөнхий сайд С.Баярын саналыг Монгол Улсын Их Хурлын чуулганы хуралдааны дэгийн тухай хуулийн 37-гийн 6-д заасны дагуу Эдийн засгийн байнгын хороо 2008 оны 9 сарын 19-ний өдрийн хуралдаанаараа хэлэлцлээ. 


Нэр дэвшигч Зоригт нь 1971 онд Улаанбаатар хотод төрсөн. 1988-94 онд Москвагийн Олон улсын харилцааны дээд сургууль, 1996-1998 онд Австралийн их сургууль, 2002-2003 онд Японы Кюшүгийн их сургуулийг тус тус төгссөн. Хууль зүй, олон улсын харилцааны магистр. 1994-2007 он хүртэл Гадаад харилцааны яам, Сангийн яам, Үйлдвэр, худалдааны яаманд газрын дарга, газрын дэд дарга, мэргэжилт нэр ажиллаж байсан. 2007 оноос Эрдэнэс монгол төрийн өмчит компанийн гүйцэтгэх захирлаар ажиллаж байна. 


Байнгын хорооны хуралдаанд оролцсон гишүүн Гантөмөр, Дамба-Очир нар уул, уурхайг сэргээх, ашигт малтмалын тухай хуульд нэмэлт өөрчлөлт оруулах тухай хуулийг яаралтай баталж, стратегийн орд газруудыг эдийн засгийн эргэлтэнд оруулах, ашигт малтмалын тусгай зөвшөөрлийн асуудлыг цэгцлэх, геологи хайгуулын ажилд зарцуулах хөрөнгийн хэмжээг нэмэгдүүлэх гэсэн саналуудыг гаргаж байлаа. Засгийн газрын гишүүн, Эрдэс баялаг, эрчим хүчний сайдад нэр дэвшигч Зоригтыг Эдийн засгийн байнгын хорооны хуралдаанд оролцсон гишүүд санал нэгтэй дэмжиж нэгдсэн хуралдаанд оруулах нь зүйтэй гэж үзсэн болно. Засгийн газрын гишүүн, Эрдэс баялаг, эрчим хүчний сайдад нэр дэвшигчийн талаар Эдийн засгийн байнгын хорооноос гаргасан санал дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.


Д.Дэмбэрэл:    -Нэр дэвшигчээс асуух асуулттай гишүүд байна уу? 


Алга байна.


Нэр дэвшигчийн талаар санал хэлэх гишүүд.


Д.Батбаяр:    -Улсын Их Хурлын сонгууль 2008 оны сонгуулийн гол сенсаци бол 1 сая 500  мянган төгрөг буюу эх орны хишиг байсан. Өнөөдөр үнэхээр ард түмний амьдрал маш хэцүү байгаа өнөө үед энэ мөнгийг өгөх боломж тун хэцүү гэж би бодож байна. Жишээлбэл, манай дүүргийн нэг  иргэн надтай ирж уулзаад, ам бүл 3 амьдардаг. Танд энэ бичигдсэн энэ 1 сая 500 төгрөгийн хувьцаагаа танд өгье, та надад яаралтай надад мөнгө өгөөч, баталгаа нь энэ гэж байсан. Хамтарсан Засгийн газар байгуулагдаж байгаа өнөө үед энэ мөнгийг өгөх нь мэдээж чухал. Гэхдээ яарвал даарна гэдэг монголын сайхан үг байдаг. Хамаагүй бас амласандаа хүрэх гэж байгаад энэ мөнгийг өгөх гэж байгаад монгол улсын эдийн засгийн тогтвортой байдал алдагдах вий гэж санаа зовж байна.


Эрдэс баялаг, эрчим хүчний сайдад нэр дэвшигч танаас асуух зүйл, сануулах зүйл байна. Үнэхээр үнийг инфляци унахгүй, тогтвортой мөнгөний бодлогыг та зөв хэрэглүүлээч ээ. Хамаагүй өгөх гэж байгаад буруу бодлого явуулчих вий дээ гэж хэлэх гэсэн юм.


Х.Бадамсүрэн:     -Эрдэс баялгийн салбар бол манай улсын эдийн засгийн тулгуур багана.  Эрчим хүчний салбар бол манай улсын гал голомт. Тийм учраас үүнтэй холбогдуулж Зоригт сайддаа хоёр, гурван санал хэлье гэж бодож байна. Эрдэс баялгийн салбар бол өөрөө ажиллахад цаг хугацаа их шаарддаг, хөрөнгө хүч шаарддаг эрсдэлтэй салбар. Нөгөө талаар эрдсийн баялаг бол эргэж нөхөгддөггүй ийм онцлогтой.


Тийм учраас нэгдүгээрт, энэ салбарт монгол төрийн алсын хараатай, цэгцтэй бодлого хэрэгтэй. Өнөөдөр ийм бодлого дутагдаж байна гэж ойлгож байгаа. Тэгэхээр эрдэс баялгийн салбарт монголын төрөөс баримтлах бодлогыг яаралтай боловсруулж Улсын Их Хурлаар хэлэлцүүлж батлуулах шаардлагатай гэж бодож байна.


Хоёрдугаарт, эрх зүйн орчинг боловсронгуй болгох шаардлага байна. Энэ том төслүүдийг үндсэндээ бид эрх зүйн орчин тодорхой бусаас тухайлбал, ашигт малтмалын хуулийн зарим заалт ойлгомжтой биш байгаагаас болж бид их цаг хугацаа алдлаа, гацаанд байна. Нэн тэргүүнд ашигт малтмалын хуульд зарчмын өөрчлөлтүүдийг оруулах, цаашид уул уурхайн хуулийг гаргах, ер нь эрдэс баялгийн салбарын багц хуулийг гаргах ийм шаардлагатай гэж үзэж байна.


Гуравдугаарт, гаргасан бодлого, гаргасан эрх зүйн орчиндоо зохицулж томоохон төсөл, хөтөлбөрийг хэрэгжүүлэх нь зүйтэй юм. Энэ төслүүдийг ч гэсэн бүсчилсэн хөгжлийн бодлоготой уялдуулж өмнөд говийг хөгжүүлэх төсөл зэрэг, би энд Таван толгой, Оюу толгойн асуудлыг ярьж байна. Мөн 4 зүгийн төгөлдөршлийн хөтөлбөрийг хэрэгжүүлэх, энд б ураны асуудал, Асгатын асуудал, төмрийн хүдрийг ашиглах асуудлыг ярьж байна. Ингээд бусад асуудлыг бид Засгийн газрын мөрийн хөтөлбөрийг хэрэгжүүлэх явцад тодорхой ярина байхаа.


Нөгөө талаар энэ үнэ хөөрөгдөл, өнөөдрийн бухимдлыг бий болгож байгаа нэг асуудал бол нефтийн бүтээгдэхүүнийг тойрсон асуудал, тийм учраас Улсын  Их Хурал, Засгийн газар хамтын хүчээр 2010 он гэхэд өөрийн гэсэн нефть бүтээгдэхүүнтэй болох энэ зорилтыг тавьж, хамтын хүчээр хэрэгжүүлэх ёстой гэж ойлгож байна.


Эрчим хүчний салбарын хувьд бид барьж байгуулах асуудлыг ярьдаг. Үнэхээр төвийн эрчим хүчний системийг өргөтгөх асуудал үе шаттайгаар хийгдэж байна. Цаашилбал, тухайлбал Оюу толгой төсөл бид 1500 метрийн гүнд үйл ажиллагаа явуулна, гүний уурхай. Том хүчин  чадлын баяжуулах фабрик барина. Энэ том  хүнд үйлдвэрүүд бол үнэхээр 1 секунд, 1 минут ч эрчим хүчээр тасалдах учиргүй. Тийм учраас цаашид төвийн эрчим хүчний системийн найдвартай ажиллагааг хангах энэ асуудалд онцгой анхаарах ёстой гэж бодож байна.


Гуравдугаарт бид энэ 4 жилд монгол улсын хүнд үйлдвэрийн эх суурийг тавьж энэ хүнд үйлдвэрийг бид бойжуулах асуудлыг хийнэ. Тийм учраас энэ асуудалд Зоригт сайд анхаар, Улсын Их Хуралтайгаа хамтарч ажиллана гэж найдаж байна. Танд амжилт хүсье.


Д.Балдан-Очир:    -Монгол орны эдийн засан 2 баганатай. Нэг нь хөдөө аж ахуй. Түрүүн эрхэм гишүүд ярилаа. Хөдө аж ахуйгаа монголчууд бид хүнээр заалгахгүй цаашаа аваад явчихна. Зуун зуун  жилээр авч явсан ийм аж ахуй байгаа юм. Хоёр дахь баган болсон эрдэс баялгийн салбар бол шинэ залуу салбар. Өнөөдөр 21 дүгээр зууны монголчууд хос морьтойгоор явж эдийн засгаа өсгөх, өөрөөр хэлбэл хоёр дахь том салбар дээрээ гол найдлагаа тавьж байна. Миний нэг сэтгэл зовоож байгаа юм байгаа. 2000 оноос хойш үндсэндэ өнөөдрийг хүртэл ганц Ашигт малтмалын тухай хуультай. Яг нарийндаа яривал энэ бол эрдэс баялгийн төрийн бодлогыг тодорхойлж чадаагүй, зөвхөн ашигт малтмалыг ухаж олборлож зарахтай холбогдсон харилцаах зохицуулдаг. 


Өнөөдөр бид хамгийн том нэг юмаа хийж чадахгүй байгаа юм бол эрхэм гишүүн Бадамсүрэн гуайн хэлсэнчлэн төрөөс эрдэс баялгийн талаар баримтлах бодлого байхгүй байгаа. Энэ их зовоож байна. Их тодорхой яривал аль ашигт  малтмалыг ямар нэр төрлийн ашигт  малтмалыг хэдий хугацаанд хэзээ ашиглаад, аль ашигт малтмалыг хойч үе, ирээдүйд үлдээх вэ гэсэн. Өөрөөр хэлбэл,  ийм нарийн, цаг хугацаа, орон зайг хамарсан  төрөөс эрдэс баялгийн талаар баримтлах бодлого байхгүй байгаа. Тодорхой жишээн дээр хэлэхэд та бүгдэд ойлгогдох болов уу. Өнөөдөр нүүрсний  батлагдсан нөөц 15-20 тн нөөц байна гэж байгаа. Үндсэндээ  их үсрэнгүй хөгжүүлэхэд жилдээ 40 сая тн нүүрс олборлоход монголд өнөөдөр батлагдсан нүүрсний нөөц бол 500 жилийн нөөц байгаа. Тэгэхээр эрдэс баялгийн төрийн бодлогод тухайлбал, монгол орны эдийн засаг, нийгэмд ийм ийм ашигт малтмал хэрэгтэй байна. Энэ ашигт малтмалын хэрэгцээг ойрын  50, 100 жилд хангах учраас жишээлбэл, нүүрсэн дээр ахиж хайгуул хийхгүй байх, ашиглалтын лиценз өгөхгүй байх. Энэ нь өөрөө цаанаа эрдэс баялгийн зохицуулалтгүй байдлаа харвал цаашдаа энэ зохицуулалтыг даамжруулж, 4500 лицензийн эзэд удахгүй ашиглалтын лиценз болгож  ашиглавал монгол орон зүгээр л нэг  том гүрнүүдийн  түүхий эдийн бааз болох төлөв шинжтэй байна.


Тийм учраас яаралтай эрдэс баялгийг ашиглах төрийн бодлого тодорхойлбол гадны хөрөнгө оруулагч нар ч гэсэн манай төрийн бодлоготой уялдуулж  хөрөнгө мөнгө, хайгуул зардлаа хийх ёстой юм. Тэгэхээр энэ залуу салбарын ажил бол мэдээж  хэдэн том ашигт малтмалын ордуудыг ашиглахын зэрэгцээгээр төрийн бодлогыг богино хугацаанд гаргаж ирэх асуудал байгаа. Ер нь монгол улсын шинэ байгуулагдаж байгаа Засгийн газар монгол орны  улс төрийн хоёр том улс төрийн хүчин нийлж Засгийн газар байгуулж байгаагийн гол цаад мөн чанар бол үнэхээр эрдэс баялгаа дагасан, тэрэндээ тулгуурлаж хөгжих гэсэн улс орнуудыг улс төрийн байдал байнгын тогтворгүй байдаг. Өөрөөр хэлбэл, том мөнгөний цаанаас тухайн жиж иг оронд орж ирж байнга тэрийг нь бужигнуулдаг. Тэгэхээр Монгол улсын Ерөнхий сайд энийг олж харжээ. Тийм учраас монголын хоёр том улс төрийн хүчин нийлж монгол орныхоо хөгжил, дэвшлийн төлөө нээгдсэн ашигт малтмалыг гадны хөрөнгө оруулагчдын өмнөөс хоёулаа хамтарч, оюун ухаанаа зарж, ард түмнийхээ сайн сайхны төлөө энэ том ашигт малтмалыг ашиглах зорилгоор байгуулагдсан гэж үзэж байгаа.


Хоёр дахь гол санаа бол эрчим хүчний талаар нэгдсэн бодлого алга байна. Эгийн голын усан цахилгаан станцыг 5 жил ярьсан. Энэнд техник эдийн засгийн үндэслэл гэж бараг 10-аад жил ярьж маш их хөрөнгө мөнгө зарсан. Сүүлийн 5,6 жилд Хай….усан цахилгаан станц гэж яриад одоогийн байдлаар Завхан, Говь-Алтайг хангах энэ эрчим хүч үндсэндээ эх үүсвэр бараг найдваргүй болж байна,  50,60 тэрбум төгрөг хаягдчихсан. Тийм учраас монгол орныг гол авч явах суурь үйлдвэр болох эрчим хүчний цэгцтэй бодлогыг ахиж гаргахгүй бол ямар ч байсан амьдралаас харахад энэ хуурайшилтай, дулаарлын үед усан дээр тулгуурласан эрчим хүчний эх үүсвэрийг битгий цааш нь түлхүү авч яваасай гэж өөрийн зүгээс хэлэх байна. Амжилт хүсье.


А.Тлейхан: -Баярлалаа. Шинээр байгуулагдаж байгаа Засгийн газар маань үндэсний эвлэрэлийг эрхэмлэсэн Монгол улсад үсрэнгүй хөгжил авчрах, ард түмний амьдралыг дээшлүүлэх үүрэг бүхий түүхэн үүрэг хүлээсэн Засгийн газар байгуулж байна гэж ойлгож байгаа. Энэ үүргээ биелүүлэхийн үүднээс өнөөдөр нийгэмд хуримтлагдсан хэд хэдэн асуудлаас ажлаа эхлэх ёстой гэж бодож байгаа. Юуны өмнө хариуцлагагүй явдал, өнөөдөр монголын нийгэмд хариуцлагагүй явдал газар авсан, шударга бус байдал газар авсан, үнийн өсөлт, ядуурал эрэг томоохон асуудлаас ажлаа эхлээсэй гэж. 


Юуны өмнө хариуцлагатай төр, засаг бүх түвшинд хариуцлагын тогтолцоог мөрдөж шалгалаа гэдгийг нийг Засгийн газрын гишүүдэд анхааруулж хэлэхийг хүсэж байна.


Эрдэс баялаг, эрчим хүчний сайдад хандаж хэлэх хэдэн зүйл байна. Эрчим хүчний, эрдэс баялагийн талаар сая мэргэжлийн хүн Бадамсүрэн гуай хэлсэн учраас давтаж хэлэх шаардлагагүй гэж бодож байна. Өнөөдөр бидний гол хөгжлийн үндэс болсон ард түмний аж амьдралыг дээшлүүлэх гол мөнгө олох эх үүсвэр маань энэ салбар. Бидний яриад байгаа хүн бүрт олгох 1,5 саяас дээш төгрөгийг бүрдүүлэх үүрэг бүхий энэ хариуцлагын ажил оногдож байна. Энэ үүргийг ухамсарлаж юуны өмнө хэдийд хаанаас мөнгө олж хүмүүст өгөх асуудлыг хариулах хүн бол та байна. Тийм учраас энэ дээр эрчимтэй ажиллах шаардлагатай гэдгийг хэлэх байна.


Хоёрдугаарт, хөгжлийн гол суурь бол эрчим хүчний салбар. Байдлыг ажиглаж байхад эрчим хүчний салбараасаа болж манай тавьж байгаа зорилт маань хэрэгжихгүй байх аюул харагдаж байна. Улаанбаатарын 3 цахилгаан станц нийлээд цагт 1585 г.в дулаан гаргах чадалтай. Өнөөдөр Улаанбаатарын хэрэглээ 1300 хүрсэн юм байна. Дахин дулаан авах техникийн нөхцөл авсан 786 хэрэглэгч байдаг юм байна. Эдгээрийг хангаж  холбоно гэх юм бол 2010 оны эцэс гэхэд л нийт дулааны эх үүсвэргүй болж бидний барьсан барилга, үйлдвэр маань ажиллах боломжгүй болох нь ээ.


Тийм учраас  Улаанбаатарын 5 дугаар цахилгаан станц барих асуудлыг маш яаралтай шийдвэрлэж  2009 он гэхэд эхлэхгүй бол бидний хөгжилд саад болох нь ээ гэдгийг анхааруулж хэлье.


Мөн бидний өмнө тулгамдсан нэг асуудал бол Улаанбаатарын утаа, бүх аймгуудын төв болон бүх хотуудын  утаа. Энийг шийдвэрлэх арга зам бидэнд байгаа шүү дээ. Ганцхан бид нар энэ дээр зоригтой алхам гаргахгүй л байгаа. Бид өнөөдөр нүүрс түлж байгаа, жилдээ  5 сая гаруй тонн нүүрсийг монгол улс хэрэглэж  байна. Нүүрсийг түүхийгээр нь түлэх явдлыг зогсоож боловсруулж өөр төрлийн  түлш болгож түлэхгүйгээр бид энэ байдлаас салахгүй. Тийм учраас нүүрсийг гүн боловсруулах, утаагүй түлш гаргах, нефть гаргах, хий болгож хэрэглэх асуудлыг давын өмнө шийдвэрлэх ёстой гэдгийг хэлье.


Дараагийн Монгол улсын хөгжлийн гол юм  бол ашигт малтмалын салбар. Ялангуяа  Оюу толгой, Таван толгой, говийн бүсийг  цахилгаанжуулах асуудлыг онцгой анхаарах ёстой. Бид 560 км, 220 кв-тын хос шугам татах асуудлыг яриад олон жил боллоо. Одоо хүртэл эхлээгүй байна. Мөн сая Бадамсүрэн гуай хэллээ. Найдвартай эх үүсвэртэй байх ёстой гэж. Шивээ–овоогийн уурхайг түшиглэж  том цахилгаан станц барьж  эрдэс баялагийн эх үүсвэрийг хангахын зэрэгцээгээр Хятад руу экспортлох асуудал ярьдаг. Энэ асуудлыг шуурхайлахгүй бол бидний хөгжилд саад болох нь ээ гэдгийг анхаарахыг хүсэж байна.


Дараагийн анхааруулж хэлэх  зүйл бол эрчим хүчний салбар үнэхээр хүнд салбар. Би анхан шатанд үнсчингэс нь эхэлсэн хүн учраас зовлонг нь мэдэх юм. Тийм учраас энэ салбарт ажиллахад мэргэжлийн боловсон хүчин, салбарын эрдэмтэд, салбарын удирдах ажилтнуудыг түшиж  ажиллаарай. Ингэх юм бол таны бодсон санасан бүхэн хэрэгжих боломжтой болно гэдгийг хэлэх байна.


Ер нь залуу хүнийг боловсролтой хүнийг хамгийн залуу  сайдаар оруулж ирж байгааг би их олзуурхаж байгаа. Монгол улс залуучуудын орон учраас ийм залуучуудыг цаашид дэмжээсэй, боловсролтой хүмүүсийг дэмжээсэй гэж хэлэх байна. Ингээд миний хувьд, ахмад хүний хувьд олон жил хамт ажилласан хүний хувьд Зоригт сайдыг байнга дэмжиж ажиллах болно. Нийт сайдуудыг дэмжиж хамтарч ажиллах болно гэдгийг хэлье. Та бүхэнд ажлын амжилт хүсье.


Энхбаяр: -Эрдэс баялаг, эрчим хүчний сайдад нэр дэвшсэнд Зоригтдоо баяр хүргэе. Засгийн газрын өмнө тавьж байгаа том зорилтыг өөрийг мэдлэг боловсрол, ажлын туршлагын хүрээнд хэрэгжүүлж чадах хүн гэдгийг энд тэмдэглэн хэлье. Ингээд З зүйл дээр анхаарлаа хандуулна уу гэж нэр дэвшигчид хэлэхийг хүсэж байна.


Нэгдүгээрт өнөөдөр 1990 оноос хойшхи бидний ашигт малтмалын салбарт зохицуулалт, бодлогын алдааны үр дүнд үндсэндээ Монгол улсад лиценз, ашигт малтмалын орд газар эзэмшдэг 40 гаруй компани олон улсын зах зээл дээр 10 гаруй тэрбум долларыг өнөөгийн байдлаар босгочихоод байна. Хамгийн сүүлд гэхэд  Монголиа Инержи компани гэхэд л Гонг Конгийн бирж дээр 1 тэрбум доллар босгочихоод ингээд байж байгаа. Энэ юу вэ гэвэл энэ 10 тэрбум доллар бол бидний  алдагдсан боломжоо. Энэ тал дээр цаашдаа нэлээн анхааралтай ажиллаж, ялангуяа стратегийн орд газруудыг төрийн мэдэлд байгаа ордуудыг хөрш орнуудын жишээ, Казакстаны жишээ туршлагыг судалж, олон улсын зах зээл дээр RPО гаргаж  үнэ хүргэж, хөрөнгө оруулалтыг татах зүйлийг анхаарч ажиллаасай гэж  хүсэж байна.


Бид одоо түүхий эд, баялагаа хэтэрхий хямдхан өгч байнаа. Ганц жишээ хэлье. Таван толгойн орд газраас гарч байгаа коксжсон нүүрсээ экспортонд тонныг нь 8 доллараар үнэлээд татвар хураамж аваад, гаалын бүрдүүлэлт гээд 1000 төгрөг аваад гаргаж байсан нь саяхны явдал. Өнөөдөр дэлхийн зах зээл дээр 300-400 доллар хүрчихсэн коксжсон нүүрсээ бид 55 доллараар үнэ бүрдүүлэлт хийгээд явж байгаа. Энэ асуудал дээр та экспортод гаргаж байгаа түүхий эдийн үнийн асуудлыг яаралтай эргэн харж  үүнийг зах зээлийн үнэ ханшинд хүргэх зүйл дээр ажлаа анхаарч эхлээсэй гэж хүсэж байна.


Мөн түүнчлэн ялангуяа Говь-Алтай, Завхан аймаг 21-р зуун гарчихаад байхад эрчим хүчний хязгаарлалттай харанхуй сууж байгаа аймаг. Ийм нөхцөлд жижиг дунд үйлдвэрлэл, ажлын байр, эдийн засгийн өсөлт гэдэг асуудлыг ярих нь өөрөө утгагүй болж байна. Иймд 21-р зуун гарчихаад байхад үлдсэн энэ хоёр аймгийг эрчим хүчний эх үүсвэрийг нь бүрэн шийдэх тал дээр анхаарч ажиллахыг сонгогч олныхоо өмнөөс танд хүсэж байна.


Танд ажлын амжилт хүсье.


Д.Дэмбэрэл:  -гишүүд хуралдааны танхимд орж ирье. Санал хураалтанд бэлтгэе.


Ж.Батсуурь: -Баярлалаа. Том том асуудлуудаас гадна хөдөө орон нутаг, аймгийн төвүүдийн ялангуяа эрчим  хүч, дулааны хангамжийн асуудалд онцгой анхаарахгүй бол 2008 оны хөрөнгө оруулалт, эх засварын ажлууд нэлээд хожуу эхэлсэн, дуусаагүй, манай Дорноговь аймгийн Сайншандад 20 мянган хүнтэй, дулааны станц маань аль Цагаан хааны үеийн Оросын зуухаар үйл ажиллагаагаа явуулдаг, хөрөнгө оруулалт, их засвар хийнэ гээд төв шугамыг нь дөнгөж саяхан компани хувьчлаад 9 сар гарсан хойно очиж задлаад материал байхгүй гээд халаалтыг ухарчихаад байгад төв шугам маань задархай хэвээр байж байх жишээтэй.Мөн зарим сумдын 04-ийн гэж ярьдаг сумын төв дэх цахилгааны шугамуудыг бас л энэ жил салбарын хөрөнгө оруулалтаар засна гээд мөн л ажил нь эхлээгүй. Заримыг нь шугамыг таслаад орхичихсон, шон байхгүй гээд байж байх жишээтэй. Өвөл боллоо. Жижиг асуудлууд дээр онцгой анхаарах байх гэж бодож байна.


Д.Дэмбэрэл:  -Санал хураах томъёолол. Монгол Улсын Засгийн газрын гишүүн, Эрдэс баялаг, эрчим хүчний сайдаар Дашдоржийн Зоригтыг сонгох саналыг дэмжье гэсэн санал хураалт явуулъя.


Санал хураалтад 57 гишүүн оролцож, 57 гишүүн зөвшөөрч 100 хувийн саналаар Эрдэс баялаг, эрчим хүчний сайдаар Дашдоржийн Зоригтыг томилж байна.


Монгол Улсын Засгийн газрын гишүүн, Эрүүл мэндийн сайдад Нийгмийн бодлого, боловсрол, соёл, шинжлэх ухааны байнгын хороо санал, дүгнэлт гаргасан байна. Санал, дүгнэлтийг Дашдорж гишүүн танилцуулна.


Ц.Дашдорж:  -Улсын Их Хурлын дарга, Ерөнхий сайд, эрхэм гишүүд ээ. Монгол Улсын Ерөнхий сайдаас өргөн мэдүүлсэн Засгийн газрын гишүүн, Эрүүл мэндийн сайдаар Самбуугийн Ламбааг томилуулах тухай саналыг Нийгмийн бодлого, боловсрол, соёл, шинжлэх ухааны байнгын  хорооны 2008 оны 09 дүгээр сарын 19-ний өдрийн хуралдаанаар хэлэлцлээ.


С.Ламбаа 1950 онд Архангай аймгийн Өндөр-Улаан суманд төрсөн. Инженер, эдийн засагч, эдийн засгийн ухааны доктор профессор цолтой. 1968 онд Архангай аймгийн Цэцэрлэг хотын 10 жилийн дунд сургууль, 1976 онд МУИС-ийг тус тус төгссөн.1969-1972 онд Ардын армийн 030 дугаар ангид байлдагч, ахлах түрүүч, 1976-1980 онд МУИС-ийн Улс төр, эдийн засгийн ухааны тэнхэмд багш, 1980-1984 онд Дээд, тусгай дунд, техник мэргэжлийн боловсролын улсын хороо, Ардын боловсролын яаманд мэргэжилтэн, 1984-1987 онд Эрхүү хотын Их суругулийн бэлтгэл факультетийн дикан, 1987-1990 онд Дээд боловсролын улсын хороо, Шинжлэх ухаан, дээд боловсролын улсын хороонд мэргэжилтэн, хэлтсийн дарга, 1990-1992 онд Ардын боловсролын яаманд мэргэжилтэн, тус яамны Сургалт импекс компанийн ерөнхий захирал, 1992-1996 онд Эрдэм цогцолборт ерөнхий захирал, 1996-2000 онд Улсын Их Хурлын эрхэм гишүүн, Нийгмийн бодлогын байнгын хорооны дарга, 2000-2004 онд Ардчилсан намын нарийн бичгийн дарга, Орон нутгийн удирдлагын хөгжлийн сангийн гүйцэтгэх захирал, 2004 оноос Улсын Их Хурлын гишүүнээр сонгогдон ажиллаж байна.


Нэр дэвшигчийн талаар хэлэлцүүлэг явуулах үед Улсын Их Хурлын гишүүн З.Алтай улс төрийн томилгооноос үүдэн эрүүл мэндийн салбарын сүүлийн үед уналтанд орсон, эрүүл мэндийн даатгалын санг улсын төсвөөс тусгаарлах ажлыг ажиллах хугацаандаа шийдээгүй, Улсын Их Хурлын гишүүн Арвин салбарын сайдаар мэргэжлийн хүн томилоогүй зэрэг шүүмжлэлүүд яригдаж байсан. Улсын  Их Хурлын гишүүн Ц.Даваасүрэн оношлогооны тоног төхөөрөмжөөр ажиллах боловсон хүчнийг сургах, эмчилгээ үйлчилгээний хяналтыг сайжруулах тал дээр анхаарч ажиллах шаардлагатай талаар санал хэлж байлаа.


Улсын Их Хурлын гишүүн С.Ламбааг Засгийн газрын гишүүн, Эрүүл мэндийн сайдын албан тушаалд томилуулах саналыг хуралдаанд оролцсон нийт гишүүдийн олонхи нь дэмжсэн болно. 


Улсын Их Хурлын эрхэм гишүүд ээ. Монгол Улсын Засгийн газрын гишүүн, Эрүүл мэндийн сайдад нэр дэвшигчийн талаар Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг хэлэлцэн шийдэрлэж өгөхийг та бүхнээс хүсье. Баярлалаа.


Д.Дэмбэрэл: -Нэр дэвшигчээс асуух асуулттай гишүүн байна уу?


-Алга байна.


-Санал хэлэх гишүүн байна уу?


Д.Хаянхярваа:   -Эрүүл мэндийн сайдаар томилогдож байгаа сайдад хандаж хэлэхэд хүн амын эрүүл мэндийн асуудлыг өнөөдөр хүнстэй холбож  үзэх шаардлага гарцаагүй байгаад байгаа. Тийм болохоор сүүлийн үед монгол улсад янз бүрийн халдварын чиглэлийн өвчлөлүүд нэлээд залуужиж байгаа ийм асуудал ажиглагдаж байгаа. Тийм болохоор энэ юунаас болоод байна вэ гэдэг асуудлыг аваад үзэхэд нэн ялангуяа Хятадаас орж ирж байгаа төмс, хүнсний ногоотой холбоотой юм болов уу гэсэн таамаглалууд нэлээн явж байгаа. Энэн ч батлагдаж байгаа. Тэгэхээр Хүнс, хөдөө аж ахуй, хөнгөн үйлдвэрийн яам, Эрүүл мэндийн яам хамтарч хүнсний асуудал дээр, хүнсний аюулгүй байдлын бодлогын чиглэлээр тодорхой бодлого гаргаж, хүнсээр, өөрөөр хэлбэл газрын хөрсөн дээр ургадаг хүнсний бүтээгдэхүүнээр монгол орон өөрийгөө хангах ийм үндэсний цогц бодлоготой болгох, хүн амаа хангахад чиглэгдсэн тийм цогцолбор, хөтөлбөртэй болгох чиглэл рүү анхаарсан бодлогыг түлхүү анхаарч ажиллаасай гэж  хүсэж байна.


Хоёрдугаарт, бид нар сүүлийн үед эмчилгээ, оношлогооны багаж тоног төхөөрөмжүүдийг бас оруулж ирж байна. Харамсалтай нь өнөөдөр энэ дээр ажилладаг, эндээс гарсан оношилгоог уншиж мэддэг, эмч, эмнэлгийн ажилтнууд нь ховор байна. Мэдээж  энэ бол эмч, эмнэлгийн ажилтнуудын өөрсдийн чадавхитай хамаатай биш юм. Бид нар өөрсдсдөө энэ багаж тоног төхөөрөмжийг үйлдвэрлэсэн, өндөр хөгжсөн орнуудад эмч, эмнэлгийн ажилтнуудыг сургах чиглэл дээр хангалтгүй ажиллаж байна уу даа гэсэн ийм бодол байдаг. Тийм болохоор цаашдаа эмч, эмнэлгийн ажилтнуудыг өндөр хөгжилтэй орнуудад сургах, нэн ялангуяа оношилгоо, шинжилгээний багаж тоног төхөөрөмжүүдээр шинжлэгдсэн энэ шинжилгээг уншиж ойлгох тийм чадамжтай болгох чиглэлд түлхүү анхаараарай гэж хүсэх байна. Ийм хоёр төрлийн санал байна.


Б.Бат-Эрдэнэ:  -Эрүүл мэндийн байдал, ялангуяа манай эрүүл мэндийн салбар сайн явахгүй байнаа гэж. Энэ бол их ойлгомжтой байгаа. Монгол хүмүүсийн нийгмийн эрүүл мэнд, монгол хүмүүсийн эрүүл мэнд, бие бялдрын байдал ямархуу түвшинд байна вэ, бидний өнөөдрийн аж амьдралын байдал бол ер нь 80 гаруй хувь нь суурьшмал ийм амьдралд шилжсэн байдаг. Ялангуяа cүүлийн үед халдварт бус өвчлөл, тухайлбал хөдөлгөөний хомсдолоос шууд шалтгаалдаг зүрх судасны системийн өвчин, чихрийн шижин, бодисын солилцооны алдагдал гэх мэтчилэн өвчин эмгэг их газар авлаа. Энэ дээр онцгой анхаарал тавихгүй бол болохгүй байна. Засгийн газрын дэвшүүлж тавьж байгаа том зорилтыг их сайшааж байна. Яагаад гэвэл өвчин эмгэгийг урдчилан сэргийлэх нь эмчлэхээсээ хялбар гэдэг. Энэ зорилтыг хангаж биелүүлэхэд манай Ламбаа гуай их ажил хийх байхаа. Яг эрүүл мэндийн, эмнэлгийн мэргэжилтэй гэхээсээ илүү би эрүүл мэндийн сайдыг томилогдох болгонд хэлдэг.Тэгэхээр зэрэг манай эрүүл мэндийн салбарын мэргэжилтнүүд маань анагаах ухаан, өвчилсөн хойно нь хойноос нь эмчилдэг тийм суурь мэргэжил боловсролыг эзэмшсэн хүмүүс. Тэр хүмүүсийг буруутгах арга байхгүй. Өвчилсөн, эмгэгт баригдсан, ер нь хүндэрсэн тохиолдолд л тэрэнтэй тэмцдэг, эдгэрүүлэх, анагаахын төлөө ажилладаг, урьдчилан сэргийлэх ажил дандаа орхигдож явдаг ийм юм. Тийм учраас урьдчилан сэргийлэх нь эмчлэхээс хялбар гэдэг зорилтыг тавиад ажилахад зөв зүйтэй гэж бодогдож байна. Би тантай хамтарч Нийгмийн бодлогын хороонд 4 жил ажилласан, эрүүл мэндийн салбарын эрх зүйн орчныг сайжруулах, олон хууль шийдвэрийн төслүүд дээр ажиллаж байхад та их туршлагатай хүн. Та эрүүл мэндийн энэ салбарыг аваад явна гэж бодож байна.


Таны эрхлэх ажлын хүрээнд биеийн тамирын хуулиараа эрүүл мэндийг Засгийн газрын гишүүний мэргэжлийн хүрээнд биеийн тамирын спортын хороо байдаг. Хуулиар заагаад өгсөн ч гэсэн Засгийн газрын гишүүн, сайдын эрхлэх ажлын хүрээнд хийж байгаа боловч өнөөдөр яг бодит байдал дээр нөгөө л бахь байдгаараа Эрүүл мэндийн яаманд нэг мэргэжилтэн хариуцаад л явж байдаг. Ийм байдлаар анхаарахгүй байж болмоогүй байна. Манай улсад бид сүүлийн 8 жилийн хугацаанд биеийн тамирт нэлээн анхаарч бодлогынхоо төвд явж ирсний үр дүнд бусад улс, орнуудад биеийн тамир, спорт яаж, хэрхэн хөгждөг юм бэ гэдэг тэр нөхцөл бололцоо бий болох ийм сайхан бололцоо гараад ирлээ. Тийм учраас энийг алдагдуулахгүй нэлээн анхаарч, дэмжиж тусалж яваасай гэж бодож байна. Бид тодорхой анхаарсны үр дүнд энэ жилийн олимпийн энэ сайхан наадмуудад сайхан амжилт үзүүллээ. Тэгэхээр биеийн тамирын ролин үлгэр жишээ болж, бусдыг үлгэрлэн дагуулж  байх энэ тамирчид амжилтаа үзүүллээ. Энэний араас нийт олон түмнийг биеийн тамир спортоор хичээллүүлэх, тэгээд өөрсдийнхөө эрүүл мэндийг бэхжүүлэх, зөв амьдралын дадал хэвшил, бидний ярьдаг эрүүл аж төрөх ёсыг хэвшүүлэх зэрэг юманд анхаарал тавьж  өгөөрэй гэж хэлмээр байна.


Эцэст нь хэлэхэд, боловсролын яамны шугамаар ч, эрүүл мэндийн яамны салбарын хувьд ч гэсэн хөдөө орон нутгуудад хөрөнгө оруулалтын ийм юмнууд хийгдчихсэн, хөрөнгө мөнгө нь дутчихсан, суурийг нь тавьчихсан, жаахан барилга байшингий нь эхлүүлчихсэн, тэгээд төсвийн тодотгол зэрэг юмнуудыг хийж чадахгүй байгаа учраас энэ их хүндрэлтэй байна. Одоо намрын чуулган эхлээд явахаар хамгийн эхэнд Засгийн газар төсвийн тодотголоо гаргах байх. Энэ дээр хөрөнгө мөнгийг нь энэ жил гаргаж хийж өгөхгүй бол бас л үргүй зардал болох байна шүү. Энийг анхаарч үзээрэй.


Д.Очирбат:  -Салбарын сайдаар мэргэжлийн хүн томилогдсонгүй. Гэхдээ би Ламбаа гишүүдийг хашир туршлагатай, ахмад парламентч, Нийгмийн бодлогын байнгын хороог тэргүүлж явсан хүний хувьд энэ салбарыг сайн авч, өнөөгийн байгаа түвшингөөс илүү байлгаж  чадна гэж  итгэж байна.  Өнөөдөр үнэхээр эрүүл мэндийн салбар унасан байна. Өнөөдөр монгол хүний эрүүл мэнд их унасан, энэ салбар эрүүл мэндийнхээ төлөө, энэ байгууллага маань хоцрогдолд орчихсон байна гэж  хэлэх гээд байна. Энэ салбарыг өөд нь татаж эмнэлгийн эмч, ажилчдынхаа цалинг нэмж  нийгмийн ахуй амьдралыг нь сайжруулж нийгмийн нөхцөлийг нь сайжруулах шаардлагатай байна.


Өнөөдөр миний тооцоогоор  50, 60 мянган хүн гадагшаа шинжилгээ хийлгэх гэж явж байна гэсэн дүгнэлттэй байдаг юм. Бид яагаад заавал гадаад оронд очиж шинжилгээ өгөх ёстой юм бэ? Үнэхээр шинжилгээний орчин үеийн техник хэрэгсэл, тоног хэрэгслийг эндээ авчирч, эндээ бүрэн шинжилгээ, оношилгоогоо хийлгэдэг болгомоор байна. Тийм учраас сайд болох хүн та энэ тал дээр нэлээд анхаарч ажиллаасай гэж  хүсэж  байна.


Хоёрдугаарт, эмнэлэг дэх тоног төхөөрөмж, хэвтэн эмчлүүлж байгаа иргэдийн гомдлын асуудлын тал дээр та нэлээдгүй  анхаараарай. Нийгмийн даатгалын чиглэл дээр ч, хэвтэн эмчлүүлж  байгаа ор хоногийн асуудал дээр анхаарах нь зүйтэй юм. Өнөөдөр ямар ч өвчтөн, ямар ч хүнд, хөнгөн хэлбэрийн өвчтөн байлаа гэсэн орон нутгийн эмнэлгүүд дээр 7-10 хоногийн хугацаанд эмчлүүлээд гаргаж байна. Энийгээ ор хоногтойгоо уялдуулаад, даатгал, мөнгөтэйгөө холбогдуулаад хүмүүс ойлгоод, цаашаа 14-20 хоног эмчлүүлэх шаардлагатай байж болно шүү дээ. Энэ дээр анхаарахгүй бол болохгүй байна.


Өрхийн эмнэлгийн тал дээр анхаарах ёстой байна. Яагаад гэвэл багтаа, хороондоо, сумандаа ажиллаж байгаа өрхийн эмнэлгүүд маань үнэхээр их эмчийн тангарах өргөсөн хэдэн эмч нар маань өдөр, шөнөгүй, нойр, хоолгүй нохойнд  уруулан хөөгдөн байж  ажиллаж  байгаа юм. Өнөөдөр өрхийн эмнэлэг нэг хороон дээр ганцхан өрхийн эмнэлэг байна. Энэ өрхийн эмнэлгийн эмч нэг дуудлага  аваад нэг газар очоод ирэхийн хооронд 3-4 цаг болж байна, явган яваад. Энэ хооронд  хичнээн олон арван дуудлага  ирж  байна, тэр олон улсуудад  хүрч  чадахгүй байна. Тийм учраас өрхийн эмнэлгийн  унатай болгох асуудлыг шийдэх нь зүйтэй гэдгийг танд  хэлж  байгаа юм.


Дараа нь та бас багш хүн. Тийм учраас эрүүл мэндийн салбарт эмч, ажилтан, ажилчдыг бэлтгэдэг  улсын төсвийн Анагаах ухааны их сургууль байдаг. Энэ Анагаах ухааны их сургууль маань өнөөдөр элгэрээ хэвтэхэд хүрсэн байна. Би бас Анагаах ухааны их сургуулийн захирлуудтай уулзаад яриад сууж байхад өнөөдөр ерөнхий боловсролын сургуулийн хувийн хэвшлийн нэг сургууль, цэцэрлэг 5 мянган доллараар жилдээ хүн авч сургаж байна. Тэгэхэд Анагаах ухааны их сургууль, эмч бэлтгэж байгаа, эрүүл мэндийн торгон манаанд зогсох гэж  байгаа тэр хүмүүсийн жилийн сургалт нь 750-хан мянган төгрөгөөр сургаж байна. Энэ 750 мянган төгрөгөөр сургалтын орчинг сайжруулах, сайн эмч бэлтгэж  чадах уу, үгүй юу? Энэ дээр та мэргэжлийн, Эрүүл  мэндийн яамны сайд болох хүн энэ дээр анхаарна уу гэж  бодож  байна.


Мөн энд ажиллаж  байгаа мэргэжлийн баг, Анагаах ухааны их сургуулийн эрдэмтэн мэргэжилтэн, үе үеийн олон сайхан эрдэмтэн багш нараас та байнга мэдээлэл авч, ажил төрөлдөө тусгаж  ажиллаж  байгаарай гэж  зөвлөх байна. Танд амжилт хүсье.


Д.Дэмбэрэл:  -Санал хураалтанд бэлтгэе. Монгол Улсын Засгийн газрын гишүүн, Эрүүл мэндийн сайдаар Самбуугийн Ламбааг томилох саналыг дэмжье гэсэн томъёоллоор санал хураалт явуулъя.


Санал хураалтад 56 гишүүн оролцож, 56 гишүүн зөвшөөрч 100 хувийн саналаар Засгийн газрын гишүүн, Эрүүл мэндийн сайдаар Самбуугийн Ламбааг томилж  байна.


Дараагийн нэр дэвшигчийг хэлэлцье. Монгол Улсын Засгийн газрын гишүүн Монгол улсын сайд Засгийн газрын Хэрэг эрхлэх газрын даргад нэр дэвшигчийн талаар гаргасан Төрийн байгуулалтын байнгын хорооны санал дүгнэлтийг Улсын  Их Хурлын гишүүн Ж.Батсуурь танилцуулна. Батсуурь гишүүнийг индэрт урьж  байна.


Ж.Батсуурь: -Монгол  Улсын Их Хурлын дарга, эрхэм гишүүд ээ. Үндсэн хуулийн 39 дүгээр зүйлийн 3 дахь хэсэгт заасан журмын дагуу Монгол улсын Ерөнхий сайдаас Монгол Улсын Их Хуралд өргөн мэдүүлсэн Монгол Улсын Засгийн газрын гишүүн, Монгол Улсын сайд, Хэрэг эрхлэх газрын даргаар томилуулах саналыг Төрийн байгуулалтын байнгын хороо 2008 оны 9 дүгээр сарын 19-ний өдрийн хуралдаанаар хэлэлцээд дараахь санал дүгнэлтийг нэгдсэн хуралдаанд оруулж байна.


Улсын Их Хурлын 2008 оны ээлжит сонгуулийн үр дүнгээр байгуулагдсан Засгийн газрын өмнө дэвшигдэж байгаа зорилтыг хэрэгжүүлэх, Засгийн газрын танхимын нэгдмэл байдлыг хангах, тухайн ажлыг хариуцах мэдлэг, чадар зэргийг харгалзан Монгол Улсын Засгийн газрын гишүүн, Монгол улсын сайд, Засгийн газрын Хэрэг эрхлэх газрын даргаар Бадраагийн Долгорыг томилуулах Монгол Улсын Ерөнхий сайдын саналыг хуралдаанд оролцсон гишүүд санал нэгтэй дэмжсэн болно.


Улсын Их Хурлын эрхэм гишүүд ээ. Монгол Улсын Засгийн газрын гишүүн, Монгол улсын сайд, Засгийн газрын Хэрэг эрхлэх газрын даргаар томилуулах саналыг хэлэлцсэн талаархи Төрийн байгуулалтын байнгын хорооны санал дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.


Д.Дэмбэрэл:  -Нэр дэвшигчээс асуух асуулт байна уу?


Алга байна.


Санал хэлэх гишүүн алга байна.


Санал хураалт явуулъя. Гишүүд санал хураалтандаа бэлтгээрэй.


Монгол Улсын Засгийн газрын гишүүн, Монгол улсын сайд, Засгийн газрын Хэрэг эрхлэх газрын даргаар Бадраагийн Долгорыг томилох саналыг дэмжье гэсэн санал хураалт явуулж  байна.


Санал хураалтанд 57 гишүүн оролцож, 57 гишүүн  зөвшөөрсөн байна. 100 хувийн саналаар Долгорыг  Засгийн газрын гишүүн, Засгийн газрын сайд, Засгийн газрын Хэрэг эрхлэх газрын даргаар томилж байна.


Сайдуудыг томилох ажиллагаа дууслаа. Юуны өмнө Монгол улсын Засгийн газрын гишүүн, тэргүүн шадар сайд, шадар сайд, мөн Засгийн газрын гишүүн, яамдын сайд нар томилогдлоо. Томилогдсн бүх сайдуудад Улсын Их Хурал баяр хүргэж, ажилд нь амжилт хүсэж байна. 


Санал хураалт явуулъя. Гишүүд санал хураалтад бэлдээрэй. Монгол Улсын Их Хурлын гишүүн, Монгол Улсын сайд Засгийн газрын Хэрэг эрхлэх газрын даргаар Бадраагийн Долгорыг томилох саналыг дэмжье гэсэн санал хураалт явуулж байна.


Санал хураалтанд 57 гишүүн оролцож, 57 гишүүн зөвшөөрсөн байна. 100 хувь саналаар Долгорыг Засгийн газрын гишүүн, Засгийн газрын сайд, Засгийн газрын даргаар томилж байна.


Сайдуудыг томилох ажиллагаа дуусаж байна. Юуны өмнө Монгол Улсын Засгийн газрын гишүүн, Засгийн газрын тэргүүн, шадар сайд, яамдын сайдууд томилогдлоо. Томилогдсон бүх сайдуудад Улсын Их Хурал баяр хүргэж ажилд нь амжилт хүсэж байна.


Засгийн газрын сайдууд томилогдсонтой холбогдуулан Улсын Их Хурлын тогтоолыг уншиж  батлуулъя.


Монгол Улсын Засгийн газрын гишүүдийг томилох тухай Монгол Улсын Үндсэн хуулийн 24 дүгээр зүйлийн 1 дэх хэсгийн 6 дахь заалт, Монгол Улсын Их Хурлын тухай хуулийн 14 дүгээр зүйлийн 3-ын 6 дахь заалт Монгол Улсын Их Хурлын чуулганы хуралдааны дэгийн тухай хуулийн 37-гийн 7 дахь хэсэг, Монгол Улсын Засгийн газрын тухай хуулийн 21 дүгээр зүйл, санал хураалтын дүнг үндэслэн …


1.Засгийн газрын гишүүн сайдаар дор дурдсан хүмүүсийг томилсугай.


1.Монгол Улсын Засгийн газрын гишүүн, Монгол Улсын Тэргүүн шадар сайдаар Норовын Алтанхуягийг,


2.Монгол Улсын Засгийн газрын гишүүн,  Монгол Улсын шадар сайдаар Миеэгомбын Энхболдыг,


3.Монгол Улсын Засгийн газрын гишүүн, Гадаад харилцааны сайдаар Сүхбаатарын Батболдыг,


4.Монгол Улсын Засгийн газрын гишүүн, Сангийн сайдаар Сангажавын Баярцогтыг,


5.Монгол Улсын Засгийн газрын гишүүн, Хууль зүй, дотоод хэргийн сайдаар Цэндийн Нямдоржийг,


6.Монгол Улсын Засгийн газрын гишүүн, Байгаль орчин, аялал жуулчлалын сайдаар Лүймэдийн Гансүхийг,


7.Монгол Улсын Засгийн газрын гишүүн, Батлан хамгаалахын сайдаар Лувсанвандангийн Болдыг,


8.Монгол Улсын Засгийн газрын гишүүн, Боловсрол, соёл шинжлэх ухааны сайдаар Ёндонгийн Отгонбаярыг,


9.Монгол Улсын Засгийн газрын гишүүн, Зам, тээвэр, барилга, хот байгуулалтын сайдаар Халтмаагийн Баттулгыг


10.Монгол Улсын Засгийн газрын гишүүн, Нийгмийн хамгаалал, хөдөлмөрийн сайдаар Төгсжаргалын Гандийг


11.Монгол Улсын Засгийн газрын гишүүн, Хүнс, хөдөө аж ахуй, хөнгөн үйлдвэрийн сайдаар  .Бадамжунайг,


12.Монгол Улсын Засгийн газрын гишүүн, Эрдэс баялаг, эрчим хүчний сайдаар Дашдоржийн Зоригтыг,


13.Монгол Улсын Засгийн газрын гишүүн, Эрүүл мэндийн сайдаар Самбуугийн Ламбааг,


14.Монгол Улсын Засгийн газрын гишүүн, Монгол улсын сайд, Засгийн газрын Хэрэг эрхлэх газрын даргаар Бадраагийн Долгорыг.


2.Энэ тогтоолыг 2008 оны 9 дүгээр сарын 19-ний өдрөөс эхлэн дагаж мөрдсүгэй.


Тогтоолын төслөөс асуух зүйл байна уу?


Асуулт алга байна.


Санал хураалт явуулъя. Тогтоолын төслийг баталъя гэсэн санал хураалт явуулж байна.


Санал хураалтанд 56 гишүүн оролцож, 56 гишүүн зөвшөөрч, 100 хувийн саналаар тогтоолын төслийг баталж байна.


Тогтоолын төслийн эцсийн найруулгыг хэлэлцье.


Санал:


Р.Гончигдорж: -Засгийн газрын гишүүн, тэгээд зураастай Засгийн газрын гишүүн, тэгээд сайдаар дор дурдсан хүмүүсийг томилсугай гэж байна. Хамгийн сүүлд Монгол Улсын Засгийн газрын гишүүн, зураастай Монгол улсын сайд, Засгийн газрын Хэрэг эрхлэх газрын даргаар гэж ингэж томъёолоод байгаа юм. Тэгэхээр энийг нэгтгээд, би сая Баярцогтоор асууж байна л даа, Эрүүл мэндийн сайд гээд, ерөнхий нэрээрээ Монгол Улсын сайд гэсэн ийм ойлголт байгаа юм байна.Тэрийгээ 14 дээр тэгж хэрэглэсэн байгаа учраас энэ найруулгыг Засгийн газрын гишүүн, Монгол улсын сайдаар дор дурдсан улсыг томилсугай гээд, тэгээд бүгдийг нь тэр зураасыг арилгаад Эрдэс баялга, эрчим хүчний сайдаар гэх мэт найруулж бичвэл зүйтэй юм шиг санагдаж байна. Бүгдээрээ Монгол улсын сайдууд, бүгдээрээ Монгол улсын Засгийн газрын гишүүн. Тэгээд эрхэлсэн асуудлыг нь тодотгохоор тодорхой салбарын бодлогын сайд гэсэн ийм ойлголт гарна гэж ойлгох юм. Ийм найруулга байвал болж байна уу.


Д.Дэмбэрэл: -Засгийн газрын гишүүн, Монгол улсын сайдаар гэж явъя гэж байна. Тамгын газар яагаад ингэж төлөвлөгдсөн бэ? Хуучин яаж гарч байсан бэ? Засгийн газрын гишүүн гээд таслал тавиад Монгол улсын сайдаар гэж зураасыг таслал болгоод, сайдуудыг засъя гэж.


Гончигдорж гишүүний редакцийг авч байна уу?


-авч байна.


Д.Дэмбэрэл: -Гончигдорж гишүүний хэлсэн саналыг аваад редакцийг сонслоо.


Ц.Нямдорж:  -“хүмүүсийг” гэсэн толгойн хэсэг болохгүй байнаа.Тогтоох нь гээд 1 дүгээрт “шадар сайдаар” гэж яваад, хамгийн сүүлд тус тус томилсугай гэсэн томъёоллоор явъя. “Хүмүүс” гэдэг чинь хуульд хэрэглэдэг нэр томъёо биш.


Д.Дэмбэрэл: -Улсын Их Хурлын тогтоол. Засгийн газрын гишүүдийг үүрэгт ажлаас нь чөлөөлөх тухай. Монгол улсын Үндсэн хуулийн 25 дугаар зүйлийн 1 дэх хэсгийн 6 дахь заалт:Монгол улсын Засгийн газрын тухай хуулийн 21 дүгээр зүйлийн 1 дэх хэсгийг үндэслэн Монгол Улсын  Их Хурлаас тогтоох нь:


1.Дор дурдсан хүмүүсийг /гэж байна/ Засгийн газрын гишүүн, сайдын үүрэгт ажлаас чөлөөлсүгэй.


1.Миеэгомбын Энхболдыг Монгол улсын Засгийн газрын гишүүн, Монгол улсын шадар сайдын,


2.Ганхуягийн Шийлэгдамбыг Монгол улсын Засгийн газрын гишүүн, Байгаль орчны сайдын,


3.Цэрэндашийн Цолмонг  Монгол улсын Засгийн газрын гишүүн, Барилга хот байгуулалтын сайдын


4.Жамъяндоржийн Батхуягийг Монгол улсын Засгийн газрын гишүүн, Батлан хамгаалахын сайдын


5.Нордовын Болормааг Боловсрол, соёл, шинжлэх ухааныг сайдын


6.Санжаасүрэнгийн Оюуныг Монгол улсын Засгийн газрын гишүүн, Гадаад хэргийн сайдын


7.Раднаабазарын Раашийг Монгол улсын Засгийн газрын гишүүн, Зам, тээвэр, аялал жуулчлалын сайдын


8.Дамдины Дэмбэрэлийг Монгол улсын Засгийн газрын гишүүн, нийгмийн хамгаалал, хөдөлмөрийн сайдын,


9.Чүлтэмийн Улааныг Монгол улсын Засгийн газрын гишүүн, Сангийн сайдын


10.Чимидийн Хүрэлбаатарыг Монгол улсын Засгийн газрын гишүүн, Түлш, эрчим хүчний сайдын


11.Халзхүүгийн Наранхүү, Монгол улсын Засгийн газрын гишүүн, Үйлдвэр, худалдааны сайдын


12.Цэндийн Мөнх-Оргилыг Монгол улсын Засгийн газрын гишүүн, Хууль зүй, дотоод хэргийн сайдын,


13.Цэрэндоржийн Ганхуягийг Монгол улсын Засгийн газрын гишүүн, Хүнс, хөдөө аж ахуйн сайдын


14.Бямбаагийн Бат-Сэрээдэнийг Монгол улсын Засгийн газрын гишүүн, Эрүүл мэндийн сайдын


15.Нямаагийн Энхболдыг Монгол улсын Засгийн газрын гишүүн, Монгол улсын сайд, Засгийн газрын Хэрэг эрхлэх газрын,


2.Энэ тогтоолыг 2008 оны 09 дүгээр сарын 19-ний өдрөөс эхлэн дагаж мөрдсүгэй.


Тогтоолын төслийг батлах санал хураалтыг явуулъя.


Санал хураалтанд 56 гишүүн оролцож, 52 гишүүн зөвшөөрч, 92,9 хувийн саналаар тогтоол батлагдаж байна.


Редакцийн санал: Түрүүчийн тогтоолын төслийн редакцитай адилтгах байдлаар авч үзье. Редакцийг сонслоо.


Ерөнхий сайдыг индэрт урьж  байна.


С.Баяр /Ерөнхий сайд/: 
-Монгол Улсын Их Хурлын эрхэм дарга, гишүүд ээ. Шинэ Засгийн газрын бүтэц, бүрэлдэхүүнийг эмхлэн байгуулах шийдвэр гаргаж өгсөн та бүхэнд талархлаа илэрхийлж байна. Өнөөдрөөс эхлэн МАХН, АН-ын хамтарсан Засгийн газар ажлаа эхлүүлж байна. Маргааш Бямба гараг, амралтын өдөр хэдий боловч өглөө 10 цагт цугларч, бид тулгамдаж байгаа асуудлаа ярилцаад, ажил төрлөө хүлээлцэж авнаа.


Даваа гарагийн өглөө 09 цагт эхний хурлаа хамтарсан Засгийн газар хийж төсөв зардал, бензиний үнэ, тариа буудай, нөөц бүрдүүлэх зэрэг тулгамдсан асуудлаа хэлэлцэхээр төлөвлөж байна.


Бидэнд улс эх орныхоо үсрэнгүй хөгжлийн бололцоог хангах, нэгэнт бүрдсэн таатай нөхцөлийг үр өгөөжтэй ашиглах, эдийн засаг, нийгмийн амьдрал, гадаад,  дотоод хүчин зүйлээс шалтгаалан үүсээд байгаа хүндрэл, бэрхшээлийг даван туулах амаргүй зорилт, түүхэн хариуцлага ноогдож байгааг би гүнээ ухамсарлаж байна. Бид шинэ нутаг руу буурь сэлгэх эх нүүдэл буюу түүхэн сонголтын өмнө ирээд байна гэдэгтэй та бүхэн санал нийлэх  байхаа. Энэ нүүдлийг би нутаг орон, газар шороогоо орхин явах утгаар хэлж байгаа юм биш ээ. Ядуурал, хоцрогдол, шударга бус  явдал, шалдар булдар байдлаа орхин хөгжлийн дээд ирмэг тийш гэгээ гэрэл, мандал дэвшил хангагдсан шинэ Монголыг цогцлоох зорилго өөд тэмүүлэх шинэ сонголтын тухай ярьж байна.Ус мөрөн мяралзаж, цэцэг ногоо дэлгэрсэн шинэ нутагт буудал сэлгэн буух нь сэтгэлд ямархан таатай байдгийг нүүдэлчин монголчууд бид сайн мэднэ.


Манай Засгийн газар ийм нүүдэл хийх бололцоотой гэхээсээ илүү зайлшгүй шаардлагатай гэх тийм сайхан нутаг холгүй ойрхон байгааг, тэнд ард иргэдийнхээ амар жимэр, эрүүл саруул, элбэг хангалуун аж төрөн суух нөхцөлийг бүрдүүлэх нь боломжтойг мэдэрч байгаа юм.


Энэ нүүдлийг бид олуулаа, монгол түмний эвийн хүчээр, нэгэн санаа, нэгдмэл зорилгоор хийхгүй бол санаа байгаад сачий дутах нь ойлгомжтой. Энэ нүүдэл иргэнээ хөгжүүлэх, бүтээгч, үр шимээ дэлгэрүүлэгч, үйлдвэрлэлийг тэтгэх, шударга төр, ёс зүйтэй улс төрийг бэхжүүлэх гээд нийгмийн амьдралын бүхий л салаа мөчрийг хамрах учиртай. Чухам үүнийг үндэслэн монголын улс төр тодорхойлогч үүрэгтэй байгаа хоёр намын хамтарсан Засгийн газар байгуулах саналыг миний бие дэвшүүлсэн юм.


Энэ саналыг ойлгон хүлээн авч, дэмжин түшсэн бүх хүмүүст чин сэтгэлээсээ баярлалаа гэж хэлье.


Басхүү гарч болох сөрөг үр дагаар, бэрхшээлийн талаар санаа бодлоо илэрхийлсэн шүүмжилсэн хүмүүст талархаж байна. Бид хамтарсан Засгийн газар байгуулснаар санасан бодсоноо санаа амар бүтээчихнэ гэж гэнэн сэтгэлээр бодохгүй байгаа юм. Бэрхшээл хүндрэл чухам юу байхын заримыг төсөөлж байгаагийн зэрэгцээ нөгөө талд төсөөлж чадахаархгүй асуудлууд ч биднийг тосож байгаа нь дамжигггүй юм.


Хамтарсан Засгийн газрын ололтыг, бас дутагдлыг бид  амсаж, мэдэрсэн хүмүүс ээ. Тийм ч учраас ач тусыг нь арвижуулж, алдаа бурууг нь тэвчихийг манай Засгийн газар хичээх болно.


Шинэ Засгийн газар юунаас ажлаа эхэлж, ямар асуудалд гол анхаарлаа чиглүүлэх бол хэмээн иргэд маань чих тавин нүд чилээн хүлээж байгаа нь ойлгомжтой юм. Тэдний асуулт, хүлээлтэд хариу болгох хөтөлбөрийн чанартай үгээ миний бие Монгол улсын Ерөнхий сайдын хувьд шинэ Засгийн газрын үйл ажиллагааны хөтөлбөрийг боловсруулж, Улсын Их Хуралд өргөн барих тэр мөчид дэлгэрэнгүй танилцуулах нь зүйтэй гэж бодож байна. Юутай ч шинэ Засгийн газар хариуцлагыг эрхэмлэн ажиллана гэдгийг давын өмнө хэлье. Төрд чин сэтгэл, үүргээ ухамсарласан хариуцлага өнөөдөр үгүйлэгдэж байгаа юм. Тиймээс Засгийн газрын бүх түвшинд хариуцлагын эрүүл тогтолцоог бүрдүүлэхийг бид чармайн ажиллана. Энэхүү эрүүл тогтолцоо гэдэг нь тун  энгийн ойлголт. Хэрвээ чи засаг төрд алба хашиж , түмэнд үйлчлэхээр томилогдсон бол ажлаа шаардлагын дагуу хийх, чадахгүй бол ажлаа өг, хариуцлагаа хүлээ  гэдэг тун энгийн зарчим үйлчлэх болно.


Улс төр иргэддээ ил байх ёстой, Засгийн газрын ажил иргэнийхээ төлөө байх учиртай. Энэ зарчмыг мөрдөж  байж л бид иргэдийнхээ төрд итгэх итгэлийг сэргээж  олж  авч чадна. Алдаж болохгүй агшин гэж  хүний амьдралд байдаг. Асгаж, гээж  болохгүй боломж бололцоо улс орны түүхэнд тохиолддог. Чухамхүү ийм цаг үеийн босгонд бид тулж ирээд байна. Бидэнд урагшлах, тэгэхдээ эрчимтэй хурдаар хөгжих боломж бүрэн байна. Үүний төлөө эвээ бэхэлж, ухаанаа уралдуулж, чин зоригоор хичээн шамдъя гэж  та бүхэндээ, монголчууддаа хандан уриалж байна. 


Сайхан нутаг, сайн цагийг зорин морио эмээллэж, их нүүдэлд эргэлзэж, тээнэглэлгүй зориглон мордъё монгол ахан дүүс ээ.


Д.Дэмбэрэл: -Ерөнхий сайдад баярлалаа.Засгийн газрын ажилд амжилт хүсье. Улсын Их Хурал хуулийн хүрээнд  үр ашигтай хяналт тавьж ажиллах болно.


Дараагийн хэлэлцэх асуудалд оръё. Сайдууд нэг байнгын хороонд харьяалагддаг болохоор зарим байнгын хороодын бүрэлдэхүүн болон дэд хороодын бүрэлдэхүүнд өөрчлөлт орж байгаа. Энэнтэй холбогдсон тогтоолын төслийг уншиж батлуулъя. 


Зарим байнгын хороодын бүрэлдэхүүнд өөрчлөлт оруулах тухай Монгол Улсын Их Хурлын тухай хуулийн 7 дугаар зүйлийн 7-гийн 1-ийн 7 дахь заалт, 22 дугаар зүйлийн 22-ын 2 дахь хэсэг,Улсын Их Хурал дахь МАХН-ын бүлэг, АН-ын бүлгийн саналыг үндэслэн Монгол Улсын Их Хурлаас  ТОГТООХ нь:


1.Улсын Их Хурлын гишүүн Лүймэдийн Гансүхийг Аюулгүй  байдал, гадаад бодлогын байнгын хорооны, Улсын Их Хурлын гишүүн Сүхбаатарын Батболдыг Байгаль орчин, хүнс, хөдөө аж ахуйн байнгын хорооны, Улсын Их Хурлын гишүүн Миеэгомбын Энхболд, Халтмаагийн Баттулга нарыг Нийгмийн бодлого, боловсрол, соёл,шинжлэх ухааны байнгын хорооны, Улсын Их Хурлын гишүүн Самбуугийн Ламбаа, Цэндийн Нямдорж нарыг Төрийн байгуулалтын байнгын хорооны, Улсын Их Хурлын гишүүн Норовын Алтанхуяг, Лувсанвандангийн Болд нарыг Төсвийн байнгын хорооны, Улсын Их Хурлын гишүүн Сангажавын Баярцогтыг Хууль зүйн болон, Төрийн байгуулалтын байнгын хорооны бүрэлдэхүүнээс тус тус чөлөөлсүгэй.


2.Улсын Их Хурлын Сангажавын Баярцогтыг Төсвийн байнгын хорооны гишүүнээр баталсугай.


3.Энэ тогтоолыг 2008 оны 09 дүгээр сарын 19-ний өдрөөс эхлэн дагаж мөрдсүгэй гэсэн тогтоолыг төсөл байна.


Тогтоолын төслийг батлах санал хураалтыг явуулъя.


Санал хураалтанд 56 гишүүн оролцож, 54 гишүүн зөвшөөрч, 96,4 хувийн саналаар тогтоолын төсөл батлагдаж байна.


Редакцийн санал байна уу?


Редакцийг сонслоо.


Дараагийн тогтоолын төсөл байна. Монгол Улсын Их Хурлын тогтоол: Зарим нэг дарга, бүрэлдэхүүнд өөрчлөлт оруулах тухай.


Монгол Улсын Их Хурлын тухай хуулийн  24 дүгээр зүйлийн 24-ийн 8 дахь хэсгийг үндэслэн Монгол Улсын Их Хурлаас ТОГТООХ нь:


1.Улсын Их Хурлын гишүүн Халтмаагийн Баттулгыг Мянганы хөгжлийн сорилтууд болон ядуурлыг бууруулах асуудлын дэд хорооны, Улсын Их Хурлын Сангажавын Баярцогт, Самбуугийн Ламбаа,Цэндийн Нямдорж нарыг Ёс зүйн дэд хорооны, Улсын Их Хурлын гишүүн Лувсанвандангийн Болдыг Төсвийн зарлагын хяналтын дэд хорооны бүрэлдэхүүнээс тус тус чөлөөлсүгэй.


2.Энэ тогтоолыг 2008 оны 09 дүгээр сарын 19-ний өдрөөс эхлэн дагаж мөрдсүрэй гэсэн тогтоол байна.


Асуулт байна уу?


Тогтоолын төслийн талаар санал хураалт явуулъя.


Санал хураалтанд 55 гишүүн оролцож, 53 гишүүн зөвшөөрч 96,4 хувийн саналаар тогтоолын төсөл батлагдаж байна.


Энэ тогтоолын редакцид саналтай гишүүд байна уу?


Редакцийг сонслоо.


Дараагийн хэлэлцэх асуудал: Улсын Их Хурлын 2008 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төслийн талаар төрийн байгуулалтын байнгын хороо санал дүгнэлт гаргасан байна. Төрийн байгуулалтын байнгын хорооны санал дүгнэлтийг Улсын Их Хурлын гишүүн Ө.Энхтүвшин танилцуулна. Энхтүвшин гишүүнийг индэрт урьж байна.


Ө.Энхтүвшин: -Улсын Их Хурлын дарга, эрхэм гишүүд ээ. Монгол Улсын Их Хурлын тухай хуулийн 15-ын 2-т заасны дагуу Улсын Их Хурлын 2008 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төслийг Төрийн байгуулалтын байнгын хороо 2008 оны 09 дүгээр сарын 19-ний өдрийн хуралдаанаар хэлэлцлээ.


Улсын Их Хурлын 2008 оны ээлжит чуулганаар хэлэлцэх асуудлын тухай тогттоолын төслийг боловсруулахдаа Монгол Улсын Ерөнхиийлөгч, Засгийн газар, байнгын хороод болон Улсын Их Хурал дахь намын бүлгүүдээс саналыг нь урьдчилж авахад давхардсан тоогоор 80 хууль, Улсын Их Хурлын бусад шийдвэрийн төсөл хэлэлцүүлэхээр санал ирүүлсэн юм. Эдгээрийг нягтлан үзээд, хуульд хугацаа зааж тогтоосон болон зайлшгүй хэлэлцэх ёстой гэж үзсэн 24 төслийг нэр зааж орууллаа.
Байнгын хорооны хуралдаанд оролцсон гишүүдийн олонхи уг тогтоолын төслийг дэмжиж нэгдсэн хуралдаанд оруулж хэлэлцүүлэх нь зүйтэй гэж үзсэн юм.   


Улсын Их Хурлын эрхэм гишүүд ээ. Улсын Их Хурлын 2008 оны намрын ээлжит чуулганаар хэлэлцэх асуудлын тухай тогтоолын төслийг хэлэлцсэн талаархи Төрийн байгуулалтын байнгын хорооны санал дүгнэлтийг хэлэлцэн шийдвэрлэж өгөхийг та бүхнээс хүсэж  байна. Баярлалаа.


Д.Дэмбэрэл: -Энхтүвшин гишүүнд баярлалаа. Байнгын хорооны санал дүгнэлтээс асуух асуулттай гишүүн байна уу?


Э.Бат-Үүл:
-Хэлэлцэх эсэхээ шийдээд 1 дүгээр хэлэлцүүлэг рүү шилжүүлнэ гэж ойлгож байна уу?


Ө.Энхтүвшин: -Аа, зүйтэй.


Э.Бат-Үүл:
-Өнөөдөр чуулганыг хаачихгүй биз дээ?


Д.Дэмбэрэл: -Уг нь хаахаар төлөвлөж байсан, харин анхны хэлэлцүүлгийг байнгын хороо хийх болоод байна.


Э.Бат-Үүл:
-Хашир хүн гэж хаширсан хүнийг хэлдэг юм даа.


Д.Дэмбэрэл: -Асуух гишүүн алга байна. Байнгын хорооны санал дүгнэлтээс асуух асуулт байхгүй учраас үг хэлэх гишүүн байна уу?


-Алга байна.


Төрийн байгуулалтын байнгын хорооны саналаар Улсын Их Хурлын 2008 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төслийг хэлэлцэх нь зүйтэй гэсэн санал хураалт явуулъя.


Санал хураалт: Хэлэлцэх нь зүйтэй.


Санал хураалтанд 54 гишүүн оролцож, 51 гишүүн зөвшөөрч, 94,4 хувийн саналаар хэлэлцье гэж тогтлоо.


Ч.Сайханбилэг: -Их  Хурлын даргад баярлалаа. Өнөөдөр Их Хурал өмнөө таьсан гол гол чухал чухал асуудлаа шийдсэнд нь АН –ын бүлэг сэтгэл хангалуун байгаагаа юуны өмнө илэрхийлье.


Өчигдөр АН-аас явуулсан Улсын прокурорын ерөнхий газраас албан бичиг ирсэн байгаа. Энэ албан бичгийн үндсэн утга нь, би гол зүйлүүдийг нь хэлчихье. 25 дугаар тойрогтой холбогдуулж бид бүхэн асуулт тавьж, хариулт нь ирсэн байгаа юм. Гол нь 25, 7 дугаар тойргийн хорооны зарим хэсгийн гишүүдэд холбогдуулан Эрүүгийн хуулийн 131 дүгээр зүйлд заасан эрүүгийн хэргийг үүсгэн шалгаж байна. Энэ хэргийг хуулийн байгууллагууд сонгуулийн тойрог, хэсгийн хорооны гишүүдэд холбогдуулан шалгаж байгаагаа Их Хурлын сонгуульд нэр дэвшигч нарт холбогдуулан шалгаагүй тул нэр дэвшигчийг өргөн барих эсэх асуудал нь Сонгуулийн ерөнхий хорооны бүрэн эрх юм. Хуулийн байгууллага Сонгуулийн ерөнхий хороотой нэр дэвшигчийг өргөн барих эсэх асуудлаар харьцах эрх зүйн зохицуулалт байхгүй болно. Эрүүгийн хуулийн нэг зүйл ангиар адил нөхцөлд үйлдсэн үйлдлийг нэг зарчмаар шийдвэрлэх учиртай атал Сонгуулийн ерөнхий хороо яагаад ялгавартай хандсаныг бид мэдэхгүй байна. Энэ чиглэлээр Сонгуулийн ерөнхий хороо манайтай санал солилцоогүй болно гэсэн ийм хариулт ирүүлсэн байгаа юм.


Үүний дагуу өнөөдөр өглөө Улсын Их Хурлын дэд дарга Батхүүтэй хамт Сонгуулийн ерөнхий хорооны дарга Баттулгатай уулзсан. Би гишүүдэд мэдээлэл өгөх байдлаар энэ бүх зүйлүүдийг яриад байна. Баттулга даргын хэлээд байсан гол зүйл бол АН–ын нэр дээр ирсэн энэ бичиг Сонгуулийн ерөнхий хороонд ирээгүй байгаа юм.Улсын прокурорын ерөнхий газар энэ бичгээ яг манай Сонгуулийн ерөнхий хороонд ирүүлэх юм бол бид нар үлдэж байгаа 4 гишүүний асуудлыг өргөн барих эсэх асуудал байхгүй. Бид нар хурлаа хийгээд өргөн барьчихна гэсэн зүйлийг ярьсан юм.


Тэгээд энэний дагуу өнөөдөр орой хуралдсан Сонгуулийн ерөнхий хорооны хурал бидний авсан мэдээллээр Улсын ерөнхий прокурорын газраас энэ бичгийн хариуг авъя гэсэн хүсэлтээ явуулсан гэсэн байр суурьтай байна. Бичиг нь ирэх л юм бол Сонгуулийн ерөнхий хороо хуралдаад ороод ирэх учраас Улсын Их Хурлын үлдэж байгаа 4-хөн гишүүний бүрэн эрхийг бидний ирэх 7 хоногийн нэг, хоёр өдөрт багтаад хэлэлцэх боломж нь бүрдэх гээд байгаа юм. Тийм учраас саяны хэлэлцдэг бид нарын энэ асуудлыг Энхтүвшин даргатай Төрийн байгуулалтын байнгын хороон дээр эхний хэлэлцүүлэг явж байх хооронд энэ асуудлууд шийдэгдэх юм бол Их Хурал анхдугаар чуулганаараа 76 гишүүнийхээ бүрэн эрхийг бүрэн хүлээн зөвшөөрөөд анхдугаар чуулганаа зогсоочихвол утга учиртай болох юм. 


Энэ бол парламентад суудалтай аль нэг нам эвслийн санаа зовох, хөөцөлдөх асуудал гэж үзэхгүй байгаа. 
Тийм учраас Их Хурлын удирдлага ч гэсэн одоо байгаа ганц нэг хоногт бас ингэж хамтарч ажиллаад энэ асуудлыгаа яаралтай хэлэлцэх асуудлыгаа хамтарч хүч тавья. 

Тийм учраас Их Хурал 76 гишүүнтэй болоод намрын чуулганаар хэлэлцэх асуудлынхаа жагсаалтыг батлаад ирэх 7 хоногийн эхний 1, 2 өдөрт, Даваа, Мягмар гаригт чуулганаа хаачих бүрэн бололцоотой байна. Тийм учраас гишүүд маань бас энэ үүсчихсэн байгаа нөхцөл байдлыг ойлгоод энэ чиглэлээр чуулганаа үлдэж байгаа 2-хон асуудлыг хэлэлцээд чуулганаа хаах тал дээр хүчин чармайлтыг хамт тавиачээ гэж ингэж хүсч байгаа юм. Энэ бас хүсэлтийг УИХ-ын даргад тавьж байна. Тийм учраас одоо энэ асуудлаа орой ч болчихлоо. Энэ хоёр асуудлаа ирэх 7 хоногт шийдье гэдэг үндсэн дээр хуралдаанаа дуусгаад Ардчилсан намын бүлэг болон УИХ-ын удирдлага, би бас МАХН-ын бүлэг Лүндээжанцан дарга ч гэсэн бас хамтарч ажиллаад энэ хоёр асуудлыгаа шийдэх тал дээр хамтарч ажиллая гэсэн ийм саналыг гаргаж байгаа юм. За баярлалаа.

Д.Дэмбэрэл:-Анхдугаар чуулганаар уг нь 76 гишүүнээ бүрдүүлчихвэл их зүгээр байгаа юм. Ингээд 2 дахь хүртэл үнэхээр бас харъя. 1 дэх өдөр Төрийн байгуулалтын байнгын хороо хурлаа хийж, 2008 оны намрын чуулганаар хэлэлцэх энэ тогтоолын төслийг хэлэлцье. Ингээд тогтоолын төслийг анхны хэлэлцүүлэгт оруулахаар Төрийн байгуулалтын байнгын хорооонд шилжүүлж байна. Гишүүдэд их баярлалаа. Өнөөдрийн  хуралдаан өндөрлөснийг мэдэгдье.

Соронзон хальснаас хянаж буулгасан:

Хуралдааны нарийн

бичгийн дарга





Ц.НАРАНТУЯА

